
    Муаллифдан


    Жалолиддин ўлим қутқусини писанд қилмасди; бу ожиз ҳисни у йўқлик қаърига улоқтира олганди. Аслида қўрқув унга чикора эди. Илло, қалтис вазият ичида битилган тақдири ёлғиз Оллоҳнинг измида эди. Гарчи ботмон – даҳсар юкни елкасига ортган эса-да, Жалолиддин ўзидан кўнгли тўлиб юрарди.


    Мен бирдан ўзим билан ўзим чиқишолмай қолдим... Аллақандай маҳобат ичра йўқлик қаърига сингиб борардим. Аслида фаромуш эдим ва савдойи қуюнлар рақс тушмакда эди менинг ичимда.


    Ичимдаги бу қуюнлар мени қоқиб ташлади... Ватан, Она юрт жамоли... Соғинчдан кўра қўмсаш кучлилик қилди. Айни чоғ шу фавқулодда ҳолимда мен бутун ҳаётимни яшаб тугатиб, Жалолиддин ҳаётига кўчиб ўтдим. Илло, Она юрт тупроғини кўзга суртиш менинг-да орзуим эди...


    Йигитлик қуввати билакларига сиғмай қайнаб-тошган, шиддати эса елкаларида бўртиб чиққан Жалолиддин таҳликаларга тўлуғ ҳаётини яшаб ўтарди. Даври даврон дорулсалтананинг, Помиру Тиёншонгача, Форс кўрфазидан Фурот ва Дажла дарёлари қадар ўз таъсирини ёйган Хоразмшоҳлар салтанатининг сўнгги ҳукмдори – Жалолиддиннинг руҳий қуввати ва шижоати қаршисида ҳатто енгилмас Чингиз-да донг қолган эди. Мен эсам баайни унинг ҳаётини ичимда ташиб юргандек эдим. Яшириб нима қилдим, унинг жасоратларга тўлуғ ҳаёти менинг нурай бошлаган деворларимни ўнглаб қўйганди. Унинг каби қатъият соҳиби, унинг каби ўз эътиқодига содиқ ватанпарвар, унинг каби акобир ва руҳий қуввати зўр, маънавий даҳоcи ҳар дам, ҳар қачон пешонамга юртим эпкинларини пуркаган Зотни ҳали кўрган эмасдим. Шуни англаб етган лаҳзалардан бошлаб, мен ожиза ўз ҳаётимни буткул унутиб, унинг ҳаёти ила яшай бошладим.


    Мен бундай пайтларда ўзимни тамом бошқача сезаман. Аниқроғи – чинакамига яшай бошлайман. Чиндан ўз ҳаётимни унутиб, унинг ҳаётини яшай бошлаган эдим. Ва бу ғайритабиий ҳолдан сира қутула олмадим. Англаганим шуки, менинг бу ҳолатим ҳали жуда узоқ давом этгуси...

  


  
    1. Долға ичидаги дарға


    Олдинда от суриб кетаётган хос навкарлар шамоллар қутқусини писанд қилмасди. Уларнинг нафари етти эди. Улар етти нафар хос навкар эди. Етти нафар ҳарб қалқони... Ҳар бири-да елкадор, чайир ва ҳам билаклари ботмон каби йўғон.


    Элдегиз, Толиб Сарбон, Субҳонқули, Довудўғли, Собитқоя, Холид Замон ва Бадр Урхон...


    Уларнинг ҳар бири ўз исмини саваш майдонида мислсиз жасорат туфайли қўлга киритмиш. Уларнинг ҳар бири айрича ва барчаси баробарига Жалолиддинга тоабад содиқ навкар эди.


    Нарида Жалолиддин, Ўзлоқшоҳ, Гурсанжти, уларнинг кетида эса бир туман сарбоз шаҳзодаларни қўриб боришарди.


    Отлар тумонатидан ўрлаган тўзон ортда қолиб кетди.


    Ўзи билан ўзи чиқишолмай қолган биёбон отлар дупурини писанд қилмас, чунки дайди қуюн рақс тушарди унинг қўйнида.


    Сарбозларига дарға бўлиб от сурган Жалолиддин қуюн қўпган долға ичида жим кетар эди. Ҳолбуки у бу димоғдор эпкинлар маҳобати ичра тутдек тўкилиб, йўқ бўлиб бормасмиди?!


    Худди телба шамол каби исён кўтарган кўнгил харобаларида унинг ўзи хор эмасмиди?!


    Бегуноҳларнинг қонини беаёв тўккан, ҳатто бешикдаги гўдакларга шафқат қилмаган Чингиз Мовароуннаҳр кентларини забт этган эди... Бу қирғинбарот ишғоллар Жалолиддин жисми жонида гулханлар ёқди, бу олов тиллари унинг жонига азоб беришини қўймасди.


    Аслида у ўз ҳаётини яшаб ўтмаётгандек эди. Ва унинг бу дилгир ҳоли кишида тушкун кайфият ўйғотар эди. Атрофидаги дашт ҳам, биёбон ҳам худди унинг каби кўримсиз эди.


    «Чиғатой қамал қилган Ўтрор нега бу савашдан омон чиқмади? Йўқса қалъа ҳимояси учун етарли куч ташланмадими?» Бу ўй уни омон қўймади.


    Ордан кўп ўтмай Жўжи Сайҳун этакларини забт этди.


    Бинокат ва Хўжанд Олоқнўён ҳамда Сукету Чэрби сарҳанг томонидан эгалланди.


    Мовароуннаҳр юраги – Самарқанд, Бухоро ва Гурганжни маҳв этишни эса Чингиз ўз масъулиятида қолдирди.


    Жалолиддиннинг нур шимган пешонаси офтобда тиришди. Томирлари узилиб, гўё унда тириклик қони тўхтаб қолганди. Шунда у бирдан ҳушёр тортди. Қирғоғидан тошган тўлғама, жон қонатган уқубат, ҳатто ўз вужуди юрагига мустабид чиқди.


    Унинг кўз ўнгида қилич қайраган муҳораба ўлим манзарасини чиза бошлади... Қамал қилинган шаҳарлар ташқи оламдан мутлақ узилиб, отасининг кучлари буткул қирқилди ва шунда у аянчли интиҳони англаб етди.


    Бухоро ўт ичида ёнди! Самарқанд ҳалокат ёқасида қолди. Чингиз бир ҳамла билан уни эгаллади.


    Жалолиддин оғриниб атрофига қаради. Олдинда кетаётган Элдегиз яна отига қамчи солди. Иситмаси ошган қум ўпқонлари эса отлар дупури остида шиғиллаб оқар эди. Энди савдойи шамол тинган ва биёбон тинчиб қолганди. Аммо ҳар тарафини мустамлака ўлик сукунат ўраб олганди.


    Бу жуда таҳликали ҳол эди.


    Ва ваҳм қўзғарди кишида.


    Атрофни чулғаган сукут чойшаби Чингиз жосусларини ўз домида яширгандек. Хоннинг хуфялари гўё қум ўпқонлари қатида пусиб, хиёнаткор нигоҳлари билан султон Муҳаммад Хоразмшоҳ ва шаҳзода Жалолиддин босган ҳар қадамини кузатув билан машғул эди. Шаҳзода аллақандай тарқамас куйит домида ўртанди, ичида қўзғалган довуллар уни беомон қийнади. Отасининг ўз жони ташвишида пана-пастқамда писиб юриши ғанимига қўл келди. Бу ҳол шаҳзоданинг сабрини ниҳоясига етказди. «Бу бутун Мовароуннаҳрни Чингиз қўлига ўз ихтиёри билан топшириб қўйиш эмасми?!» Шу каби зулмкор ўй уни исканжага олди.


    Қўллари от тизгинини маҳкам ушлаб кетаётган эса-да, хаёллари Дашт шамолларида совурилиб борарди. Шу тоб онасининг айтганлари эсига тушди: «Ёғий қилич қайраб турган таҳликада салтанат дарғасиз қолди. Юртни қўришга сен ҳақлисан. Ҳали кеч эмас. Ёвга ён босма! Қиличингни қўлингда маҳкам тут, ўғлим!»


    Ҳаётда шундай хатарли онлар бўлади, кўнглингда кечганини бировга айтишга ботинолмайсан. Хижолат чекасан. Сўнг хавотир устига жон титратган хавф ёвдек бостириб киради. Ўша хатар жонингни олов гулханида ёқиб боради. Бу гулхан, бу оташ сели нега сира сўнмайди?


    Кеча у жуда нохуш туш кўрганди...


    Атрофни қиёмат қўпган эди. Мўғул галаларининг қийқириқлари эса оламни тутиб кетган. Чингизхон борлиқни жаҳаннам ўтида куйдириб, Мовароуннаҳр аҳлини пойига тиз чўктирди. Олдинда шаҳзодалар, кейинда волида Туркон, унинг ёнида тақвосини кўксида қучган султоннинг танҳо ва суюкли қизи Хон Султон, нарида эса аҳли аёллари саф тортган эди. Қуйида Хоразмшоҳнинг жория ва ғуломлари бу саҳройи хон пойида тиз чўкишди.


    Аммо не тонг, не иштибоҳким асир олинганлардан на сас, на садо чиқди.


    Чингиз бу не ҳол эканини суриштирган чоғ хос навкари унинг қулоғига шивирлади:


    – Тили учида беомон айланиб, сўнг ичкарига қайтиб кетган бир муборак сўзни алар юраклари қатига яширғон.


    Бундан ғазабланган хон уларнинг кўксини ўйиб, юрак қатига яширинган бу қай сўз эканини билишни ихтиёр этди:


    – Аларнинг кўксини ёриб, юрагини қўпоринг, токи қаърида қай сўз яширин эканини кўзларим кўрсун!


    Аввал ғуломларнинг, кейин жорияларнинг юраклари кўкрагидан ўйиб олинди, сўнг Султоннинг аҳли аёлларига навбат келди, сўнгра эса Хон Султон юраги қаттол қўлида беомон қонади. Ва якунида волида Туркон Хотуннинг кўкси қўпорилди.


    – Улуғ Хон, танҳо Хотун юраксиз чиқди, – дея маълумот берди Туркон кўксини ёриб, юрагини қўпорган қаттол.


    Алалхусус бу ҳодисадан Чингизхон донг қотди. Туркон Хотун юраксиз эди.


    Улар юз нафар муслим эди. Тўқсон тўққизнинг юрагида Оллоҳ исми яширин эди. Фақат Хотун юраксиз эди. Танҳо Туркон Хотун юраксиз чиқди.

  


  
    2. Хоразмшоҳ талвасаси


    Жалолиддин тушининг хотимаси жуда аянчли эканини англаб, азоб ичида қолди. Ҳузурига бостириб келган ўлим шарпаси билан юзлашгандек эди, аммо умид қалқонлари қўл чўзиб турарди. Ўша умид уни хатардан омон сақлаб қолганди.


    Йўлида қайта кўринмоқ учун йўқолиб бораётган сароб ўз тилсимини яна намойиш этиш учун тўлғона бошлади. Сароб қалқиган йўлининг эса адоғи ҳеч кўринмас эди. Бу йўлларда тортган азоблар эса ҳеч аримасди.


    Ҳаётда шундай қуёшсиз ва дилгир кунлар ҳам бўлади. Ва инсон бундай кунларни ҳеч унутолмайди. Аммо йўллар адоқсиз, бунинг устига сўқмоқсиз кўринса-да, кишини мудом тўғри йўлга етаклаб боради.


    Уфқ оша ёйилган қуёш тикка кўтарилди. Завол билмас эпкинлар эса Даштга ўзини дахлдор сезиб эсаверди. Шунда Жалолиддиннинг кўз ўнгида шамол оқимига қарши от суриб, ғанимидан қочиб бораётган отаси кўринди.


    У жуда жонсарак эди. Хоразмшоҳ талваса ичида эди.


    Самарқанд ҳалокати отасини таҳликага солганди. Муҳорабаларда мудом зафар қучган Хоразмшоҳ ҳалокат нелигини илк бор юрагидан ўтказди. Бир силтов уни тутдек тўкди. Бу силтов хароб ҳолига мувофиқ тушиб, уни ерпарчин қилиб юборди. Аслида қирғоқларидан тошган айни шу саросима Мовароуннаҳрнинг парокандаланиб, аёвсиз маҳв этилишига сабабчи бўлмадими?!


    Султон ўз салтанати атрофида қарор топган вазиятни оғир-босиқлик билан мушоҳада этиб, мувофиқ чора топа билмади.


    Қалбида Хоразмшоҳлар қўри-қуввати сўник, ғужурсиз бу шаҳаншоҳ муҳташам дорулсалтана калитини мўғуллар ихтиёрига ўз қўллари билан топшириб қўймадими? Ундаги бу сустликни тепадан қулаб тушган кимсанинг карахт ҳолига менгзаш мумкин эди. Султоннинг айни мана шу ҳоли Чингизга қўл келди. Ўшанда хуфялари унга хабар олиб келишганди.


    – Улуғ Хон, бир қошиқ қонимдан кечсангиз, сизга бир хабарни етказгум!


    – Дарҳол сўйла, – ғижиниб амр этди Хон.


    – Хоразмшоҳ хос лашкарлари қуршовида Жайҳуннинг нариги қирғоғига ўтиб кетмиш.


    Мароқанднинг маҳв этилганини эшитиб, таҳликада қолган султон хос лашкарлари қуршовида омонлик учун манзил истамоқда эди.


    Чингизхон ўттиз минг лашкарга Жеби ҳамда Субутойни бошчи этиб тайинлади:


    – Хоразмшоҳни тириклайин қўлга киритгайсизлар, анинг билан ҳисоблашадиган айрича ҳисобим бордур!


    Чингиз галалари султонни таъқиб этиб Жайҳун қирғоғида муттасил изғиди.

  


  
    3. Шумхабар


    Хоразмшоҳ кўнглини ҳаловат тарк этган, айни пайтда унга жон ташвиши барчасидан афзал эди. Ичкари ошённинг эшиги очилиб, жарчининг овози эшитилди:


    – Диққатли бўлинг, султон Муҳаммад Хоразмшоҳ онҳазратлари!


    Атроф сув қуйгандек жим-жит эди: шаҳаншоҳ ҳузурида тизилган сарой аъёнлари қуллуқда бош эгди.


    Ниҳоят, Хоразмшоҳнинг залворли қадамлари эшитилди. Султон шахдам қадамлар билан тўрдаги тахтга бориб ўтирди, аммо унинг ҳовури паст, кўзларидаги чўғ эса сўник эди.


    Оғабеги Хумор Ағу алланечук бир хавотир ичида султондан азмойиш олди. Кўрдики, султон жисман тетик кўринса-да, руҳан синганди. Юзи сўлғин шоҳнинг қорачиғида эса совуқ қўрқув зоҳир эди. Ўша қўрқув кўзлари шишасида мунг бўлиб қотиб қолганди.


    Лашкарбоши журъатсиз алпозда кўзлари ер чизган ҳолида турарди.


    – Оғабеги Хумор Ағу?! – Хоразмшоҳнинг бўғиқ овози ошёнанинг шифтларига бориб урилиб, сўнг атрофга қайтди.


    Лашкарбоши ҳали ҳам тили кесилган кўйи тек қотиб турар эди.


    – Санга не бўлган, оғабеги?!


    Хоразмшоҳ кўзларининг қири билан унга назар ташлар экан, гапирилажак мавзу ниҳоятда муҳим эканлигини ҳис этиб жаҳл билан:


    – Яқинлаш, Хумор Ағу, англат! – дея амр этди.


    – Бир мавзу бордир онҳазратим, унин юзиндан...


    – Қулоғим сендадур.


    – Фақат буни қай йўсинда айтмоқни билмаётирман...


    Хоразмшоҳнинг сабри чидамай ўшқирди:


    – На бу ҳол? Дарҳол сўйла!


    – Бир қошиқ қонимдан кечинг, шаҳаншоҳим. Хижолат ичидаман. – Хумор Ағу пешонасида униб чиққан шудрингларни сидириб, кейин султонга қаради: – Онҳазратим! Ғазабингизга дучор этманг мани! На бўлганин англатаман! – томоғига нимадир тиқилган каби оғир ютиниб, кейин яна гапира бошлади: – Чингиз Сизнинг бул томонларга Жайҳун кечиб ўтганингиздан хабар топмиш.


    – Яъни...


    – Ул баттарин хон Субутой ва Жебини бошчи этиб, саноқсиз лашкарларини Сизнинг кетингиздан жўнатмиш.


    Хоразмшоҳ ўтирган жойидан туриб, ошёнанинг у ёғидан бу ёғига бориб келди.


    Хумор Ағу султон кетидан итоаткорона эргашди.


    Султон орқасига қайрилмай сўзлади:


    – Хўш, ундан кейин?


    – Хон аларга Сизни тириклайин тутиб келмоқни буюрмиш.


    – ...


    Хумор Ағу жимиб қолган султонга бошқа гапирмоққа ўзида журъат тополмай, тилини тишлаб қолди.


    Хоразмшоҳ ҳали ҳам ошёнанинг тўрида, орқасига қайрилмай деворга тикилган кўйи дили ғорат, паришон турар, нигоҳлари қўним топа билмай тентирар эди. Ниҳоят у юриб бориб, тахти равоннинг ёнида тўхтади, аммо қайтиб жойига ўтирмади. Безовта ва асабий бир тарзда у ёқдан бу ёққа бориб келди.


    Хоразмшоҳ хаёлан сўзланди: «Эй воҳлар бўлсин тағин! Ман дарёдан жудо, Жайҳун оқар мотамсаро...»


    Дарё кечиб Хоразмшоҳ қулоғига етиб келган шумхабар аъзойи баданини музлатди ва султон карахт ҳолда қолди.


    Аъёнлар қаторида қўл қовуштириб турган добир Имод ал-мулк Тожиддин Жомий сўзлади:


    – Зудлик билан эҳтиёт чораларини кўрмоқ жоиздур, шоҳим.


    Хоразмшоҳ амр этди:


    – Огоҳ бўлинг! Барча зудлик билан машваратга чорлансун!


    – Амирларига мунтазирмиз!


    Хумор Ағу султоннинг ёнига итоаткорона етиб келди. Хоразмшоҳ унга қараб фармон этди:


    – Диққатли бўл, оғабеги!


    – Буюринг, шаҳаншоҳим! Амр этинг, илло икки қулоғим Сиздадур.


    – Жамики сарой аъёнлари, шаҳзодаларни огоҳ эт, илло эртанги кун ҳузуримда бўлсинлар!


    – Амрлари бош устина, шаҳаншоҳим! Не лозим бўлса, тадоригин кўргаймиз!


    – Иловатан, бир кўзинг қўшинларда, бир кўзинг дарёда бўлсин!


    – Амр этганингиздек, шоҳим!

  


  
    4. Уйқусиз кеча


    Султон кибрга ортиқ берилганини ҳис этди, аммо энди кеч тушган, бу зулмат қоронғилигида кундуз кунга етмоқлик душвор эди. Аммо жуда олисларда бир умид шами элас ёниб турарди...


    Уфқ четида чирой кўрсатган ой мағриб томон инди, тун эса иккинчи ярмига қараб оғди. Султон ётган жойидан илкис туриб кетди. Кенг ва муҳташам оромхона шамлар ёруғида чароғон эди.


    Султон саломхонага ўтди. Кошонанинг поёнида мудроқ турган эшик оғалари сергакланган, улар Хоразмшоҳга қарамоққа журъат этмасдан қуллуқ қилган кўйи қимир этмай, ҳайкал мисол қотиб турарди. Султон уларга қарата амр этди:


    – Кетмоққа рухсат, бўшсизлар!


    Улар ортга тисарилиб, чиқиб кетишди.


    Хоразмшоҳ ёлғиз қолди. Ич-ичидан бир азоб жонини сиқувга олиб, тошиб келди. У талваса ичида оғир ютинди, қўлларини пешонасига олиб бориб, оғир уҳ тортди. Толесиз шоҳ ўз хотимаси аянчли эканини ҳис этиб титради. Қаърида мислсиз, ҳеч адо бўлмас дард қўзғалган эди унинг. Ҳаяжонини босмоқ учун оғир ютинди, сўнг юзини сўл томонга бурди. У ғилтиллаган алам ва ўкинч ёшларини сидириб ташлар экан, бошидан тўпиғига қадар қўзғалган титроқни босиш учун муштини тугди. Унинг бу ҳоли Хоразмшоҳ эркига сира қовушмаса-да, қадди оғиб, бир куч унинг кўзёшларини соғди. Унинг қайғуси мислсиз эди. Бу – инқирозга юзтубан тушган Хоразмшоҳ ҳалокати эди аслида.


    Ҳукмдор қудрат ва шавкат соҳиби бўлмоғи учун ҳокимиятни қаттиққўллик билан бошқариши лозимлигини англаган, аммо унда адолат ҳисси етишмас эди. Унда қатъият етишмас эди. Кўз илғамас олислардаги юртларни-да ўз забтига олган бу салтанат сарҳадлари бутун Оврўпа ҳудудига тенг келарли даражада кенгайган эди. Салиб юришлари даврида Ғарбий Оврўпа давлатларининг умумий қўшини эллик минг сара аскардан ташкил топган бир пайтда Хоразмшоҳ ихтиёридаги тўрт юз минг аскар унинг амрига шай турарди. Аммо cултон ўз ворисларини салтанат боқий гуллаб яшнаши учун бир ёқадан бош чиқариб, ҳамжиҳат яшамоққа ўргатмади... Дорулсалтанада қабоҳат ва зулм авж олди.


    Ёввойи қабилаларни жамлаб, бутун ҳудудни бирлаштирган Чингизхон эса уни бошидаёқ доғда қолдирди. У Хитойни забт этган эди.


    Қорахитойлар эса Кучлуқ бошчилигида Чингизхонга қарши исён кўтарди. Хоразмшоҳ Қорахитойларни дастаклаб, уларга яширин қўллов жўнатди. У шу йўл билан Мовароуннаҳр сўл қанотини мўғул чангалидан тозалаб, Чингизхоннинг шарққа бўлган даъвосига чек қўйиш илинжида эди. Аммо Чингиз йигирма минг лашкар билан исённи аёвсиз бостирди. Бу ҳол Хоразмшоҳни жиддий ташвишга солди, боз устига онаси Туркон ўз қавмидан бўлган кўп сонли қипчоқий сарбозларига таяниб, ўғлига қарши фитна уюштирди. Бу фитнадан омон чиққан султон бари бир таҳликада эди, чунки унинг пайтавасига қурт оралаганди. У лашкарбошилари орасида ўзига қаршилари борлигидан гумонда юрган, фитнадан сўнг эса унга барчаси аён бўлди. Энди у ўз лашкарбошиларига ишонмай қўйди.


    Султон мавқеини сақламоқ учун қўшинни бир неча қисмга бўлиб, Мовароуннаҳрнинг турли ҳудудларига жўнатди. Натижада қудратли кучга эга бўлган қўшин Чингиз босқини арафасида парокандаланиб қолди. Ўтрор воқеаси эса Чингизнинг Мовароуннаҳрга юришига зўр дастак бўлганди.

  


  
    5. Жон қайғуси


    Кеча оқшом мавжланиб чиққан ой мунғайиб ботди. Тонг отгач, шамол ҳам атрофга ваҳм солиб қўзғалди. Ўқтин-ўқтин тўзон кўтарилган чоғ совурилган барги хазонлар шамолларда тўзғиди. Уйқусиз тонг оттирган Муҳаммаднинг нигоҳлари ошёна ичида тентирарди.


    Эшик очилиб хоснавкари кўринди.


    – Шаҳаншоҳим!


    Хоразмшоҳ ортига бурилиб қаради.


    – Кел, Ўзлоқ!


    – Хайрли тонглар бўлсин, шоҳим!


    – Хайр, хайр келсин, Ўзлоқ!


    Навкар кўрдики, ҳукмдорнинг юзида хайрдан нишона йўқ, у жуда ғариб ҳолда эди. Юзининг қони қочган, кўзидаги чўғ эса буткул сўник эди.


    – Ижозатингиз билан нонушта киритсалар!


    Султон бош ирғади.


    Дақиқа ўтмай қўлларида кумуш патнис тутган жориялар кетма-кет нонушта олиб киришди. Улар ҳукмдор ҳузурини тарк этгач, ичкарида фақат қўллари кўксида турган Ўзлоқ қолди.


    – Ўзлоқ!


    – Буюринг, шоҳим.


    Хоразмшоҳ томоғини қириб, вазмин бир оҳангда сўйланди:


    – Бу тун жуда кайфим қочди.


    – Ҳолингизни тушунмакдаман.


    – Ойлар ичида хайрли хабар кутдим. – Хоразмшоҳ нигоҳини Ўзлоқдан узиб, гўё ўзига ўзи гапираётган мисол сўзланди, – аммо кутиб чарчадим.


    – Илло, хайрли кунлар келгайдур, шоҳим! – Ўзлоқ далда берган бўлди.


    – Ёлвордим, юкундим!


    – Бир кун ҳузур келадур.


    – Шукрлар қилдим, умид ичида яна хуш хабар кутдим. Вале энди умид мани тарк этди.


    – Бир кун келажак, қоронғу йўлингиз ойдин бўлажак!


    – Омин! – Хоразмшоҳ тушкун ҳолда яна сўзланди. – Ва лекин ҳолимизнинг ҳолати аёндур.


    Султон бир оз жим турди, кейин яна гапида давом қилди.


    – Фикрингни билмоққа бир мавзу бордур. Энди бу ерларда қолмоқ душвордир. Энди... – Султон гапини тугатмай, Ўзлоқнинг ташвишли юзига тикилиб қолди.


    – Буюринг, шаҳаншоҳим.


    – Йўл тадоригин кўргайсан.


    – Уқдим, амр этинг.


    – Нишопурга қараб йўл тадоригин кўргайсан.


    – Англадим, шоҳим.


    – Нишопур орқали Қазвинга ўтгаймиз. Ундан нари... сўнг, Ҳазор денгизининг Ашур ада оролига етиб олғаймиз.

  


  
    6. Чорасиз машварат


    Тожиддин Жомий бу орада дастурни машваратга чорлаганди. Чорловга кўра аъёнлар, шаҳзодалар, оғабеги, сипоҳсолар, соҳиби жайш, амир ул-умаро малик Хоразмшоҳ ҳузурида тўпланган эди.


    Султон умидвор эди; у Мовароуннаҳрнинг ҳали Чингиз оёғи етмаган чекка ҳудудларига кўз тиккан эди. Салтанат ҳалокат ёқасида турган таҳликали кунларда у шу тариқа жон ташвишида қайғурарди.


    Хоразмшоҳ неча асрлик муҳташам дорулсалтанага тўғаноқ бўлган Чингиз босқинига қарши барчани оёққа турмоққа даъват этди, аммо унинг даъватида ўктамликдан нишона йўқ эди:


    – Бутун Мовароуннаҳр таҳлика ичинда. Бухоро ўт ичида ёнди. Самарқанднинг кули кўкка совурилди. – Султон бўғзига бир нима тиқилган каби қулт этиб ютунди. Орага таҳликали жимлик чўкди. У аъёнлари ва фарзандларига қарата яна деди:


    – Бу кун эса Чингиз Хоразмга таҳдид солиб турипти. Хоразм бу савашдан омон чиқмоғи гумондир.


    Хоразмшоҳ тахтдан тушиб, добири Тожиддин Жомий ёнига келиб тўхтади.


    Шоҳнинг муштлари тугилган эди.


    – Энди Чингиз оёғи етмаган ҳудудлар, хусусан, Хуросон, Ироқ ва Эрон мустаҳкам бир ҳимояга шай турсин. Қалъалар мустаҳкамлансин. Тарқалиб кетган лашкар жамлансин...


    Шунда Жалолиддин отасига қараб деди:


    – Ҳақ гапни айтдингиз, онҳазратим, айни таҳликали замонда кучларни бирлаштирмоқ фурсати етди. Маълум, аёвсиз жанг бўлиши муқаррар, аммо биз шу беаёв савашдан музаффарият туғини баланд тутиб, омон чиқмоғимиз даркор. Тарқалган кучларни бир муштимизга тугал қилиб жамлайлик.


    Хоразмшоҳ шаҳзоданинг гапларини сукут ичида тинглади.


    – Биз муқаррар ғалаба қозонайлик, бул ғалаба маъжусийлар истилосига метин қалқон каби тўғаноқ бўлсин. Зеро, интиқом қарори шу йўсинда амалга ошгуси. Буюк Хоразмшоҳлар қонини қайнатиш ва жабрдийдалар жонини қонатиш интиқомсиз қолмаслигини ёғий ўз кўзлари билан кўриб, амин бўлсин.


    Шаҳзода гапида давом этди:


    – Хоразм ҳалокат ёқасинда тургани аёндур! Аммо Хоразм таҳликада эркан, биз қараб турмагаймиз!


    – Анинг мушкулоти елкамизни эзиб, қалбимизни қўпормоқда.


    – Бу чиндан мушкулдир.


    – Англат фикрингни...


    – Модомики, мамлакат ҳалокат ёқасинда экан, бир шаҳзода ўларак буни кўрмоқлик ман учун ҳам оғирдир. Бунинг чора ва тадбирлари зудлик билан кўрилмоғи даркордир, шаҳаншоҳим!


    – Ҳолимизнинг ҳолати аёндур! – Хоразмшоҳ шаҳзодага уқтирган бўлди.


    – Аммо чора кўрилмаса, ҳолимизнинг ҳолати ўнгланмагай. Бухоро қўлдан кетди, Самарқанд яксон этилди. Қамал қилинган кентлар ташқи кўмакдан қирқилди. Бас, энди қолган кучларни жамлаб, Хоразм ҳимоясига шайламоқ лозимдир.


    Хоразмшоҳ ваҳм ичида эди.


    Унинг узоқни кўра олмаслик ва калтабин сиёсати бутун Мовароуннаҳрнинг парокандаланишига олиб келди. Мамлакат ҳалокат ёқасида турарди.


    Машварат сўнггида у йиғилганларга юзланиб деди:


    – Мовароуннаҳрнинг Чингиз оёғи етмаган ҳудудларига эътибор қаратиб, аларни ҳимояга шай этайлик. Хусусан, Хуросон ва Эрон ҳамда Ироққа жами кучлар йиғилсин.


    Ваҳм босган Хоразмшоҳнинг қулоғига шаҳзоданинг оқилона сўзлари кирмади.


    Султон Нишопур орқали Қазвин шаҳрига ўтмоқни режалади. Унинг бу тахлит нияти Жалолиддинни қаттиқ ранжитди.


    – Агарким анинг қарори рост бўлса, агар Султон шундай бир қатъий ҳукм чиқарган экан, манга лашкарларини қолдирсун. Ман Жайҳун қирғоғида туриб, газандаларни Хоразм томонларга ўткармагайман.


    Султон шаҳзоданинг бу таклифини жавобсиз қолдириб, Нишопур орқали Қазвинга йўл солган эди.

  


  
    7. Дилбандидан жудо Хоразм


    Уфқ четида балқиган шафақ шикаста нурларини битта-битта йиғиштирмоқ тараддудига тушди. Баайни шом тушган чоғ ғарибгина бир аравага торғил отлар қўшилди.


    Ой уфқ қошидан қўрқа-писа таҳлика ичида мўралаб чиққан чоғ улар довон ошиб ўтишган эди.


    Даралардан намлик кўтарилди. Тепадан сакраб-сакраб, жилолари таралиб оқувчи сой ортда қолиб кетаётир. Омонлик учун манзил истаган, устига жулдур кийим осган ғариб кимса ортига музтар тикилиб боқди. У киндик қони тўкилган муқаддас юртни кўзи қиймай, чорасиз ташлаб кетмоқда эди. Бу жулдур кийимли ғариб олисларга томон равона кетаётир эди. Мана, у боз-қайта, аммо сўнгги бор ортига боқди. Ортида қолган муштипар Хоразм дилбандига қўл силтаганча мотамсаро кузатиб қолганди.


    Ҳур шамоллар унинг серсоқол юзини силади, сўнг дардчил руҳини юлқиб тортди. У оғир ютинди, ором топмаган кўнгли баттар ғашланиб, ҳаял ўтгач арава четида донг қотиб ухлаб қолди.


    Улар Нишопур томон йўл солган эди. Мўғуллар таъқиби бу ғариб кимсаларни баттар исканжага олди. Ва алалоқибат Хоразмшоҳ Эрон орқали Ҳазор денгизининг Ашур ада оролига бориб яширинди.

  


  
    8. Интиқом қарори


    Аммо Жалолиддин интиқом қарорини битгани чин эди. Шаҳзода момоси Турконга мактуб битиб, айни таҳликали замонда ўзаро рақобатда бўлган кучларни бирлаштирмоқ лозимлигини уқтирди.


    Хоснавкар Жалолиддин битган номани Турконга олиб кирди:


    – Эшик оғаси! – чақирди Туркон.


    – Амрингизга мунтазирман!


    – Дарҳол вазирни ҳузуримга чорлагайсан!


    Малика ҳузурига кирган вазир қуллуқда сўзланди:


    – Маликам, чорловингизга кўра ҳузурингиздаман.


    – Санинг билан маслаҳатлашадиган бир мавзу бордир.


    – Қулоғим сиздадур, маликам...


    Маликанинг қўлида Жалолиддин битган мактуб бор эди.


    Хоснавкар тутган номани вазир олиб ўқий бошлади:


    «Бек Онам, Мовароуннаҳр ҳалокат ёқасида турур. Бухоро ва Самарқанд эса қўлдан кетди. Аммо ҳали умид шами сўнгани йўқ. Гарчи Шаҳаншоҳимиз юртни тарк этган эса-да, Мовароуннаҳрни қўримоқ манинг-да бурчим. Бирлашайлик. Тарқалган кучларни бир муштимизга жамлайлик. Зарбимиз кучи мўғулларни титратсин. Бирлашиш вақти етди, Бек Онам!»


    Вазир мактубни ўқиб бўлгач, маликага қаради.


    – Нечун сукутдасан, наҳот айтажак гапинг бўлмаса санинг?! – Турконнинг нигоҳи вазирга қадалди.


    – Маликам, маъзур тутинг, аммо шаҳзода Жалолиддин ҳақ гапни битмиш.


    – Кейинги ҳамла Хоразмга қаратилгани аён, – деди Туркон саросима ичида.


    – Чингиз катта куч йиққани ҳам рост.


    – Бундан омон чиқмоқ мушкулдир.


    – Бу чиндан қалтис вазият, локин кучларни бирлаштирмоқ лозимдир.


    – Яъни?


    – Яъни шаҳзода Жалолиддин фикрига қўшилмоқ бирдан-бир ақлли чора бўлур.


    Туркон титради, у ўрнидан туриб кошонанинг у ёғидан бу ёғига бориб келди.


    Вазир кўрдики, Турконнинг асаб торлари таранг тортилган, у маликага ташвиш тўла нигоҳларини қадаган кўйи жим қолди.


    Туркон Хотунга жон қайғуси қутқу солмоқда эди. Ҳануз телба қайғу унинг бошига тушган экан, далли хаёлидан бу савдойи ўйни чиқариб ташламоққа ўзида куч топа билмади. Хотун жон қайғусининг бандиси бўлди. У таҳлика ичида ёнар экан, матлуби унут хотирасини тупроққа кўмиб, мўғул аталмиш офат ҳали оёғи етмаган гўшаларга кетишни ихтиёр этди. Ўғли Муҳаммад каби унинг-да оғриқли боши фақат Хоразмни тарк этиш фикри билан банд эди.


    Аммо ҳар не бўлганда ҳам Хоразмшоҳлар фожиаси ҳали ниҳоясига етмаган эди...

  


  
    9. Чингиз номаси


    Туркон Хотунни кўпдан нишонга олиб юрган Чингизхон эса ниҳоят, пайт пойлаб малика ҳузурига элчиларини жўнатди.


    Элчи Турконга Хон номасини узатди. Номада, жумладан, шундай битиклар битилмиш эди:


    «…Мен ўғлинг Алоуддин Муҳаммад Хоразмшоҳнинг яхшиликни билмаслигини эътироф этгум. Магар Сенга нисбатан хайрихоҳ эканлигимни ҳам билдириб қўйгум. Ва шул сабабдин Хоразмни тарк этмаслигингни сўрайман. Фурсатлар ўтғоч, кенг Хуросонни сенга тақдим этгум. Бул гапларимға инонмоғинг учун, бул сўзларимнинг тасдиғи сифатинда хос одамларимни сенинг ҳузурингда қолдиргум.»


    Нома жавобсиз қолдирилди.


    – Ман бунга зинҳор кўнмам, ман унга бўйун эгмам, – дарғазаб титради Туркон.


    Ўғлининг Мовароуннаҳрни тарк этганини эшитган Хотун буткул таҳлика ичида эди. Ана шундай аросатли кунларда қувғинликда юрган ўғли-да онасига мактуб йўллаган эди.


    Хоразмшоҳ мактубида онасини аҳли аёллари ва фарзандлари билан Мозандарондаги Илок қалъасига яширинишга даъват этган эди.


    Малика Эрон томон ошиқди.


    Олисда бир шарпа кўринаётир; бу мудҳиш шарпа Туркон кўнглига мислсиз қайғу ва тарқамас ваҳм соларак тобора яқинлашиб келаётир эди. Саросимада қолган Туркон амр этди:


    – Оғалар!


    Маликанинг таҳликали овозини эшитган оғалар ичкарига киришди.


    – Ҳузуримга вазирни чорлагайсизлар.


    – Амрингиз вожиб бўлгай!


    Вазири аъзам малика ҳузурига кирганда Туркон унга қараб фармон берди:


    – Йўл тараддудини кўргайсан.


    – Англадим, маликам.


    – Мозандаронга...


    – Андишаланманг маликам, тушундим, илло барчасини тўкис уқдим, маликам.


    – Боғистон йўлиндан кетгаймиз. Илло тоғ қоялари ортинда жойлашган Илок қалъасига бебошлар галаси етиб боролмагай.


    Юксаклар сари бўй чўзган тоғ орасида бунёд этилган Илок қалъаси бағоят мустаҳкам қалъа эди. Бу забардаст қўрғонни забт этиш жуда мушкул юмуш эди.


    Матлуби даврон хотирасини Хоразм остонасига кўмиб, бир дунё бойлик орқалаган шуҳратпараст Туркон олис йўлга отланган эди. Аммо унинг хаёли жойида эмас: унда ваҳм ва қўрқув ғолиб, ҳар ёнида аждаҳонинг ҳамласи қутқу солиб турарди. Аён, аждарҳо кўпдан унга тиш қайрагандир. Икки ямлаб бир ютмоққа шай турган бу юҳонинг ҳамласига дош бермоқ учун Турконга шерюрак даркор эди. Аммо бу юрак унда йўқ, суянган чинор тоғи Муҳаммад Хоразмшоҳ эса олисларга мутлақ яширин, ғойиб кетганди.

  


  
    10. Туркон таҳликада


    Олисларга чўзилган карвон узоқ йўл босиб, Мозандарон сари яқинлашди. Шаҳзодалар ва Хоразмшоҳнинг аёллари Туркон бошчилигида тоғлар ичидаги Илок қалъасига етиб келганди. Тоғлар бағрида тошдан кўтарилган қалъа мустаҳкам ва хавотирдан холи эди.


    Йўлланган номасини жавобсиз қолдириб, жуфтакни ростлаган Туркон ҳолидан хабар топган Чингизхон жаҳл отига минди. У маликанинг кетидан бир туман лашкар жўнатиб, тириклайин қўлга олмоқни буюрди.


    Мўғул галалари Илок қалъасига қузғундай ёпирилди. Қалъа омонсиз жаҳаннам майдонига айланиб, атрофни чиндан аждаҳо ваҳшати қўпди. Бу ҳол ичкаридагиларнинг кўнглига қутқу солди. Туркон Хотун танг ҳолда қолди.


    – Қора булутлар тағин қайта бошимизда булашди, – ўзига-ўзи айтган каби сўзланди Туркон Хотун.


    Маликани ваҳима ва азоб адойи тамом қилган эди.


    – Бу оғир вазиятни ўнгламоқ мушкулдир, маликам.- Вазир Турконнинг раъйига қараб, қўрқув ичида гапирди. Маликанинг қайғуси мислсиз эди.


    – Не таклифинг бор санинг?


    – Маълум, мўғуллар қузғунлар каби ёпирилмоқда.


    – Аларға бас келар куч топилмасму?


    – Маликам, маъзур тутгайсиз, тинимсиз жанг икки томоннинг-да тинкасини қуритди.


    Малика кўзларидан ўт сачратиб, вазиридан азмо-йиш олди.


    – Қурбонларнинг саноғи йўқ, – деди вазир маълумот бериб.


    Малика тушкун қиёфада:


    – Шаҳид кетганларга Ҳақнинг раҳматлари ёғилсин, – дея дуо этди.


    – Омин, – дуода сўзланди вазир.


    Орага жимлик чўкди. Бу жимликни малика бузди:


    – Бул ҳодиса мани-да қайғуга солмиш. Кунлардир, ойлардир бир суюнч хабар кутдим.


    – Бул аёндир, маликам.


    – Аммо севинч бизни энди тарк этди.


    – Биз қараб турганимиз йўқ.


    – Шундай, – малика титради. У ўзини қўярга жой тополмай, жойидан қўзғалди.


    – Маликам, қўлдан келганини қилмоқдамиз. Аммо...


    – Аммо кўриниб турибдики, аларга бас келмоқ ғоят мушкул. – Малика қўлларини бошига олиб борди. У оғир ютиниб, кўзларини чирт юмди. Қаърида етилиб келган дарбадар бир жўш уни беомон сиқувга олганди. У ғафлат ичида ботинан юкунди. Яна қўлларини пешонасига олиб бориб:


    – Эй воҳлар бўлсин! – дея нола этди.


    Қуллуқда турган вазир маликанинг ёнига етиб келди, икки қўли кўксида, қўрқа-писа гапирди:


    – Маълум, мўғуллар ҳамласи зўрайиб, лашкарларимизни хароб этмоқда.


    Тушкунликка тушган Хотун бу гал сўз айтмоққа куч топа олмади.


    Шунда вазир ўзида журъат тўплаб деди:


    – Бу омонсиз жанг майдонини тарк этинг.


    Малика унга ялт этиб қаради:


    – Бу на журъат?!


    – Қурбон ўлай, маликам! Аммо Сизни қўримоқ манинг зиммамдадир.


    – Англадим ва лекин...


    – Бир қошиқ қонимдан кечинг. Аммо ҳақ гапни айтмоқ фурсати етди.


    – Не эмиш ўша сен айтган ҳақиқат?


    – Яширин йўллар орқали шаҳзода Жалолиддин Мангуберди ёнига боришингиз бирдан-бир ақлли чора эрур.

  


  
    11. Ҳалокат арафасидаги кеча


    Эшик очилиб, эшик оғаси ичкарига кирди.


    – Маликам!


    Малика кўрдики, эшик оғасининг кўзлари бежо, у олазарак нигоҳларини олиб қочиб, ўзига қарамоққа журъат топа билмаётир.


    – Бу не ҳол, Сувонқул? – жонсарак савол қотди у эшик оғасига.


    – Cипоҳсолор Давронли сизнинг қабулингиз учун...


    – Cипоҳсолор?


    – Ҳа, маликам.


    – Чорла, дарҳол!


    – Амр этганингиздек, маликам!


    Малика бир нохушликни ҳис этгандек чуқур нафас олиб, ўйланиб қолди. Ичида яна юкунди. Аммо унинг интиқ кўнгли сира таскин топмади. Шунда у ўнг қўлини оёғига олиб бориб, асабийликдан нима қиларини билмай, гўё муттасил оёқ оғриғига дучор бўлган бемор каби бўғинини силай бошлади.


    Эшик оғаси чиқиб кетди. Дақиқа ўтиб Турконнинг ҳарбий назоратчиси таҳлика ичида малика ҳузурига кирди. Унинг кўзлари бежо боқарди. Давронли ичкарига бир нохуш, совуқ хабар олиб кирганди.


    – Маликам...


    – Бу не ҳол, бу не суврат, сипоҳсолор?


    – Сўраманг, маликам.


    – Дарҳол сўйла.


    – Маълум, мўғулларнинг қони қайнаган.


    – Маълум.


    – Чингиз сизни тириклайин тутмоқни буюрмиш!


    Туркон асабий титраган ҳолида сипоҳсолорга кўзларидан ўқлар сочиб қаради. Шунда сипоҳсолор кўрдики, малика нақ жаҳл отининг устида ўтирибди.


    – Маликам, бир қошиқ қонимдан кечинг.


    – Бу не ҳол?! – Малика унга қараб ғижинди. – Тик тут қаддингни.


    Сипоҳсолор тушкун ва эзгин ҳолда ҳамон ер тишлаб турарди.


    – Гапир! – зардаси қайнаб бақирди у.


    Сипоҳсолор ўрнидан туриб сўзланди.


    – Ҳолимиз хароб, маликам.


    – Англат!


    – Лашкарларимиз мўғуллар зарбасига ортиқ дош беролмагайлар.


    – Охирги жонлари қолгунга қадар!


    – Англадим, маликам! Бироқ бу мушкулдир.


    – Мушкул?


    – Мушкулдир, маликам, лашкарлар ҳолдан тойган. Тўхтовсиз жанг аларнинг силласини қуритди. Қурбонлар сонсиз. Сўнгги чора... – У тўхтаб тили кесилган каби жимиб қолди.


    – Сўнгги чора не эмиш? – зарда қилиб малика ўрнидан туриб кетди.


    У юриб бориб, ошёнанинг пойида тўхтади-да, яна ортига қайтди. Қалтироқ қўлларини лабига олиб бориб, қулт этиб ютинди, аммо қайтиб жойига ўтирмади. Айни таҳликали бир пайтда ҳарбий назоратчининг мудҳиш хабари уни баттар исканжага олди ва у чиндан чорасиз қолди.


    Ташқарида жанг беомон кечмоқда, шаҳид кетган қурбонлар саноқсиз, тинимсиз саваш лашкар тинкасини буткул қуритган эди.


    Савашдан омон чиқмоққа кўзи етмаган лашкарбоши маликага вазиятнинг нақадар қалтислигини уқтириб деди:


    – Амр этинг маликам, Сизни қўримоқ бизнинг зиммамизга юклатилгандир. Буюринг, фармон беринг, хуфя йўллар орқали Сизни шаҳзода Жалолиддин ёнига олиб боргайлар.


    – Асло! – титради малика. – Ман бунга кўнмасман, ман унга асло бўйсунмасман.

  


  
    12. Улуғ Туркон ҳалокати


    Туркон Жалолиддиндан паноҳ топиш таклифига рози бўлмади. Бунинг муҳим сабаби бор эди. Шуҳратпараст ва худбин Туркон тўнғич набираси, шаръий валиаҳд – Жалолиддин Мангубердини суймасди. Мудом уни таъқиб этиб юрарди.


    Хотун тағин ошёнанинг у ёғидан-бу ёғига асабий титраган ҳолида бориб келди. У ўз ёғига ўзи беомон қовурилмоқда эди.


    Малика туркманлардан бўлган тўнғич келини Ойчечак Бегимга ҳеч рўйхушлик бермасди. Ундан туғилган шаҳзода Жалолиддинни валиаҳд этиб тайинланишига тиш-тирноғи билан қарши чиққанди. У тожу тахт бегона бўлишини сира истамасди. Шунинг учун ўз қавмидан бўлган келини Қутлибикадан туғилган невараси Қутбиддин Ўзлоқшоҳни фитналар орқали валиаҳд этиб тайинланишига ўғли Муҳаммадни кўндирган эди. Аммо ҳар не бўлганда ҳам Хоразмшоҳлардан ворисларига етиб келган Олий Фармон яна қайта бузилган эди. Бу адолатсизлик ва қабоҳат ўйини эди аслида. Яқин-яқингача ўзини жаҳон аёлларининг маликаси деб билган, мудом осмонда юрган Хотун алалоқибат бу таклифни қабул қилди.


    Беаёв жанг қалъа ҳимоячиларининг силласини буткул қуритиб, вазият эса кундан-кунга оғирлашиб борарди. Илок қалъаси қамали тўрт ой давом этди. Улар сўнгги нафасигача ёвузларга қарши курашди. Шунга қарамай қалъа беаёв босиб олинди. Туркон Хотун бойликлари таланди, Мовароуннаҳр салтанати ворислари – шаҳзодалар қатл этилиб, фожиали завол топди. Бу қонли хотима бутун Мовароуннаҳр аҳли қалбини жароҳатлагани рост эди.

  


  
    13. Бандилик ёхуд Хон Султон ноласи


    Чингизхон амр этганидек, Туркон Хотунни тириклайин қўлга олиб, хон ҳузурига олиб келишди.


    Чингизхон Хотуннинг кўз ўнгида амр этди:


    – Султоннинг хотинлари ва ёлғиз қизи – Хон Султонни ўғилларимга бўлиб берғайман. Энди алар хизматда бўлиб, ўғилларим кўнглини овлағайлар.


    Турконни титроқ босди. Унинг юраги қўпорилиб, хонумонига ўт кетган эди. Маликанинг ҳолини кўриб турган Хон барча эшитсин учун овозини яна-да баралла қўйиб сўзланди:


    – Ўзини маликаи жаҳон санаган Туркон эса менинг хизматимда бўлғай. – Бир оз сукутдан сўнг Чингизхон унга қараб ўшқирди:


    – Эшит Хотун, зудлик билан менга таом тайёрлағайсан. Мен сенинг қўлингдан шоҳона таом емоқни истаймен.


    Бир мўғулий сипоҳ Турконни судраб, сочларини бўйнига дор этди. У сипоҳ қўлида таом пиширмоққа мажбурланди.


    Унинг қўлидан таомланиб бўлгач, Чингизхон яна амр этди:


    – Мендан ошиб қолғон нишхуртни анави очдан ўлаётғон келинларинг ҳамда неварақизинг Хон Султонға тутғайсан. Сен эси паст бундан буён келинларинг қаторида ювиндихўр аталгувчисан…


    Туркон асабий титради. У кўзидан беихтиёр потраб чиққан ёшини ғаними кўрмасин учун гўё ичарига қайтармоқ истаб, оғир ютинди. Аммо кўз ёшлари тинмади. Не кулфатким, шўр пешонасига тил балосини жиловлай билган Туркон алам ва ситам ёшларини ичкарига қайтармоққа ўзида куч топа билмади. У ёшли кўзини юмиб-очди, кўрдики, ҳамон Чингиз нигоҳларини ўзига ўқ мисол қадаб турибди. Унинг нигоҳларига дош беролмаган Туркон: «Яшамагур! Ергина юткур! Мен ҳам эдим сендек, сен ҳам бўларсан мендек!» – дея ичида қарғанди.


    Чингиз гўё унинг ботинида кечаётган ўйларидан воқиф бўлиб қоладигандек, шўрлик малика қўрқув ичида сесканиб кетди.


    Ё Худо! Бу тушими эди ва ёки ўнги! Бу не кулфат? Бу не ғурбатким, замона зайлига Чингиз аталмиш қаттол кўланка ташлаб турса. Баайни ваҳший қонхўрлигини ўша бежо ёнган, ўша қонталаш қисиқ кўзлари ошкор этмоқда эди. Қаттол қорачиғидан гўё қонли ўт сочиб, Турконга қараб турарди.


    Нечун у ҳеч тап тортмайди? Қисиқ кўзидан чиққан бу ўт устига кул тортувчи баҳодир топилмасми?! Кўзларидан чақнаган ўт жаҳаннам олови эди. Туркон Чингизнинг ўт қарашига дош бера олмай, нигоҳини бошқа томонга бурди. Хоннинг равиш-рафтори ва рўйи-рухсори Турконнинг кўнглига мислсиз ғулу солди. Асли Чингиз кўриниш берганда чор-тарафда шафқат пардаси чекиниб, оламни даҳшат қўпиши унга кўпдан аён. Нега уни жаннат боғидан олиб, қиёмат ўтига улоқтирдинг? Нега уни жаҳаннам занжирларида судратдинг, азобларда қийратдинг! Айт, ёзиғи яна не унинг?!


    Туркон қўлида тилла патнис кўтариб, бошқа бир ўтовга киритилди. Ўтов ичи кенг: ерга қалин ва майин гиламлар ёзилиб, ўртага хонтахта қўйилганди. Дастурхон четида Жўжи лаззатланиб таом емоқ билан машғул эди. Ўтов тўрида тўшак ёзилган...


    Туркон патнис тўла ширинликларни хонтахтага қўйди.


    Фаросатсиз мўғуллар таом емоқда бетакаллуф эканлигини кўрган Туркон Жўжига қараб ичида сўзланди: «Яшамагур ҳаромхўр! Худди отасининг ўзи! Қани энди аждаҳога айлансам-у сенларни бир ҳамлада ютиб юборсам!»


    – Боғингда ягона гулинг борлигидан хабарим бордур. – Жўжи қисиқ кўзларини Турконга қадади. – Шамолдек елиб, ул гулни узиб, маним ёнимга олиб келгайсан!


    Таҳқир эшитган Турконнинг вужуди музлаб, томирида гўё қони қотди. Хотун шундай карахт бир ҳолга илк бор ўғли Хоразмшоҳ Мовароуннаҳрни тарк этган чоғда тушганди. Ҳоли хароб Хотун дилтанг, бир ҳимояга маҳтал ҳолда атрофга боқди, бироқ унинг жовдираган кўзлари ўзига қадалган мазах ва таҳқир тўла Жўжининг нигоҳига дуч келди, кўзларини юмиб, «Ўла–ўлгунимча сенларни қарғаб ўтгайман!» дея пичирлади.


    Бу гал ўқ Муҳаммаднинг танҳо қизи – Хон Султонга қаратилганини билган Турконнинг хонумонига яна ўт кетди. Ботинидаги бу ўт кўзларида сонсиз-cаноқсиз юлдузчалар бўлиб тарқалди. У ўзини чулғаб олган қўрқувдан титради, кейин қўлларини оғриқли бошига олиб борди. Ўтов ташқарисида сипоҳларнинг шивир-шивири ва оёқ товушлари эшитилди.


    Яна шўр пешонасига нелар битилмиш? Тағин не савдолар тушмиш бошига?


    Уни ташқарига олиб чиқишди. Қош қорайган, кўкдаги юлдузлар кўзига ғариб кўринди.


    Турконни муттасил ўй ва жонини чатнатувчи азоб адо қилган эди, у лабини тишлаб, асабий титради, кўзидан эса алам ва ситам ёшлари яна ва яна, қайта ва қайта ҳалқаланиб, иссиқ сел каби юзига қуйилиб оқди. Аччиқ кўз ёшларига чўмилган Хотун ҳасратли кўлобларини ғаними кўрмасин учун гўё ичкарига қайтармоқ истаб, оғир ютинди. « Худойим, сен мени қўлла! Чингиз офатидан асра! Хонлигинг куйсин сенинг Чингиз, қиёмат қадар сени дуойибад этгум», дея тағин ўртаниб қарғанди...


    – Улуғ Хон сен эси пастни хизматкор этиб тайинлагани наҳот эсингдан чиққан бўлса? Бор, оёғингни қўлингга олиб югур, неварақизинг Хон Султонни Жўжихоннинг ёнига чорла. Жўжихон сен боғингда асраб ўстирган гулни ҳидламоқни ихтиёр этгандир...


    Сипоҳ тош қотган Турконнинг сочини бураб, бўйнига солди.


    Жон сақлаб, қаттол қўлидан омон чиққан Туркон телбанамо қадамлар билан невараси турган хонага кирди.


    Хон Султон милт-милт шам ёғдусида момосининг ичкарига кирганини кўриб, унинг қаршисига югуриб келди. Кўрдики, момосининг ҳоли чиндан танг.


    Туркон вужудини чулғаб олган даҳшатни қувмоқ истаб, неварасига тикилди.


    – Шўримиз қуриб қолди, болам! – пичирлади у.


    – Шўримиз қуриганига кўп бўлган, Бек Онам!


    – Сени Жўжи ҳузурига чорлади.


    Шум хабардан зумда кўзлари ола-кула бўлган Хон Султонни ваҳшат тутди. У қалтираган қўлларини юзига олиб бориб, ичида нола қилди. Унинг асаб торлари таранг тортилиб, азбаройи нима қиларини билмай қолганидан дағ-дағ титрай бошлади. Ниҳоят, далли хаёлини қувмоқ учун ўзида журъат тўплаб, момосига қаради, бироқ унга бир сўз қотмади.


    У хона тўридаги жавонда тахланган, тарқу юнгидан тўқилиб, ёқут тошлар қадалган камзулини устига кийди-да, шошиб бошига рўмолини танғиди. Шўрлик қочмоқ учун дарича ёнига борди. Ташқарида оёқ товушлари ва кимларнингдир шивирлагани эшитилди. Сал ўтмай ичкарига бир мўғулий сипоҳ кирди. Хон Султон унга чап бериб ўтиш учун биринчи қадамини босган эдики, шай турган сипоҳ унинг йўлини тўсди. Туркон нарида невараси томон қиличини яланғочлаб келаётган сипоҳга жон ҳолатда ташланди. Улар бир зумда Турконни тинчитиб, Хон Султонни қизил рўдапога ўраб чирмашди.


    Атрофда бир мунгли нола эшитилди. Бу Хон Султоннинг ноласи эди. Унинг тирноғига тош теккан чоғ, Турконнинг илкида қувват, томирида қон, бўғзида эса жони соб бўлди. Нола-ю фарёди Мовароуннаҳрни ларзага солди. Хотун дарбадар, ўксик кезинди, кейин нақ жони қўпорилиб, ҳеч нимани ҳис этмай қолди.


    Зубаржат юлдузлар оралаб чиққан ой Турконнинг мунгли ноласи ва кўнгилнинг балосида ғариб чўкиб, қайтиб чиқмас бўлиб ботди.


    Ё Раббим, қудратингдан! Наҳот шундай кулфат, шундай фалокат ёқасида тағин юлдузлар пешонангда чарақлаб турса!


    Наҳот тун зулмат ичига ботса, аммо тонг ҳарир пардасини йиғиб, қуёш яна ҳеч нарсадан бехабардек офтобини оламга отса...


    Туркон қалтираган қўллари билан оғриқли бошини чангаллади, сўнг қиров босган сочларини юлиб, силкиниб йиғлай бошлади. Овоз чиқармай йиғлагиси келганди, лекин бунинг уддасидан чиқа билмади. Аввалига бўғиқ овозда, кейин ситам ва алам ичида қақшаб йиғлай бошлади.


    Унинг кулфати мислсиз эди – Хоразмшоҳлар ҳалокати эди бу!


    Туркон йиғлай-йиғлай толди, кейин ҳеч қаерда ва ҳеч қачон бўлмагандек тугаб-бўшаб қолди. Кўзларини бир нуқтага қадаган кўйи тураверди-тураверди. Далли хаёлига қай савдойи ўй келиб, уни буткул телба этди. Юрди-суринди, йиқилди-турди, йиғлади-овунди. Қақшади-юкунди. Аммо Хон Султоннинг ноласи қулоқлари остида эшитилиб тураверди, тураверди...

  


  
    14. Қаттол қўлида сўлиган гул


    Ўшанда Хон Султонни шоҳона безалган ўтовга олиб киришди. Ўтов тўрида қисиқ кўзлари йиртиб очилган беўхшов Жўжи хонтахта атрофида таомланиб ўтирар эди. У емоқдан тўхтаб, нигоҳини Хон Султонга қадади, кейин тиржайиб, қўлларини артган бўлиб унга сўз қотди:


    – Яқинлаш!


    Хон Султоннинг нигоҳлари ер чизиб, ғафлат ичида қолди.


    – Яқинлаш дедим! – дўқ урди у.


    Аммо Хон Султон тош қотган кўйи жойида тураверди.


    – Яқинлаш деяпман сенга, моча! – дея дарғазаб бақирди яна Чингиззода.


    Жўжи сўл қўлини хонтахта четига олиб бориб, кейин қуйига туширди. Хонбачча заифага зимдан разм солар экан, Хон Султоннинг зебо жамоли ва сарви суман қадди уни ўзига беихтиёр тортди.


    Соҳибжамол Хон Султон тақвосини кўксида қучиб, гўё чиройини яширган каби юзини тескари бурди. Чингизий шаҳзода ўтирган жойидан қўзғалиб, Хон Султоннинг инжа жамоли ва зиё сочган кўзларига суқланиб боқди. Жунун асосига таяниб қолган Жўжи ўзида савқитабиий нимадир қўзғалаётганини англади... Ҳали бундай гўзалликка дуч келмаган мўғул бояги дарғазаб шаштидан тушиб, туйқус юмшаб қолди.


    У қисиқ кўзларини Хон Султонга қадаб:


    – Сулувсан, зулфизарсан, малойик асилзода! Юзинг гул, кўзларинг ёмби! – дея ҳурлиқонинг инжа жамолига таҳсин ўқиди. У Хон Султонга тобора яқинлашиб, яна гапирди: – Туришинг ўзи ҳузур! Қароғинг ичи уммон, сузмоқдаман беомон. Эшитяпсанми, Хон Султон?!


    Хон Султон шаҳаншоҳ отаси Хоразмшоҳнинг ғанимларидан бўлган бу ёғийнинг таҳсинларига асло тоқат қила олмади.


    Заифа титраган қўлини юз-кўзига олиб бориб: «Эй воҳлар бўлсин!», дея нола этди. Фиғони фалакка кўтарилган Хон Султон чорасиз қолди.


    Жўжи эса уни бир айланиб чиқди.


    – Cен ҳаммадан бўлакча, соҳибжамол гўзалсан!


    Хон Султон ичида «Ер юткур, ҳароми», дея қарғанди.


    Жўжи унга яқинлашди, ожиза эса ундан ўзини олиб қочиб, тишларини тишларига қўйган ҳолда азоб ва ҳеч тарқамас дард билан ичида гапирди: «Художон, мани қўри, шарманда этма. Мўғул азобидан қутқар. Мани жаҳаннам занжирларида судратма!»


    Хон Султон кўзларидан потраб чиқаётган ёшларини нозик қўллари билан сидириб, тағин ютинди. Аммо кўз ёшлари ҳали вери тўхтайдиган эмасди.


    – Сулувсан, зулфизарсан! Манинг бахтим куляпти. Сан ҳаммадан бўлакча, санга суқим киряпти, титроғингни яширма!


    Жўжи Хон Султоннинг билагидан тутди.


    – Тегма, – дея фиғон этди Хон Султон.


    – Буни сендан сўрамасмен, сулув.


    Жўжи оғушига олмоқ учун қўлларини унинг нозик белига олиб борган эди, жонсарак турган Хон Султон ўзини эшикка қараб отди, бироқ нарида шай турган сипоҳлар уни Жўжининг ёнига қайтаришди.


    Энди бу гал Хон Султон Жўжи қўлидан омон чиқиб, ўзини ўтовнинг бир бурчига отди. Қалтироқ қўлларини кўзларига олиб бориб, алам ичида ўкиниб йиғлай бошлади. Сўнг туйқус эсига бир нима тушган далли девона каби Жўжининг ёнига келиб ёлворди:


    – Раҳм эт. Ялинаман, ёлвораман, мани булғама!


    Аммо шохида муаттар ҳид таратиб турган бу зариф гул қаттол қўл таъқибига учраган эди.


    У яна ёлворди:


    – Раҳм эт. Тақвойимни кўксимда қучиб ялинаман, мани булғама!


    Шафқат истаб боққан Хон Султоннинг нигоҳлари Жўжининг бежо ўйноқлаган кўзларига дучор бўлди. Ҳоли хароб Хон Султон ерга чўкка тушиб ўтириб қолди, сўнг қалтираган қўллари билан оғриқли бошини чангаллаб, йиғлай бошлади. У ўксиниб йиғлар экан, булар ўнгида кечаётганига ҳали ҳам ишонгиси келмасди. Аммо бу туш эмас. Унинг икки кўзидан потраб чиққан ситам ёшлари икки чашма мисол тўхтовсиз оқди.


    Хон Султоннинг кулфати мислсиз эди: ёнида эса Жўжи бежо ёнган кўзларини унга қадаб турарди.


    Зумрад япроқлар ичида ёлқинланаётган ёқут гул шу тариқа қаттол қўлида сўлди.

  


  
    15. Аянчли кунлар


    Атрофда бир фарёд эшитилиб турарди.


    Бир мунгли суврат Жалолиддиннинг кўз ўнгида намоён бўлди, бу суврат мудом пешонасида мунға-йиб, оҳори тўкилган атлас сингари кўриниб турди. Хон Султоннинг йиғиси қулоқлари остидан сира нари кетмади.


    Жалолиддин ўзига келолмай оғир ютинди, солиқ қовоғи эса баттар уюлди. Отлар эса йўлда учраган янтоқларни писанд этмай тобора илгарилаб борарди. У бошини хиёл орқа ташлаб, от жиловини қўлида маҳкам тутиб, кўзини бир лаҳза юмди. Аммо кўзини очгач, қанча зўр бермасин, бошига оғриқ киритган ўйлардан сира қутула олмади. Синглисининг мунгли суврати унинг кўз ўнгидан кетмасди.


    «Ё Худо! Қувғинликни ихтиёр этган отам ҳозир қай ҳолда бўлса? Нега у мудом қочиб юради? Онаси, аёллари, фарзандлари, ёлғиз қизини шу қисматга гирифтор этиб, тағин бу кулфатларга қандай дош бераётган бўлса?!» Ичидан отилиб чиққан фарёдни у бировга эшиттирмади, аммо бу хитоб ўзини омон қўймагани ҳам рост эди.


    Ҳаётда шундай ҳодисалар ҳам бўлар эканми?!


    Бундай ҳолатда турган киши ичида кечганини бировга айтишга андиша қилади. Аммо бу куйит сени ўтдан олиб, яна оташ домига солади, шунда иситмаси ошган ичинг ичингга сиғмай қолади. Бир сиқим жонинг келичада туйилади. Ичингдаги тўфонлар эса келида туюлган жонингни тўкиб ташлайди. Ўша исканжа сени буткул адо қилиб, йўқлик қаърига улоқтиради.


    У тишларини тишларига қўйди, шунда нур шимган пешонасидан сизиб чиқан терлар юзига оқиб туша бошлади. Ғариб ҳолини ёнида кетаётган укалари Гурсанжти ва Ўзлоқшоҳ сезиб қоладигандек бирдан ҳушёр тортди. Кўрдики, улар ҳам акасига ўхшаб, ўз ўйлари билан ўзлари олишиб, жим кетишар эди.


    Кимсасиз Дашт ҳам, сарбозлар ҳам сукутда эди.


    Аммо у жонини сиқувга олган хаёллардан қутула олмади. «Агар отам тахтни менга берганида эди, ўзим Чингизнинг йўлига тўсиқ қўярдим. Аввал бошданоқ кўланка ташлаб келаётган газандаларни юртнинг яқинига йўлатмасдан қириб ташлардим...»


    Бунга унинг асоси бор эди.


    Ўшанда, Чингиз босқинидан бир муҳлат илгари отаси Хоразмшоҳ машварат чақирган ва ўша чоғ Жалолиддин отасига ҳақ гапни айтган: «Буюк Мовароуннаҳр – Хуросон, Эрон ҳамда Араб мамлакатиндаги жамики ҳарб кучларни бир мушт қилиб йиғайлик. Бу ҳолатда, агар жангу жадал муҳаққақ экан, ал-Хивақий жанобларининг таклифи жоиз кўринадур. Барча қўшинни салтанат сарҳадларига жамлаб, ёғийни ичкарига йўлатмаслик даркор. Зарбимиз шу қадар бўлсинким, бизга қасд қилган ёғий Дашт қўйнида маҳв этилсун».


    Бироқ отаси унинг бу маслаҳатига қулоқ осмади ва машварат якунида «Ҳар бир қалъа, ҳар бир шаҳар ўзини ўзи ҳимоя қилсин» , деган мантиқсиз қарорни қабул қилди.


    Бу чиндан маънисизларча чиқарилган қарор бўлиб, бутун Мовароуннаҳрни ўз ҳолига ташлаб қўйиш, дегани эди.


    Хоразмшоҳ ожиз эмас эди, савдойи мижозлик ҳам унга бегона, аммо унинг руҳий синиқлиги мудом бознаб турган чўғ устига кул тортиб турди. У қудратли эди, бироқ тўрт юз минг лашкарга эга бўлган Султон қаъиятни қўлдан бой бериб қўйганди. Уни онаси бошлиқ қипчоқий қузғунлар тўдаси ўраб олганди. Ва бу бехосият қавм мудом унинг толеидаги шамни ўчирмоқ пайида бўлди. Мудом йўлида кўндаланг турди. Бу тўда унинг атрофида мудом фитна қўзиди. Қабоҳат ва зулмни авж олдирди. Қонлар тўкди.


    Хоразмшоҳ бошдаёқ сустлик қилди. У онасининг измида юриб, қипчоқ галаларининг салтанат ичкарисига қадам-бақадам киришига изн берди. Хусусан, отасининг ўлимидан сўнг ҳеч қанча вақт ўтмай қанғилардан бўлган лашкарбошисини вазифасидан четлатди. Унинг ўрнига онасининг уруғидан бўлган Хумор Ағуни туркий қўшинларига сардорликка тайин этди. Қудратга кирган лашкарбоши Хумор Ағу эса қўшин сафини қипчоқлар қавми билан тўлдириб борди.


    Шундан сўнг Хоразмшоҳ бирин-кетин тоғалари ва бўлаларини вилоят ҳокими этиб тайинлади. Султон бу қавмга ишониб, кўп хатоларга йўл қўйди.


    Йигирма йил алдовлар ва фитналар ичида ўтди. Аммо буни у дастлаб англамади. Қипчоқлар киши билмас хиёнаткор фитналари билан кўп номаъқул ишларни амалга оширди. Булар туфайли салтанатда кўп адолатсизликлар содир бўлди...


    Вояга етган шаҳзода Жалолиддинни султон Муҳаммад Ғазна, Бомиён, Ғур, Буст, Такинобод, Заминдовар ва Ҳиндистон қадар ёйилган ҳудудларга ҳоким этиб тайин этди.


    Ўшанда кўклам чоғи эди. Хуросондан Самарқандга онаси Ойчечак Бегим билан қайтаётган Жалолиддин қипчоқлар томонидан уюштирилган суиқасдга дуч келди.


    Тонг ёришган, йўлда нафас ростламоққа тўхтаган хос лашкарлар яна йўл тараддудига тушишганди. Яна тўрт кун йўл юргач, Самарқандга кириб боришади.


    Отлар иситмаси ошган қум ўпқонларини писанд қилмай илгарилайди. Узоқдан қорайган шарпа кўрина бошлаган маҳал хавотири ошган Бадр Тархон отининг жиловини тортиб, ортига қайтди. У шаҳзода Жалолиддинга бунинг хабарини етказиш учун шошилди.


    Қум қати қайнаб, жазирама ҳам авжига чиқди. Жалолиддин қирғин ҳамласини сезиб, барчани огоҳ этди.


    Қаҳр отида олдинга қараб келаётган икки лашкар ниҳоят тўқнашди. Улар дуч келганнинг калласини олмоққа қасд этишиб, барчани қатл қилмоқ учун қилич ўйнатиб, қийқириқлари билан оламга овоза солди. Кимдир кимнидир беомон савалади. Бақир-чақир, оҳ-воҳ оламни тутиб кетди. Барчага жон ташвиши баробар тушди. Атрофни даҳшат қўпди. Тил тортмай ўлганлар, иҳраган кўйи бағри қонаб ётганларнинг саноғи йўқ эди. Жалолиддин бошлиқ лашкарлар бебошлар галасини маҳв этиб, уларнинг сардорини қўлга олди. Сардор Жалолиддиннинг жонига қасд қилиш учун уларни Туркон Хотун жўнатганига иқрор бўлди.


    Мана ҳозир айнан шу Дашт оша олисларга равона бўлган Жалолиддин ўша машъум воқеани эсга олар экан, тўпиғига довур титраётганини ҳис этди. У момосининг кибрли чеҳраси ҳамда отаси Хоразмшоҳ Туркон қаршисида ўйга ботиб турганини кўз олдига келтирди. Бу жуда аянчли ҳол эди.


    Ўшанда шаръий Валиаҳд ҳисобланган шаҳзода Жалолиддин ўрнига Ўзлоқшоҳ тахт вориси этиб тайинланди. Ўзлоқшоҳ Турконнинг қавмидан бўлган келини Қутлибикадан туғилган шаҳзода эди. Жалолиддин эса бир қадам орқага чекинишга мажбур бўлди. Бу чекиниш унинг келажаги учун муҳим эканини биларди.


    Наҳотки умрининг қолган қисми шу ўйлар исканжасида ўтса? Адолат ҳукми борми? У қаерга, қачон ғойиб бўлган эди?


    Шу савол Жалолиддинни ҳушёр торттириб, мудом бедорликка даъват этиб турди.


    Отлар дупури оламни тутди. Янтоқ унган Даштнинг эса ҳали ҳали-бери поёни кўринмасди.


    Жалолиддин юзида униб чиққан терни сидирди. Аммо бошида ғужғон ўйнаётган ўйларни ҳаргиз сидира билмади.


    Салтанат ичкарисига ўрланиб кирган қипчоқлар галаси мудом фитна қўзиш билан банд бўлди.


    Ҳаёт-чи?


    Ҳаёт жангу жадал ичида тебранади.


    Бу жанг – бу омонсиз саваш кейинги йигирма йил ичида дорулсалтанада янада авж олган эди. Қабоҳат ва зулм жаҳолат гулханини қўзғаб турди. Қонлар тўкилди. Салтанат иккига бўлинди. Отаси Самарқандда, момоси Туркон Гурганжда ҳукм сурди. Бу ҳол тамойилларни тубдан ўзгартириб юборди. Кўриб-билиб турганлар эса бу ҳолга унсиз бўйсунди. Риёкор қипчоқлар яна ноҳақликлар содир этиб, зулм отига минди. Қипчоқлар ҳомийси Туркон уларни қувватлаб турди. Яна кўп адолатсизликлар содир этилди. Асил Валиаҳд Жалолиддин ўрнига Ўзлоқшоҳнинг тахт вориси этиб тайин этилиши бунга ёрқин намуна эди. Бу қабоҳат ўйинининг асл кўриниши, адолатсизликнинг исботи эди.


    Туркон-чи?


    Унинг пайтавасига қурт оралаб қолганди.


    У бошидан хато кетганди. Хотун ўз атрофига йиққан қипчоқий қавми ва кўп сонли сарбозларига таянган ҳолда ўғли Хоразмшоҳнинг йўлига ўз хоҳишларини кўндаланг ташлади. Ўз жигари билан рақобатга киришди. Султон сустлик қилди. Унинг руҳий синиқлиги мудом панд берди. Пичоқ этга бориб қадалгач, ён бериб, онасига буткул таслим бўлди.


    Туркон Хотун шавкатли хожаси Алоуддин Текеш фармон берган тўқсон тўққиз буйруқнинг йигирма нусхасини кўчириб, сақлаб қўйганди. Булардан асосийси:


    Мовароуннаҳрда шаксиз шаръий Ислом давлатини жорий этиш;


    Дорулсалтана тамойилларини бузмаслик;


    Тўнғич фарзанд шаксиз валиаҳддир;


    Салтанатни фақат адолат асосида бошқармоқлик;


    Шаҳзодаларнинг хавфсизлиги шаҳаншоҳ ҳимоясида бўлмоғи...

  


  
    16. Олий Фармонга дарз етди


    Хоразмшоҳлар-чи? Улар бу фармони олийни арслон терисига қаҳрабо ҳарфларда муҳрлаб қўймаганмиди?


    Ёсуман Туркон Хотун!


    Олий фармонни бузишга ва хожаси шавкатли Текешнинг пок руҳини безовта қилишга на ҳадди сиғмиш унинг?!


    Ойчечак Бегим-чи?


    У шоҳ хожаси Муҳаммад Хоразмшоҳга боболаридан омон етиб келган бу муборак фармонлар авайлаб сақланишини биларди. Шунда у бу фармонлардан ўзига бир нусха кўчиртирди. Нафақат кўчиртирди, балки у буларни ёд олди. Ва ўғли Жалолиддиннинг-да тафаккурига сингдирди. Ўшанда шаҳзода ўспирин тафаккури билан буни англаб етганди: бобоси Текеш мана шу тамойилларга таянган ва салтанатда адолат ўрнатиб, ҳокимиятни бошқарган.


    Ўшанда Ойчечак ўйланиб қолганди...


    Бир гал у қайнотаси султон Текеш хожаси Муҳаммадни ёнига чақириб, ҳақиқатни сўзлаган, шунда Ойчечак Бегим уларнинг бу суҳбатига эшик ортидан тасодифан шоҳид бўлганди.


    Кўпдан унут бўлган ўша манзара Ойчечак хаёлида жонланиб, шаҳзодага қараб сўзлади:


    – Бобонг шавкатли Текеш мужтабо эди.


    – Аммо не сўзлигин уқмадим, аниқлик киритсангиз!


    – Мужтабо, – деди у ҳавода доира ҳосил қилиб, – саралаб олинган, – дея таъкидлади.


    Шаҳзода бошини қимирлатиб:


    – Уқдим, мана энди уқдим, – деди.


    Ойчечак гапида давом қилди:


    – Туркий сарой тамойилларида шундай: тўнғич фарзанд шаксиз валиаҳддур! Илло, бобонг Текеш отаси Эл Арслонга тўнғич фарзанд эди. Анинг тўнғич зурриёди отанг Муҳаммад эрур. Сен эса бизга тўнғич фарзандсан.


    Жалолиддин ўрнидан турди, у миннатдор қиёфада бош қимирлатиб, кейин тавозе билан онасига таъзим қилди.


    – Қани ўтир, гапимнинг қолганини эшит, – гапида давом қилди малика, – ўшандаёқ бу тамойилларга дарз кетган эди. Бобокалонинг Эл Арслон тўнғич ўғли Текешни Жанд вилоятига волий этиб жўнатди. Орадан пича фурсат вақт ўтгач, ҳаммаси тубдан ўзгариб кетди. Ўлим тўшагида ётган Эл Арслон муҳим қарорни бузиб, кенжа ўғли шаҳзода Султоншоҳни валиаҳд деб эълон этди. Шу тариқа асл валиаҳдмас, Султоншоҳ тахтга кўтарилди. Бобонгнинг ўлимидан сўнг салтанатни ёш, бунинг устига иқтидорсиз Султоншоҳнинг ўрнига онаси бошқарди. Бу – тамойиллар бузилиб, салтанат омонат қасрга айланиб бораётганидан далолат эди.


    – Ҳақсизлик! Бу қандай бузуқ ҳол бўлди? – шаҳзода ўтирган жойидан туриб кетди.


    – Ўғлим, ўтир, қолганини сабр ичинда эшит!


    Шаҳзода жойига чўкди. Онаси эса гапида давом этди...


    Ўшанда Жалолиддин бобокалони Эл Арслоннинг дорулсалтана чеккасида бино этилган ҳашаматли хилватхонасида кечган ҳаётини томоша қилди.


    Магар, улкан дорулсалтанада, фармони олийда ҳеч битилмаган, аммо мудом ворисларини етакловчи бир сўқмоқ бор эди. Ўша сўқмоқ уларни олов тилчалари билан алдаб-авраб, қўлларидан тутиб, кўнгил даричаси томон беомон етаклар эди. Даричадан ичкарига кирган кимсанинг эса бу ажойиб гўшадан ҳеч чиққиси келмас эди.


    Кўнгил иши ўрганилмагандир.


    Кўнгил иши шундай талотум; бунда ҳатто шоҳлар ёрнинг ҳузурида бир банди эди.


    Эл Арслон ҳам жунун асосига таяниб, мажнун ридосига ўраниб қолди.


    Белидан қўри-қуввати, кўзидан эса нури кетиб, қарилик бўсағаси томон одимлаётган Эл Арслон кутилмаганда бир малакка дуч келди. Бу бетимсол ҳилқатни кўрган қария туйқус жон томирига жоду қони қуйилаётганини ўша лаҳзадаёқ ҳис этган эди. Соҳибжамол ҳурлиқо ёнида бўлганида, у ўзини навқирон ҳис этар эди.


    – Шу чоққача қаён эдинг, келиб мани хушнуд этдинг!


    Султондан таҳсин эшитган малак шаҳаншоҳга таъзим бажо келтирди. Хоразмшоҳ Эл Арслон унга яқинлашиб:


    – Малойик, исминг не сенинг? – дея савол этди.


    – Асмо! – жавоб қайтарди у.


    Шоҳ қўллари унинг зебо-ю инжа жамолини силади. Сўнг ҳурлиқонинг нозик белидан қучиб эркалаётиб, қулоғига шивирлади:


    – Асмо исминг мозийлар кўмсун. Бундан буён исминг сенинг Сумангул бўлсун!


    У ёрини яна эркалаб қучди ва сулув юзини чаман ўпичлари билан безаб чиқди.


    Хоразмшоҳ Эл Арслон маҳбубасининг жисми жонида ишқ оловини ёқиш учун ўз лабидаги ўпичларига ўзи ўчакишиб, уни қайноқ оғушидан бўшатмади, сўнг даст кўтариб, хилват гўшангасига олиб кириб кетди.


    Йил ўтиб Сумангул унга шаҳзода ҳадя этди: у ҳам она бўлди, у ҳам барча оналар сингари ўғли Султоншоҳни жонидан ортиқ кўрди.

  


  
    17. Зафар қучган Текеш


    Умрининг қор фаслига зариф баҳор олиб кирган бу аёлга Эл Арслон ипсиз боғланган эди. Сумангул измида юрган Эл Арслон тўнғич фарзанди Текешни Жандга волий этиб тайин этади. Текеш волидаси билан Жандга жўнади.


    Энди Сумангул учун мақсадга етишмоқ фурсати яқинлашмоқда эди. Хоразмшоҳларнинг олий фармони шунда илк бор бузилди. Ўлим тўшагида ётган Эл Арслон валиаҳдлик фармонини ўзгартириб, кенжа ўғли Султоншоҳни тахт вориси этиб тайин этади.


    Жалолиддин бобокалони Эл Арслоннинг шу тариқа кечган ҳаётини тинглаб, томоша қилар экан, илк бор ҳақсизлик билан тўқнашиб турар эди. Унинг ҳолини кўрган Ойчечак яна сўзланди:


    – Асл ворис, шаръий валиаҳд саналган Текеш иқтидорсиз ва қўрқоқ Султоншоҳга бўйсунишдан бош тортди. Фақат угина салтанат тамойилларига дарз кетиб, фармони олий бузилганига асло тоқат қила олмаган.


    Ойчечак ўтирган жойидан қўзғалди.


    – Бобонг Текеш Қорахитойлар қўлловида Гурганжга қўшин тортди. Ва қирғий чангали билан Султоншоҳдан ўз мулки саналган Мовароуннаҳрни тортиб олди. Чорасиз қолган Султоншоҳ эса Нишопур томон қочди. Ва у ерда Муаййид ад-давла Ой-Або ҳузурида паноҳ топди.


    Эрлик жасорати билагида қайнаб, елкаларида бўртган Текеш музаффарлик туғини қучди...


    Ойчечак тағин ўйланиб қолди.


    Бу 1172 милодийнинг баайни зимистони эди. Текеш тахтга чиқди. Аммо омонсиз саваш олдинда эди. Султоншоҳ ва Текеш ўртасидаги муттасил жанг йигирма йил давом этди. Қочоқ Султоншоҳ бепоён Хуросоннинг бир қанча вилоятларини босиб олгач, Марвни қароргоҳига айлантирди.


    Она бутун вужуди қулоққа айланиб, ўтмиш ҳодисотларини тинглаётган ўғлига айтди:


    – Бобонг Текеш адолат асосига таяниб ҳокимиятни юритган шоҳ эди. У ўлими олдидан тўнғич фарзанди, отанг Муҳаммадни валиаҳд этиб, икки оёғини ёзиб хотиржам боқий уйқусига кетди.


    Малика Ойчечак унга яна дорулсалтана тамойилларини эслатди. Ўшанда ўн бир ёшли Жалолиддин боболаридан омон етиб келган бу Олий Фармонни онасига ёддан айтиб берганди.


    Аммо орадан йиллар ўтиб, Фармонга яна дарз кетди.


    Жалолиддин кўз ўнгида ҳаёти мозийга кўмилган бобоси Текешнинг нурли суврати намоён бўлди. У ҳамон ўйлар исканжасида эди. Бир гал у онаси Ойчечакнинг «На ўтмиш, на келажакдан умид уйғонур. Чунки ўтмишим ўткин бўлди! Келажагим-чи? Келажагим гумондур манинг!» деганини эшитиб қолганди...


    Аммо бари бир тафаккур мавжудликни тартибга солиб, адолат измида бошқарар эди. Ойчечак кўклам остонасида ғамдан сочларига бит оралаган мотамсаро кампир каби ночор ўтирар эди. Уфққа эриниб бош қўйган оташ олов тилчаларини қимирлатиб, уни шомнинг заъфарон дунёсига чорлаётганди. Бу олов тилчалар чорласа-чорламаса бари бир борлиқ шомга елка тутганди. Унинг олдида эса қора чимматига ўранган кўланка – хуфтон турарди...

  


  
    18. Тузоқ


    Ойчечак бир нохушликни савқи табиий сезаётганди.


    Қайнонаси Туркон истаса-истамаса Муҳаммад Хоразмшоҳнинг тўнғич фарзанди Жалолиддин бир кун шаръий Валиаҳд бўлишига фақат у ишонар эди! Ва ёлғиз угина жигарбандига буни дилдан соғинган эди. «Оллоҳ танлаб уруғ қадагандир, илло бул умидли уруғдан бир кун таянч чинори униб чиққай».


    Туркон-чи?


    У шохлари кўкка бўй чўзган, бу таянч – чинор дарахтига хиёнаткор нигоҳлари билан ўрланиб боқди. Нечундир унинг попуги пасайган эди, аммо ҳийлакор нималарнидир режалаб юргани алайно-ошкор кўриниб турарди. Шунда у ўғли Муҳаммадни шароб ичириб, кайф қилган чоғида оғдириб олмоқ бирдан-бир чора эканлигини келинига уқтирди. Фақат шу йўл билан қипчоқий келинидан туғилган невараси Қутбиддин Ўзлоқшоҳни валиаҳдликка унатиши мумкин эди. Бу ўғлига қўйилган тузоқ эди. Аслида бу бир фитна эди. Ҳам тузоқ, ҳам Хоразмшоҳга жўнатилган фитна эди.


    Самарқандни пойтахт тутган Хоразмшоҳ Хоразмга ташриф буюрди. Аммо у ўзига бир тузоқ қўйилаётганидан бехабар Гурганж саройида нақ қирқ кун қолиб кетади. Унга машъум тузоқ тайёрланганди. Яна денг, бу тузоқ ўз волидаси томонидан қўйилса. Ўз онанг сени таъқибига дучор этса. Ўз онанг ҳукмдорликка даъвогар бўлса. Ўз онанг сен билан рақобатга киришса, сен унинг сочини бўйнига дор эта оласанми? Ҳаёт ўз қобиғидан чиқиб давом этарди.


    Ануштегиний Хоразмшоҳ шаҳзодалар-чи? Улар тамойиллар бузилиб, муаззам дорулсалтана нураб бораётганидан огоҳ эмасмиди? Оллоҳ куч-қудрат ва ақлу зако бериб, салтанат муяссар этса-ю, сен нобакор унинг олтин калитини ўз қўлларинг билан келгиндилар қўлига топшириб қўйсанг.


    Жангу жадал кечиб, муҳташам дорулсалтана барпо этган озод Хоразмшоҳлар руҳи энди омон учгайми? Ахир бу ҳудудсиз салтанат – Тангри ёрлақаган Хоразмшоҳлар дорулсалтанаси дея бекорга алқандими?

  


  
    19. Вақт ҳакамдир


    Зирҳли эшик очилиб, остонада Хоразмшоҳнинг завжаси кўриниш берди. Бу Турконнинг суюкли невараси шаҳзода Қутбиддин Ўзлоқнинг онаси эди. У Султон билан ёлғиз қолганда, албатта, сафсар гулли шоҳи кўйлагини киярди. Ҳарир либосли Қутлибика Хотун тавозе билан таъзимда бош эгди.


    – Қани, лутфан! – Дастурхонга таклиф этди Хоразмшоҳ!


    Тановулдан сўнг Қутлибика шаҳаншоҳ хожасига шароб тутқазди. Шундан сўнг султон шароб кетидан тағин шароб симирди.


    Муаззин овози янграган маҳал Хоразмшоҳ уйқу ичида ғафлат босиб ётарди.


    Гурганж ҳокими Хумортакин эса опаси Туркон қаршисида куймаланарди. У малика қўлига Муҳаммад Хоразмшоҳ муҳри босилган фармони олийни тутди. Бу Қутбиддин Ўзлоқ Мовароуннаҳр валиаҳди этиб та-йин этилгани ҳақидаги муҳим қарор эди.


    Малика Туркон бу тонг ғолиблик нашидасини суриб, ҳамёза тортаётган маҳал, баногоҳ вазири аъзам ташриф қилганини билдиришди.


    – Изн берсангиз, Валиаҳд шарафига шикор уюштирсак!


    Туркон Хотун сукут ичида гўё «тўхтаб тур» деган ишорада ўнг қўлини озод кўтарди.


    Вазир ортига тисарилди.


    – Бу борада шаҳаншоҳ Султон Муҳаммад Хоразмшоҳ изн бергай!


    – Шаҳаншоҳимиз ҳали уйқудалар!


    – Бу айни муддао!


    Хоразмшоҳ уйқули кўзларини базўр очиб, алланечук туман ичида тўлғанган кўйи атрофга боқди. Шунда димоғига бурқсиган ҳид келиб урилди. Бу фитна қуюни эканини у дастлабига англамади. Аллақандай мавҳумлик ичида юксалаётган кибр энди уни омон қўйсинми? У атрофига боз-қайта разм солиб қаради. Юракни хун қилувчи дилгирлик қайдан пайдо бўлди экан?! Димоғига яна ўша ҳид келиб урилди. Бу чиркин муҳит ҳиди эди! Савқитабиий сезгилари уни ҳали алдаган эмас!


    Жисмдаги хасталикни йўқота билмас малҳам дорининг кимга ҳам кераги бор. Англадики, қалбининг қоронғу кўчасини ёритгувчи умид ва ишонч шамчироғи сўниб бораётир. Кўрдики, атрофи қора мудҳиш чиммат билан ўралаётир.


    Занглаган, ҳам пиликсиз чироқнинг меҳробда туришида на қиймат қолди?! Тафаккурдан жудо бўлган шоҳ ҳаётида на ҳикмат қолди?! Алҳол Хоразмшоҳ бир ҳикматнинг маъносини чақди:


    «Хиёнат – ёвузлик кўчасига кирган разилликнинг бир кўринишидур. Киши ё ҳасад, ёки дунё ва шуҳрат туфайли сотқинлик кўчасига киргай». Онаси Туркон унинг йўлида кўндаланг турарди. У йўлида кўндаланг турган онасини босиб ўтишга ўзида журъат тополмай, гарангсиб қолди. Қутлибика қайнонасининг ридоси остида яширин эди, Ўзлоқшоҳ эса момосига осилиб турарди.


    Аммо шу ўткинчи ҳаёт оқимида оғишмай, Ануштегинийлар сулоласи мувозанатини сақлай билган Жалолиддингина отаси йўлида умид чироғини қўлида тутиб турар эди. Фақат Жалолиддингина дониш ақлу идроки ва фаҳму фаросати билан ўткинчи дунёнинг чиркин ўйинларига аралашмай четда сокин турарди. Чунки ўткинчи шон-шуҳрат олдида озод руҳни асрамоқ ғоят муҳим эканлигини у билар эди. Фақат пок қалбли инсонларгина залолат ботқоғига чўкаётган дунёни шу покиза қўллари билан қутқармоққа қодир эди... Ва шаксиз дониш, зако аҳлигина покиза иймонлари билан чиркин тўлғамаларни пуфлаб, йўқлик қаърига улоқтира биларди.


    Туркон Хотун ҳад билмади. Аммо керагидан ортиқ кибрга берилган кимсанинг тезда завол топиши аён эмасмиди?


    Шуҳратпарастлик ва манманлик дорулсалтана тамойилларини издан чиқаради. Бу чиркин ҳислар салтанат ворисларини покиза иймондан маҳрум этади.


    Фақат адолат ва якдиллик салтанат мезонлари ва тартиб ўлчовларини изга солувчи ягона қурол эди. Бу йўлнинг қамчисини тутган шоҳгина Музаффар Маликшоҳ номини олади.


    Вақт-чи?


    Вақт буюк ҳакамлик даражотини унутгани йўқ! Асло унутгани йўқ! Фақат Вақт хоинликдан холи олий муҳрини босиб бормоқда эди. Мангу барҳаёт Жаноби Ҳақ эса тақдир ўлчовини битиб, адолатсизлик содир этилган Хоразмшоҳлар дорулсалтанасида беомон учган безовта Озод Руҳни асраб-қўриб турарди.

  


  
    20. Туркон чорлови


    Ғолиблик нашидасини сурган Хотун-чи? У афсун асосига таяниб, сохта нағмасини чалиш билан овора эди. Бу сохта нағма икки дарё оралиғидаги юрт – Моваронуннаҳрга юборилган афсунгар бўрони эди. Ануштегинийлар хаёлини эсга солган Жайҳун эса мотамсаро, савдойи она каби йиғлаб оқарди.


    Алҳол дорулсалтанада покиза иймонли ҳамда ҳийла кўчасига кирган каслар икки ёнга ажралди.


    Ўшанда дорулсалтана иккига бўлинган эди.


    Улуғ қанғлилар ва такаббур, келгинди қипчоқлар!


    Тағин Ануштегинийлар Озод Руҳини юлқиб тортган ҳур шамоллар дашт оша тиним билмай изғийди. Боз қайта Қодир Эгам Хоразмшоҳлар дорулсалтанаси осмонида безовта учган Озод Руҳ шамойилларига тасалли бўлиб, уларни муттасил қўриб турарди.


    Туркон валиаҳдни ҳузурига чорлади. Шунга кўра Ўзлоқшоҳ Туркон қаршисида ҳозир бўлди.


    Қутбиддин Ўзлоқшоҳ тиз чўкиб, момосининг қўлларини кўзларига суртди, сўнг ортига тисарилди... Кибрдан танқайиб кўтарилган бурнининг катаклари очилиб-ёпилган Хотун валиаҳдга разм солди. Туркон чуқур, аммо оромланиб нафас олгач, Қутбиддин Ўзлоққа гап қотди:


    – Валиаҳд!


    Қутбиддин унга таъзим бажо келтириб:


    – Не амрингиз бор, Бек Онам?! – деди.


    – Яқинлаш!


    – Бош устига.


    Ўзлоқшоҳ яқинлашди.


    – Бир саволим бордур, валиаҳд, унин юзиндан ҳузуримга чорладим сани!


    – Савол этинг, Бек Онам, магар бутун вужудим қулоқ бўлиб сизни тинглагай!


    – Сан Кимдан қўрқурсан?


    – Жалолиддиндан!


    Туркон ичида қўзғалган недир аламдан титраб кетди.

  


  
    21. Ануштегиний тўлқин – Жалолиддин


    Туркон хуфялари Жалолиддиннинг ҳар қадамини хиёнаткор нигоҳлари билан таъқиб этдилар. Аммо Хотун орзуси нечундир секин-аста сўна бошлади. Магар Қутбиддин Ўзлоқшоҳ тахт ворислигига яроқсиз эди. Бу вужудида жасорати сўник валиаҳд, Тангри ёрлақаган бу юртни қамчи асосида бошқара билгайми? Адолатсиз ҳамда салтанатни бошқаришга яроқсиз ҳукмдорнинг на лозимоти бор?! Бу барчага аён ҳақиқат эмасмиди?!


    Бу гал Туркон Хуросондан қайтган шаҳзода Жалолиддинни ҳузурига чорлади. Муаззам сарой замини хоснавкарлари қуршовида келаётган Жалолиддин қадамлари залворидан титрарди.


    Туркон ҳушёр тортиб, вазиридан сўради:


    – Бу анинг қадамлариму?


    – Шундоқдур, маликам!


    Эшик оғаси шаҳзода Жалолиддин ичкарига кирмоқ учун изн сўраётганини билдирди.


    Ё ҳу! Мовароуннаҳрга шиддатли зарби билан кириб келган Қутайба нақ Хотуннинг қаршисида турарди, ё ҳу! Хотун вужудида жасорату шиддат қайнаган, билаклари йўғон Мангубердини беихтиёр бутун Мовароуннаҳрга жар солиб, Ислом нури ва Муҳаммадий суннатини ёйган Қутайбага ўхшатди.


    Туркон кўзини юмиб-очди ва кўрдики, ўзига маъноли тикилган шаҳзода Жалолиддин гўё боболари Ануштегинийлардан авлодларига мерос қолган олий фармонни ўқиб эшиттираётгандек эди. Бу ёзувлар унинг қаҳрабо каби тимқора қорачиқларида зоҳир эди.


    – Хайрли кунлар бўлсин, Бек Онам!


    Лутфан эгилган шаҳзодадан кўзларини узмай турган Хотун ниҳоят тилга кирди:


    – Шаҳзодам! Яқинлаш бунда!


    – Қуллуқ!


    У ўзига кибр-ла боқиб турган малика томон яқинлашди. Сўнг момосининг ўзига чўзилган қўлларини кўзларига суртди.


    Волида Туркон томоғини қириб сўзлади:


    – Бир саволим бордур, унин юзиндан сани ҳузуримга чорладим.


    – Чорловлари муборак келгай!


    Атроф сув қуйган каби сокин ва осойишта эди. Шунда Жалолиддин Турконга қўшилиб ҳатто вазири-да аллақандай энтикиб турганини идрок этди. Туркон сўради:


    – Шаҳзодам, кимдан қўрқурсан!


    – Бек Онам, Танҳо Оллоҳдан қўрқурман!


    Шоҳиду шаҳодатлар Жалолиддин жавобидан сўнг улуғ Туркон баайни жазавага тушиб қолганини айтмишлар.


    Хотун икки дарё оралиғидаги бу қудратли тўлқин шиддатини фитнакор қўллари билан бўғмоққа жазм этганди. Аммо тўлқин шиддатли, бағоят исёнкор эди. Бу асов тўлқин шиддатида чиндан қудратли куч мужассам эди. Шунда гурганжликлар Ойчечакка сирли хабар етказишди. Ўшанда улар икки дарё сувини мавжлантириб турган бу давомий Ануштегиний тўлқин Жалолиддин эканини тан олишганди. Чунки улар бу қудратли тўлқинни мудом мавжлантирмоқ учун мангу порловчи бузрук қуёш илоҳий, инжа зиё сочганига гувоҳ бўлишганди. Улар бунга шаҳодат келтиришган эди ...

  


  
    22. Хоразмшоҳ мактуби


    Аслида Ануштегинийлар ақлу зако уммонидан баҳраманд бўлган Жалолиддин – Хоразмшоҳ арслонлари орасидаги шер эди. Бу шернинг ҳамласи рақибини эсанкиратиб қўярди. Аммо отасининг салтанатда ўз ўрнини йўқотиб бораётганини кўриш фарзанд учун ғоят оғир эди. Айнан унинг узоқни кўра билмас калтабин сиёсати Мовароуннаҳр бошига кулфатлар ёғдирди. Бу улкан дорулсалтананинг инқирозга юз тутиб, емирилиб бораётганига бир ишорат эди. Шаҳзода тишларини тишларига қўйди, шунда унинг жағлари бўртиб чиқди. Кўз ўнгида омонсиз жанг ва қиличини қайраган қаттол қўли намоён бўлди. Азоб исканжаси уни тарк этгиси келмасди. Атрофида чиндан қаттол қиличи мудҳиш ўлим манзарасини чизиб, муттасил таҳдид солиб турарди. Чап кўксида қўзғалган бу галги санчиқ уни ҳушёр торттирди. Бир қўли от тизгинини ушлаган, иккинчи қўли эса чап кўксини силади. Унинг қовоқлари уюлди. Санчиқ ўтиб кетгач, у чуқур нафас олди. Аммо бир қўли ҳамон кўксини силаган ҳолида, бошқа қўли билан эса отни бошқариб кетар эди. Айни бу чоғ кўксида турган қўли чўнтагидаги мактубни силаб ўтди. Бу мактубни отаси султон Муҳаммад Хоразмшоҳ унга яширин йўллаган эди.


    «Кўзларим йўлингда, шаҳзодам... Муттасил ўй мани буткул хароб этди. Иниларингнинг қаттол қўлидаги қонли заволи, волидамнинг аччиқ қисмати ва дилпорам Хон Султон ноласидан кўнглим ҳасратда қолди. Кунлардир, ойлардир бир мужда кутиб чарчадим. Асло юзим кулмади. Савол этсам, қаттолнинг қонли қийратувидан, деган жавоб олдим. Мани бу ҳалокатга келтирган кибр ҳамда калтабинлик хислати. Ман буни англаб етдим, аммо кеч англаб етдим.


    Бир кун шамим ёниб тугагай, аммо тугар чоғим шукрлар бўлсин, ортимдан фарзандларим қолгай. Истагим шул, ортимда қол! Сан давомий Ануштегиний, Хоразмшоҳлар дорулсалтанасини беомон қийратиш, шаҳзодаларим жонини қонатиш ва дилбандларим ҳолини хароб этиш интиқомсиз қолмаслигини кўрсат! Аммо йўлларингга тиконлар қўюр, сан сағана қолгур темир тиконни писанд этмай ўта билурсан. Юрагингни армонлар эзар, аммо сан ожиз ғамларни шаксиз енгурсан.


    Виждонинг – интилар ойдин йўлинг бўлсин. Чингиз қиличидан омон қолган иниларингга бошчи бўл. Кўзларим йўлингда, шаҳзодам, ўйлар ҳолимни хароб этган. Волидамнинг аянчли қисмати, дилпорам Хон Султоннинг ноласидан кўнглим ҳасратда қолди. Тилагим иниларингга бош бўлиб, аларни ҳузуримга бошлаб кел! Манинг сўнгги айтар сўзим бордир».


    Хоразмшоҳ онаси Турконнинг аянчли қисмати-ю, аҳли аёллари ҳамда танҳо қизининг топталган номусидан воқиф эди. Жувонмарг кетган шаҳзодаларнинг қонли заволи уни беаёв қийноқлар гирдобига ташлади. У шаҳзода Жалолиддинга мактуб битиб, уни шу тариқа яширин ҳузурига чорлаган эди.

  


  
    23. Валиаҳдлик қарори


    От чоптириб кетаётган суворий сувратидаги хос лашкарлар манзил томон илгарилайди. Уфқ равоғида шамснинг инжа жилвалари кўринди. Улар Ҳазор денгизига етиб келганди.


    Султон аянчли интиҳосини англаб етган эди, бу англовдан даҳшатга тушганлиги ҳам рост. Оролча мудҳиш ва ўлик сукунат ичида гўё мотамсаро нимарса янглиғ кўринди. Бу қайғуга чўмган мустамлака сукунатни илло, қирғоққа тинмай урилиб, сўнг телбанамо ортига қайтаётган тўлқинларгина бузмоққа қодир эди.


    Чўнқайиб қолган одамнинг ҳолатини эслатувчи улкан, қизғиш қоятошга келиб урилаётган сув, қарангки, унинг тусини ювиб ўчиролмаган. Билъакс, ҳар гал муамбар тўлқинлар келиб урилган чоғ қоятош қизариб, боз-қайта оҳорланаверарди.


    Хоразмшоҳ бу тош устида олисларга тикилган кўйи ўйга чўмиб ўтирар, оролчанинг сийна-ю соҳилига тиним билмай урилаётган тўлқинлар эса унинг дардчил руҳини юлқиб тортқиламоқда эди гўё.


    Ўшанда у англаб етдики, агар адолат қилса, ҳақиқат шаксиз қарор топгусидир.


    Олисларда тўшига туғ қадалган кема кўринди. Туғ шамолларда ҳилпираб, манзил сари яқинлашмоқда эди. Бу – Хоразмшоҳларнинг қуёш нурларига чўмилиб, шамолларда ҳилпираб, ял-ял ёнган ялови эди. Яловбардор Жалолиддин эса туғни сарбаланд кўтариб, отаси томон тобора яқинлашмоқда эди.


    Хоразмшоҳнинг тиним билмай кўкрак тепган юраги ҳапқирди; кўпдан унут бўлган бир куч шаҳаншоҳ вужудига қайтаётганди.


    Ануштегиний шаҳзодалар Хоразмшоҳ ҳузурида ҳозир бўлишди.


    Султон ютинди, сўнг шаҳзодаларга қараб айтди:


    – Кунлардир, ойлардир бир хабар кутиб яшадим. Аммо юзим кулмади. Юкундим! Аммо нажот топмадим. Ойлар муқаддам бир қарорга келиб эдим, бироқ кимсасиз оролчада на сасим, на садом чиқди. – Cултон дард ва алам ичида куйиниб сўзланди. – Онамнинг ва фарзандларимнинг аянчли қисмати мани хароб этди. – У ич-ичидан ўртаниб келаётган тўлғамани энди ичкари қайтара олмади. Бу тўлғама кўзларидан чақин каби чақнаб, атрофга сачради. У яна шаҳзодаларга юзланиб деди:


    – Сиз азиз жигарбандларимга қарор бергайманким, бу кундан эътиборан оғангиз Жалолиддин измида бўлғайсизлар.


    Хоразмшоҳ юриб бориб, Жалолиддин қаршисида тўхтади.


    – Ўксук кўнглимда сўнгги умид билан бергум бул қарорни. – У ютинди, кейин яна гапида давом қилиб, – Жалолиддин, cани Валиаҳду Мовароуннаҳр этиб тайинлагум! – деди.


    Шаҳзода қуллуқда бош эгди.


    Хоразмшоҳ бебаҳо тошлар билан безалган камарини белидан ечиб, Валиаҳднинг белига тақди. Сўнг кесгир қиличини унинг қўлига тутиб деди:


    – Валиаҳдлик камари ҳамда ўктамлик қиличи қутлуғ бўлгай!


    – Қуллуқ!


    Муҳаммад Хоразмшоҳ вужудига кўпдан унут бўлган ҳаловат қайтди. Ниҳоят, султон чуқур, аммо енгил тин олди. Елкасидаги улкан ташвиш юки тоғ каби қулаганди, илло ҳақиқат қарор топганди. Султон кўпдан дилига туккан тилак ва орзусини амалга оширган эди. Кечикди, аммо муҳим муҳрни босди.


    Хоразмшоҳ ўғлига яна айтдики:


    – Бир кун шамим ёниб тугагай, аммо тугар чоғим шукр қилгайман, чунки ортимдан фарзанди аржумандларим қолгай. Чин истагим шул, Жалолиддин, ортимда қол! Виждонинг – интилар йўлинг бўлсин. Чингиз қиличидан омон қолган иниларингга бошчи бўл!

  


  
    24. «Ал қасос ул минал Ҳақ!»


    Соҳилга тинмай урилаётган озод тўлқинлар Валиаҳд эркига туртки бўлди. Юзига шошқин шамоллар урилган чоғ Валиаҳд томирларига бир жилол қуйилди. Ўшанда у ўзини тўлқинлар каби шиддатли, шамоллар каби озод ҳис этган эди: кўпдан қудратли тўлқинлар мавжини, озод шамоллар эркини соғинган Жалолиддин Мангуберди олислардан, жуда олислардан таралиб, мавжланиб оқиб келаётган тўлқинларга юзланди:


    – Тўлқинлар мавжига онтким, Оллоҳ ёрлақаган, Гурганж ва Хивада ўрнашган Хоразмшоҳлар дорулсалтанаси Валиаҳди ман – Хоразмшоҳ Султон Алоуддин ибн Муҳаммад Жалолиддин Мангуберди, ман – Ойчечак Бегим зурриёди Жалолиддин Мангуберди бой берилган салтанатни яна қайта тиклагум!


    Қаттол қўлида жони қонаган, шаҳид кетган шаҳзода иниларим руҳи покига қасам, илло, жигарбандларимнинг қонли заволи интиқомсиз қолмагай! Ман интиқом олурман! Ал қасос ул минал Ҳақ!


    Волидам – момом Туркон эркига қасам! Синглим, жигарпорам Хон Султоннинг топталган шаънига қасам, илло булар интиқомсиз қолмагай...


    Атроф осойишта ва сокин; қирғоқ бўйида соч тараб хомуш қолган мажнунтол ҳам афтодаҳол эди. Нарида бош кўтарган буталар ўзидан тиғиз ўрам ҳосил қилиб, жавлон уриб ўсиб ётар, ложувард осмон эса ҳар галгидан тиниқ ва мусаффо, феруза булутлар эса фалакда ором олиб сузиб юрарди.


    У тўлқинлар мавжига қадаган нигоҳларини олисларда ўзига қўл силтаб қолган отасига қайирди. Ҳув қирғоқ бўйида – харсангтош устида тек қотган отаси ғойибликка сингиб кетаётир эди. Мана, Хоразмшоҳ элас-элас кўзга ташланиб, митти нуқтага дўнди. Алҳол сўнгги нуқта ҳам кўздан ғойиб кетди. Фақат атрофни сувга булаган тўлқину, кўкда инжа зиё сочган бузрук қуёш намоён эди.

  


  
    25. Мужда


    Қоронғу тун сукунатида ором билмай бедор турган тунги дарвозабонлар от дупурини эшитиб сергакланди.


    – Ким у бемаҳалда тинмаган? – сўради тунги қўриқчилар.


    – Оғалар! Бу бизмиз.


    – «Биз» деганинг ким?


    – Хос навкарлармиз! Мовароуннаҳр султони улуғ Хоразмшоҳ Алоуддин Муҳаммаддан хабар келтирдик!


    Дарвозабонлар яна сўроқда давом этди:


    – Бу қандай хабар эмиш?


    – Бу тонг Мовароуннаҳр Валиаҳди султон Жалолиддин Мангуберди ибн Муҳаммад Гурганжга ташриф буюргайлар!


    – Бу ростму?


    Қўриқчилар ёруғроқ бўлсин учун машъалани бошлари узра кўтаришди. Сўнг бир-бирларига маъноли кўз уриштириб олгач, яна хос навкарларни саволга тутди:


    – Шаҳзода Жалолиддин Мангуберди Мовароуннаҳр Валиаҳди этиб тайинландиму?


    – Илло бу ростдур! Бу ҳақда улуғ султонимиз Муҳаммад Хоразмшоҳнинг муҳри босилган муборак қарорлари бордур.


    Ўшанда тунги қўриқчилар ва хоснавкарлар юзлашишди ва қучоқ очиб кўришишди. Яна дарвозабонлар кўзлари билан кўриб иқрор бўлдиларки, бу чиндан султон муҳри босилган муборак фармон эди.


    Яна хоснавкарлар айтдиларки:


    – Хоразмшоҳ султон Жалолиддин Мангуберди бу тонг илло Хоразмга қутлуғ қадам қўйгувси.

  


  
    26. Султон Жалолиддин даъвати


    Неча асрлик дорулсалтанага мудҳиш тўғаноқ бўлган Чингиз босқинига қарши оёққа турмоқ пайти яқинлашган эди.


    Бу вақтда Чингиз Хоразмга таҳдид қилаётганди. Аёвсиз саваш майдонида музаффарлик туғини баланд кўтариб чиқиш учун кучларни бирлаштирмоқ вақти етиб келганди.


    Гурганжга кириб келган султон Жалолиддин шаҳар аҳлига юзланди:


    – Биз – Мовароуннаҳрнинг асл ворислари оёққа турайлик! Бевақт завол топган жигарларимиз хуни интиқомсиз қолмаслигини ёғийга кўрсатайлик! Чингиз Бухорони яксон этди, Самарқанднинг кулини кўкка совурди, бешикда ётган гўдакларни ризқидан қирқди. Аёлларнинг сочини бўйнуга дор этди. Йиғлаб ётган мурғакларга-да шафқат қилмади. Шаҳидларнинг оҳу воҳи бизни қайғуга солди. Модомики мақсадимиз остонани қўримоқ экан, бирлашайлик ва тарқаб кетган қўшинларни бир муштимизга йиғайлик. Биз оёққа туражакмиз ва тариқ сингари сочилиб кетган лашкарларни жамлаяжакмиз. Биз ғалаба қозонайлик, бу ғалабамиз авлодларимиз тилида достон бўлажак. Илло, Ватан учун жон фидо қилмоқ инсонга шараф саналур.


    Хоразмшоҳларнинг бир муҳлат хато кетган Олий Фармони қайта жорий этилган эди...


    Эл Арслон дарз кеткизган фармонни бобоси – шавкатли Текеш тузаб, яна қайта жорий этгани сингари султон Муҳаммад ҳам олийномага қайта мурожаат этиб, адолат қарор топмоғи учун муҳим муҳрини босган эди. Чиндан орадан қирқ саккиз сана ўтгач, Хоразмшоҳлар салтанатида бу ҳодисанинг яна қайтарилишида бир ҳикмат бор эди. Зотан, бу чиндан таажжубланарли ҳодиса эди. Олий Фармонга содиқ қолган ворислари Мовароуннаҳрни шу Фармон асосида юритмоқни дилга туккани рост эди.


    Бу бир улуғ ҳодиса, ёрқин мужда эди аслида; ложувард осмон тўлғаниб, қуйида феруза булутлар кўчди. Кейин бу ҳол-ҳодиса иккинчи, сўнгра учинчи қаватида содир эди... Осмонда бир юлдуз чарақлаб чиқди. Бу муҳташам ял-ял ёнгувчи маёқ беназир ҳарб юлдузи эди... Ҳамон моваронуннаҳрликлар айтишадики, бу – бетимсол оловбардор Жалолиддин Мангуберди – Мангуберди Жалолиддин номли бетакрор яловбардор ёвқурнинг чарақлаб чиққан ҳарб юлдузи эди.

  


  
    27. Суиқасд режаси


    Шом тушиб, зулмат чўкишини бетоқат кутган Ҳайбар Ясоқ дарвоза ҳатлаб ташқарига чиқди. У гузардан ўтиб, сўлга бурилди. Муюлишда қорайган кўланкага кўзи тушгач, шу шарпани қора тортиб олдинга силжиди. Аммо муюлишга етай деб қолган чоғ орқасидан кимдир келаётганини сезиб, қўйнидаги ханжарига қўл югуртирди. У юрмоқдан тўхтаб, қаққайиб қолди. Нотаниш кимса ёнидан ўтиб кетгач, Ҳайбар тағин олдинга силжиди.


    Муюлишда кимнидир бетоқат кутиб турган Содиқ Кулача шеригини ғира-шира қоронғида дарҳол таниди.


    – Cанмисан?


    – Ҳа.


    – Хайрият, шомам ўтди.


    – Айни муддаодур.


    – Қани, кетдик бўлмаса.


    Улар кўча оралаб, катта гузарга етишди. Анча юргач, ҳашаматли дарвоза ёнида тўхташди. Тамбаланган дарвоза ичкарисида тунги соқчи оғаларнинг паст овозда сўзлашуви эшитилди.


    Содиқ Кулача дарвозани икки бор тақиллатди.


    Ичкаридан:


    – Ким? – деган овоз келди.


    – Биз!


    – Биз деган кимсиз?


    – Cодиқ Кулача ҳамда Ҳайбар Ясоқ...


    Янги дарвозабон тайин этилган шекилли, йўқса Содиқ Кулача ва Ҳайбар Ясоқ Хумортакиннинг яширин «қинғир қўли»ку! Буларни ҳоким хонадонида хизмат этувчи барча оғалар билмасмиди?


    – Хўш?


    – На бу сўрдик савол! – Оғалардан жаҳли чиққан Содиқ Кулача ўпкаланиб, зардали гап қотди. – Модомики тунги соқчи эрсанг, дарвозани очиб, юз-кўзимизға қараб сўйлагин, оғам!


    Тамбаланган катта дарвоза очилиб, ичкарида икки дарвозабон кўринди. Уларнинг бири ёруғроқ бўлсин учун фонус кўтариб турар, иккинчиси эса дарвоза қанотини очиб, уларга пешвоз чиқди.


    – Хуш кўрдик, оғалар!


    – Ҳоким ҳазратлари билан учрашмоғимиз ижобат этилғондур! Ичкаридаларму?


    Фонус кўтарган соқчи:


    – Аммо оғалар, кутишингизга тўғри келадур. Cизни бу ерда қолдирмоқдин роҳатсизман, магар рухсат бўлса, ичкарига кирурсизлар, – деб фонусни шеригига тутди ва ўзи юриб бориб ички дарвоза ёнида турган эшик оғаларига нималардир деб уқтирди. Оғалардан бири ичкарига кириб кетди, шу кетган бўйи ўн беш дақиқалар ўтгач қайтиб чиқди. Шеригига калла силкиб, «Рухсат» деди.


    – Ҳоким ҳазратлари сизни ичкарида кутмоқдалар, – дарвозабон бошини қуйи эгиб, меҳмонларга йўл кўрсатди.


    – Қуллуқ.


    Улар ички дарвозадан тағин ичкарига киришди. Мармар ётқизилган хийла катта йўлак уларни Хумортакин ҳузурига бошламоқда эди. Шом ўтиб кетган, атроф ғира-шира қоронғи, аммо ҳар ерга осилган чироқлар ёғдусида кенг ҳовли чароғон эди.


    Улар катта ва кўркам қилиб қурилган муҳташам уйга етиб келишди. Бу ерда ички хонадон оғаси меҳмонларни кутиб турарди.


    Шуҳратпараст Гурганж ҳокими, қипчоқ қавмидан бўлган Хурмортакин дабдабали ҳаёт кечирарди. «Кўкча ҳовуз» деб ном олган бу муҳташам ҳовли чиндан кўркам ва сўлим гўша эди. Содиқ Кулача ва Ҳайбар Ясоқ аввал ҳам бу ҳовлида кўп бўлган, зеро, бу каслар Хумортакиннинг қинғир қўллари саналиб, ҳокимга тез-тез асқотиб турарди. Хумортакин уларнинг қўли билан кўп ёвуз ишларни ими-жимида бажарарди. Бу тун ҳам улар ҳоким ҳузурига бежиз чақиртирилмаган эди.


    Ички ҳовлининг тўрида тошдан кўтарилган бир ошёна бор. Ошёнанинг печи эртаю кеч ёқиғлиқ, мўрисидан тутун кўтарилиб турар эди. Бу ерда туну кун ошпазлар елиб-югуриб, таом пиширмоқ билан машғул бўлади.


    Йўлак четида эса ҳовуз. Атрофи кўк мармар билан ўралган ҳовуз ичида турфа жилоли балиқлар ҳар кундуз ғужғон ўйнашади. Атроф бағоят дилтортар, ҳар ерда осилган чироқлар ёғдуси айни тун қўйнида бу гўшага янада ажойиб ҳусн бағишлаб турарди. Алвон гулларнинг муаттар ҳиди кечки намлик билан омихта бўлиб димоққа урилади.


    Ҳовлининг тўрида муҳташам кошона қад кўтарган. Уларга пешвоз чиққан хонадон оғаси меҳмонларни ичкарига бошлади.


    Ошёна тўрида семиз ва беўхшов япалоқ юзли Хумортакин турли ноз-неъматлару хушбўй таомлар билан тўла хонтахта атрофида ястаниб ўтирар, унинг ёнида Жанд нойиби Қутлуғхон ҳокимга алланимани уқдирмоқ билан машғул эди. Содиқ Кулача қуллуқда таъзим қилиб:


    – Ҳоким ҳазратлари, чорловингизга кўра... – деди.


    – Қани, яқинлашинглар...


    Содиқ Кулача ва Ҳайбар Ясоқ яқинлашиб, ҳокимга тағин таъзим бажо келтиришди.


    Хумортакин уларни дастурхонга таклиф этиб:


    – Қани лутфан... – дея жой кўрсатган бўлди.


    – Ташаккурлар. – Содиқ Кулача, унинг ёнида Ҳайбар дастурхон четига омонат чўкишди.


    Ҳоким дастурхон четига чўккан мулозимларидан ҳол сўраган бўлди, кейин гапни чўзмасдан мақсадга кўча қолди:


    – Маълумингиз, Жалолиддин Мангуберди султон тайин этилмиш. – Норози қиёфада гап бошлаган Хумортакин меҳмонларга бир қур назар солди.


    – Маълум ҳазратим, анинг тайин этилгани бутун гурганжликлар оғзиндадур. Зотан, тамойиллар буни демагай. Ахир Қутбиддин Ўзлоқшоҳ валиаҳд дейилмасму?


    – Дейилур, – таъкидлади Хумортакин.


    – Онҳазратлари бузмиш бул қарорини... – Қутлуғхон норози қиёфада қисиқ кўзларини Содиқ Кулачага қадаб сўзланди.


    – Магар қарор сохта бўлса-чи? – таажжуб ичида сўради Содиқ Кулача.


    – Бул ҳақда онҳазратларининг муҳри босилган муҳим қарорлари бордур. Илло бул фармонга онҳазратлари Қутбиддин Ўзлоқ ва қолган шаҳзодалар гувоҳлигида муҳр босмишдур... – уқтирди Хумортакин.


    – Аммо биз бунга асло йўл қўймагаймиз! – Фитна қўзиган Қутлуғхон тиржайди. Хумортакин бўлса танқайган бурнини баттар кўтариб, чуқур нафас олгач:


    – Шундоқдур, – дея Қутлуғхоннинг гапини маъқуллади.


    Орага жимлик чўкди. Барча ўз ўйи билан банд эди. Ниҳоят Хумортакин Содиқ Кулачага қараб айтди.


    – Кулача.


    – Буюринг, ҳазратим.


    – Саройда, таомхонада кўнгилетарлар ишлайдур, дегандинг чоғи.


    – Шундоқдур, бул ростдур. Етти йилдан буён иним таомхона эшик оғаси бўлиб хизматдадур.


    – Эшик оғаси?


    – Шундоқ, ҳоким ҳазратлари.


    Хумортакин ўйланиб қолди. Унга эшик оғаси эмас, балки баковул, яъни чошнигир даркор эди. Чошнигир султонга узатилажак таомни синаб кўрувчи муҳим шахс ҳисобланиб, бу фитна ўйинида айнан унинг қўли асқотар эди.


    – На қарорингиз бўлса, амр этинг... – деди Cодиқ Кулача.


    – Манга чошнигир қўли даркордур.


    – Cултон Жалолиддин Мангуберди қудратга келгач, таомхонага бошқа кимса чошнигир тайин этилмиш. Таомхонанинг қарийб барча хизматчилари алмашинмиш, – маълумот берди ҳоким айғоқчиси.


    – Ҳим-м... Ул чошнигир ким эмиш?


    – Қанғлилардан дейилур.


    Хумортакин ўрнидан турди. У юриб бориб, ошёна поёнида қадди дол туриб қолди, кейин қайтиб келиб, Содиқ Кулача ёнида тўхтади.


    – Чошнигир бўлмаса, ининг бажаргай бул юмушни, – дея таъкидлади.


    – Ҳазратим, дедикларингизни англамадим...


    – Ининг исми не?


    – Чоғир!


    – Ҳим-м-м...


    Хумортакин бу гал яна ўйланиб қолди, кейин муҳим гапини айтмоқ учун тараддудланиб, ниҳоят томоғини қириб гапирди:


    – Cан дедикларимга қулоқ ос. Боз қайта шаҳзода Ўзлоқшоҳ Валиаҳд тайин этилмиш. Анинг изминда бўлган Бука Паҳлавон бул ишни тузамоқ тараддудинда. Биз-да анинг бул қарорини уйғун кўрдик. Cизлар эса бул юмушда бизга кўмак қўлини чўзгайсизлар.


    – Қандоқ бўлур? Бу қандоқ амалга ошгай?..


    – Андишаланма.


    Қутлуғхон қўйнидан оғу солинган шишани чиқариб, унга узатди.


    – Аммо... – Ўзига узатилган шишани олиб, таажжуб ичида Қутлуғхонга боққан Кулача, гапининг охирини айтмоққа ўзида журъат тополмай тили кесилиб қолди.


    – Санга боз қайта айтурман, андишаланма. Бул оғуни ининг Чоғир султон таомига қўшиб қўйгай, – уқтирди Хумортакин.


    – Аммо у бор-йўғи эшик оғаси.


    – Чошнигирни қўлга олмоқ мушкулми? – Қутлуғхон қўлини сермаб сўради.


    – Бул мушкул юмушдур. Ул қанғли Жалолиддинга содиқ қул эрур... – иккиланди Кулача.


    – Қўрқма, ининг эшик оғалари билан биргаликда бу юмушни бажаргай...


    – Аммо бул чунон хатарли эрур.


    – Магар қарор қатъий бўлса, хатар келиб бизга бош ургай.


    – Илло аҳли оиласининг жони султон қўлида омонатдур.


    – Cан дедикларимга қулоқ ос. – Уни тинчлантирди Хумортакин. – Асло андишаланма. Илло бул оғунинг таъсири учун ойлар даркор бўладур. Яъни оғу билинтирмай жон оладур.


    Содиқ Кулача ўйланиб қолди. У оғу солинган шишани қўйнига беркитиб:


    – Аммо муҳим дейилган яна бир кас бордур, – деди ҳокимга қараб.


    – Ким эмиш? – сўради Хумортакин.


    – Анинг исми Ғарибон эрур. Танҳо угина таомхонага кирмоққа рухсат этилган ички эшик оғаси саналур. Аммо уни кўндирмоқ ғоят мушкулдур.


    – Ани кўндирмоқнинг муҳим усули, – Хумортакин қўлини чап кўксига олиб бориб, бир йўла тўрт халтачани унинг қўлига тутди, – бул тиллалар хамир учидан патир. Юмуш бажарилгач, икки баробар зиёдаси ила тиллалар қўлингга теккай... – деди. – Ҳали ўйин олдинда. – Қутлуғхон мамнун қиёфада иршайиб сўзланди. Унинг хиёнаткор кўзлари совуқ ёниб турарди.


    – Илк фурсатни кўздан қочирмай ҳаракат қилмоқ даркор, акс ҳолда кеч бўладур! – Бу гал Хумортакин дастурхон четида келганидан буён гапга қўшилмай турган Ҳайбар Ясоққа юзланди. Бу кас ҳокимнинг хуфя номаларини эгасига етказувчи айғоқчи саналарди. – Ясоқ, ҳозирлигингни кўр. Эртага, тонгда йўлга чиққайсан.


    – Ҳоким ҳазратлари, қулоғим сиздадур! – Ҳайбар Ясоқ ниҳоят ўзига навбат етиб келганини англади. Маълум, пихи қайрилган Хумортакин уни ҳузурига беҳуда чақирмайди.


    – Малика Туркон Хотунга содиқ жами сардорларни Жалолиддинга қарши қўллагаймиз. Бул номани Зафар Мирзога олиб борурсан.


    Хумортакин хонадонини тарк этган хуфялар ўз уйлари томон равона бўлишди.

  


  
    28. Фитна қўзғалди


    Гурганжда фитна қўзғалган эди. Бу фитнанинг бошида турган кас Жанд нойиби Қутлуғхон бўлиб, у қариндоши Бука Паҳлавон қўлловида бу ишга бош қўшган эди. Султон Муҳаммад Хоразмшоҳ томонидан туркий қўшинларга сипоҳсолор этиб тайин этилган Бука Паҳлавон Валиаҳд Қутбиддин Ўзлоқшоҳнинг тарафдорларидан бири эди. У қудратли ҳарб кучига тая-ниб, Султон Жалолиддин Мангуберди билан рақобатга киришган эди...


    – Аммо муҳим дейилган касни бу тадбирга кўндирмоқ лозим.


    – Қўлимдан келганини қилурман. Андишаланманг, ани манга қўйиб беринг. Ўзим ани кўндиргайман.


    Гап вилоят қўшини сардори – соҳиби жайиш Амир-қул Донгдор ҳақида кетмоқда эди. Қутлуғхон таомланиб бўлгач, идишни дастурхон четига суриб қўйди. У ўзига тикилиб турган ҳокимга деди:


    – Сиз амирлардан хабардор бўлинг. Муҳим дейилган кас алар эрур. Аларни кўндирмоқ даркор. Магар, – у ўйланиб қолди, – магар фақат Тоҳир Малик мувофиқ кўринмас.


    – Хабарим бордур. Бу асов от зўр қувватли эрур. Аммо Зикр Сардорни ўйлаб қолдим. Анинг ҳисобида етти минг лашкар бордур. Сиз билармисиз, ул ким?


    – Албат, номини эшитганмен. Аммо анинг бирла маним яқин алоқам йўқдур.


    – Ҳозирлик кўринг ва ани сиз кўндиринг.


    – Маъқул. – Хумортакин чуқур тин олди. – Магар бирликда ҳаракат қилсак, охиринда ҳузур-ҳаловатга эришгаймиз.


    – Омин!


    – Омин!

  


  
    29. Мавлонқулининг ҳадиги


    Субҳи содиқ ором нелигини унутган Чоғир жонсарак бўлиб қолди. У нарида турган шеригига маъноли кўз уриштириб, ёнидан ўтиб кетди.


    Йўлак токчасида милт-милт ёнган шам ёғдусига узоқ тикилиб қолган Мавлонқули бир ёнига хиёл оғган қиличини тўғрилади. Гарчи у навкар сувратида бир ёнига қилич, бир ёнига ханжар осиб эшик ёнида турса-да, унга мутлақ бошқа юмуш топширилган эди. У султон Жалолиддиннинг яширин хуфяларидан бири эди.


    Тонг отган, аммо сарой аҳли ҳамон уйқуда ором олаётганди. Тунги қўриқчилар бўшаб, ўрнини бошқа навкарлар эгаллади. Мавлонқули нарида шипиллаб, эҳтиёткорлик билан қадам ташлаб келаётган кимсага кўзи тушди. Уйғун бир пайтда кошона оралаган ким бўлди? У юриб бориб, сарв дарахтидан ўйиб безалган устун панасида тўхтаб, секин атрофга назар ташлади, шунда йўлакнинг охирида куймаланаётган Чоғирга кўзи тушди. Кўрдики, Чоғир аллақандай асабий, бесаранжом ҳаракат қилмоқда. Чоғир у ён-бу ёнга қараб, ҳеч кимса йўқлигига ишонч ҳосил қилгач, саройнинг нариги бўлмасига қараб йўналди.


    Мавлонқули уни кузатишда давом этди.


    Чоғир муҳташам саройнинг поёнига етиб олгач, секин ортига бурилиб қаради. Кўрдики, атрофда ҳеч зоғ йўқ. У гўё бу ерда муқим қўриқчи тайин этилган навкар сингари тек қотиб турди: афтидан кимнидир кутмоқда эди.


    Ниҳоят, хос навкарлардан бири кўриниш берди. Чоғир ҳушёр тортиб, сўл қўлини кўтариб унга белги берди. Бу ишорани кутган Шитобий ҳам сўл қўлини ҳавода ўйнатди, кейин олазарак атрофига қараб олди-да, ҳеч ким йўқлигига иқрор бўлгач, Чоғирнинг ёнига етиб қелди.


    Чоғир шеригига шивирлади:


    – Қалай?


    – Тунги қўриқчи бўшаб, ўрнига Ғарибон эшик оғаси сифатинда турмиш.


    – Аъло.


    Шитобий тез-тез одимлаган кўйи кўздан ғойиб кетди. Чоғир эса режаланган топшириқни бажармоққа тараддудланиб, ортига қайтди.


    Муҳташам сарой оралаб, махсус бўлмага етиб келган Чоғир туйқус тўхтаб, кўкрагини пайпаслади, кейин яна олдинга илдамлади. У бўлмалар оралаб, таомхона томон йўл солди. Уни бу бўлмада Ғарибон кутиб турарди. Чоғир оғанинг қулоғига эниб шипшиди:


    – Бу кун нонуштада.


    Бир неча кун муқаддам унинг таклифига кўнган Ғарибонда энди тайсалланиш пайдо бўлганди:


    – Аммо бул юмуш ўта қалтисдир.


    – Нима, ё шаштингдан қайтдингму? Магар бул рост бўлса, бошинг кесилгай.


    – Манинг жоним гаровда.


    – Андишаланма, бул оғунинг кимсага таъсир этмоғи учун ойлар даркор бўладур.


    – Оғам, бари бир андишадаман.


    – Эшит, андишаланма, истеъмолчи соб бўлмагай, жони анинг аста-аста узилгай. Ма, буни ол.


    Ғарибон унинг қўлига халтача тўла тиллани тутқазди. Тилла қўлига теккач, Чоғир зумда ўзгарди-қолди. Ахир ақча деганлари кимга асқотмас?


    – Англадим.


    – Иш бажарилгач, тағин қолган тиллалар зиёдаси ила қўлингга келиб тушгай.


    Ғарибон бу гал чап қўйнига қўл солиб, ниманидир чиқарди.


    – Ани таомга қўшгайсан, аммо эҳтиёт бўлгайсан.


    – Сўйладикларингизни англадим, оғам!


    – Бу кун, нонуштага, – яна таъкидлади у.


    – Англадим.


    – Илло гапларим қулоғингга қуюлсин, Чоғир, ишни ҳалоллаб бажар.


    Пинҳона шивир-шивир сўзлашув тугаб, улар икки томон ажралишди.


    Мавлонқули тез-тез одимлаб жойига қайтди, аммо у буткул тинчини йўқотиб қайтди. Саройда суиқасд уюштирилаётгани унга аён бўлди.


    Мавлонқули қиличини ростлаётган маҳал тўғрисидаги девор рахида турган шам туйқус липиллаётганидан эшик сассиз очилганини сезди. У ортига бурилиб қаради.


    Эшик очган ташдор Жамолиддин Фаррух Мавлонқулига қарата деди:


    – Нонуштага тайёргарлик кўрилсин.


    Мавлонқули азбаройи нима қиларини билмай, талмовсираб қолди. Сўнг далли хаёлида чарх ураётган телба ўйларни оғриқли бошидан қувиб:


    – Жамолиддин оға! – дея мурожаат этди.


    Ташдор навкарга ялт этиб қаради. Кўрдики, навкар андиша ичида ўзига гапирмоққа журъат топа билмай куймаланаётир.


    – Қулоғим санда.


    Хос навкарлардан бўлган эшик оғаси мудҳиш хабарни қай йўсинда етказмоқни билмай саросима ичида қолди. Буни кўриб турган султон ташдори таажжуб ичида:


    – Мавлонқули, бу не ҳол? Ё, бирор сиқилгулик гапинг борму? – дея сўради.


    Мавлонқули бу хабарни қандай етказишни билмай, куймаланиб қолди. Жамолиддин Фаррух эса:


    – Бу на суврат? Гапир, ё тилингни ичингга ютганмисан? – дея зарда қилиб яна сўради.


    – Гапираман, аммо гапни қай йўсин бошламоқни билмаётирман.


    – Хайрдир...


    – Хайр бўлса, бош устина эди, аммо...


    – Аммо не эмиш?


    – Уйғун бир пайтда, – у дудуқланиб қолди. Cўнг қулт этиб ютинди-да, ниҳоят журъатини бир муштига жамлаб сўзлади. – Уйғун бир пайтда саройда суиқасд уюштиражаклар.


    Жамолиддиннинг кўзлари гўё чақин чақди, у нав-кар томон яқинлашиб, ёқасига ёпишди. Навкарни суриб деворга тиради-да, ҳеч ким эшитмасин учун, паст овозда сўради:


    – На сўйладик сўйлаганингни англаётирмисан? Эсинг жойидами санинг?


    – Қўйиб юборинг.


    – Чайналмасдан англат, йўқса юрагингни қўпораман.


    Мавлонқули бўғилиб қолди. Ташдор эшик оғасини тағин сиқувга олди.


    – Оғам, ҳозир ҳаммасини англатаман, – деди Мавлонқули бўғилиб.


    Жамолиддин уни қўйиб юборди. Навкар апил-тапил ёқасини тўғрилаб, бўғиқ ва паст овозда сўзланди:


    – Султон Жалолиддинга суиқасд қилмоқ пайига тушганлар.


    – Санинг эсинг жойидами?! Ким бунга журъат этур, бу на сўйладик матал?


    – Суиқасд қилмоқ пайидалар, бул ростдур.


    – Ёлғон.


    – Магар ўлимдан хабарим борлигини билиб, эшитган дедикларга қулоқларим, кўргуликларга эса шул ожиз кўзларим шоҳидлигинда сўзламакдаман.


    – Дарҳол барчасини англат!


    Мавлонқули ниҳоят нафасини ростлаб, ўзи шоҳиди бўлган манзарани бор тафсилоти билан сўзлаб берди. Машъум хабардан тўпиғига қадар титраган Жамолиддин Фаррух бир фурсат тек қотиб турди.


    Тонг лангарини чўзиб, ҳарир пардасини йиғиб чиқди. Кўкда қуёш жамолини кўрсата бошлаган эди.

  


  
    30. Жамолиддин Фаррух


    Жалолиддин оромхонадан чиқиб, саломхонага ўтди. Муаззам кошона поёнида икки букилиб турган ташдор:


    – Хайрли тонглар бўлсин, шаҳаншоҳим! – дея уни қарши олди.


    – Илло, хайрли келсин.


    Атроф сокин, кошонанинг ичи тобора ёришиб бораётир эди. Ташдор енгил қадам олиб, меҳробда ҳали ҳам милт-милт зиё таратаётган шамни пуфлаб ўчирди. Унинг ҳаракатларини кузатиб турган султон тахтга бориб ўтирди, сўнг нигоҳини токчаларга бурди. Қуббасимон ўйилган токчаларда Ироқу Ажам ҳамда Эрондан келтирилган нақшинкор кўзалар ҳашам учун териб қўйилган эди.


    Ташдор қолган шамларни ҳам бир-бир ўчириб чиққач, Султон қаршисида қуллуқда бош эгди.


    Сарой аёнлари орасида султонга чексиз садоқати билан танилган қанғли аслли хос навкарлардан ҳисобланган Жамолиддин Фаррух Жалолиддин билан кўп сафарларда бирга бўлган, журъатли ва уддабуро эди. Жамолиддин ташдор ҳукмдорнинг энг яқин мулозимларидан бўлиб, унга ўнлаб ғуломлар ажратилган эди. Султоннинг ички ҳаётига боғлиқ барча масалаларни фақат у ечар эди.


    – Нонушта киритилсин!


    – Амрларига мунтазирман.


    Жамолиддин Фаррух ортига тисарилди.


    Султон саломхонадан емакхонага ўтмоқ учун ўрнидан қўзғалди, шунда мулозими ҳали ҳам кошона поёнида тек қотиб турганига кўзи тушди.


    – Жамолиддин Фаррух, бу не суврат?! – сўради у.


    Муҳим бир нимани гапирмоқ илинжида, бироқ баён этмоқ учун куч топа билмай қийналаётган ташдорни кўрган Султон унга қараб амр этди:


    – Жамолиддин, санга айтдим, не ҳол?! Яқинлаш. Не хижолатчилик бўлса, андишаланмай дарҳол англат...


    – Шаҳаншоҳим, Сизни бир нимадан огоҳ этмоқ ниятидаман, аммо буни қай йўсинда англатмоқни билмай турибман.


    – Андишаланмай барчасини дарҳол англат! – фармон берди яна Жалолиддин.


    – Шаҳаншоҳим, Сиз онҳазратларига суиқасд уюштирмоқ пайидалар!


    – Суиқасд?


    – Ҳа. Алар сизни заҳарламоқ пайидалар.


    Султон юриб келиб унинг ёнида тўхтади.


    – Буни исбот этувчи далилинг борму?!


    – Содиқ қулингиз Мавлонқули буни ўз қулоғи ила эшитиб, кўзлари ила кўрмиш. – Ташдор ютиниб, яна давом қилди. – Ул Чоғир Ғарибонга оғу ва халтача тўла тилла тутганини кўрмиш, Султоним. Агар рухсат этсангиз, бул мудҳиш воқеадин ҳожиб ул-кабир – Хонберди Сарухонни воқиф этсам.


    Ҳожиб ул-кабир саройдаги маросимлар ва таомланиш масалаларига масъул шахс эди.


    – Сокин, – деди унга уқтириб Султон, – ҳозирча бу ҳолдан кимса хабар топмасин!


    – Тушундим, султоним. Илло барчасини англадим, буюринг, шаҳаншоҳим.


    – Нонушта олиб кирсинлар, – амр этди Хоразмшоҳ.


    Жамолиддин ташқарига чиқиб:


    – Оғалар! Шаҳаншоҳимиз нонушта истайдилар! – деди.

  


  
    31. Оғули нонушта


    Султон ҳузурига нонушта учун турфа егуликлар олиб кирган жориялар қўли қўлига тегмай, зумда шоҳона дастурхон ҳозирладилар. Дастурхон тузалгач, улар султон қаршисида қуллуқда тизилдилар.


    – Cизлар бўшсизлар! – Амр этди шаҳаншоҳ жорияларига. Улар бирин-кетин чиқиб кетгач, Хоразмшоҳ ташдорига қараб:


    – Жамолиддин! – деди.


    – Қулоғим Сизда, шаҳаншоҳ!


    – Сан қол!


    Хоразмшоҳ дастурхон четига бориб ўтирди. У таомларга разм солиб чиққач, қўйнидан жимитдек шиша чиқариб, ташдорга узатди.


    Жамолиддин шишадаги суюқликни таомга қуйди. Бироқ таомда бирор ўзгариш кўрмади. Сўнг бир томчидан яна бошқа таомларга ҳам қуйиб чиқди. Ниҳоят, каклик қовурдоғи зумда рангини ўзгартириб, аввал кўкиш, сўнг қора тусга кирди ва бирдан бужма-йиб қолди. Оғу каклик қовурмаси ҳамда коса тўла узум шарбатига қўшилгани шундай аён бўлди.


    – Бу ишга бош қўшганлар дарҳол аниқлансин! Аммо эсингда бўлсин, ташдор, ҳозирча кимса бундан хабар топмасин!


    – Уқдим, шаҳаншоҳ!


    Жамолиддин чиқиб кетди. У эшик ёнида юрагини ҳовучлаб турган Мавлонқулининг ёнига етиб келди-да, қулоғига эниб, нималарнидир шипшиди.


    Мавлонқули енгил нафас олиб:


    – Шукрлар бўлсин! – дея дуо этди.


    Жамолиддин ҳам мамнунлигини яширмади ва сўнгра кимса эшитмаслиги учун унга тағин нималарнидир уқтириб тайинлади.


    – Уқдим! – деди Мавлонқули унга жавобан.

  


  
    32. Хиёнаткорлар


    Мавлонқули кенг ва узун йўлак бўйлаб тўғрига қараб йўл солди. Кошона йўлагининг поёнига етиб келгач, бир оз тин олиб, сўнг сўлга бурилди. Пича юргач, асосий йўлакнинг поёнида кўкрагини кериб, бир ёнига шамшир, бир ёнига ханжар таққан Чоғирга кўзи тушди. Мавлонқули хотиржам қиёфада бирор сўз қотмасдан унинг ёнидан ўтиб кетди.


    Кошонада яна бир йўлак бор; бу йўлакда фақат ички хос навкарлар юради. Ўша йўлак уни емак ҳозирланадиган бўлманинг эшик оғаси Ғарибон ёнига етаклади.


    – Манга қара, Ғарибон, санга бир таклифим бордир, – дея пичирлади Мавлонқули.


    – Не таклиф эмиш?


    – Бу кун ўтгач, ўрнингга тунги қўриқчи келгач, маълум бўшсан. Бир жойга бормайликми?


    – Асло бўлмас!


    – Англадим, лекин бирпасга. – Мавлонқули шундай деган кўйи уни дафъатан деворга қадади ва бўғзига чангалини солиб бўға бошлади. Ғарибоннинг овози буткул чиқмай қолди.


    – Пис илон, сасингни чиқарма! Йўқса тил тортмай, жаҳаннамга равона бўлурсан!


    – Уқдим, аммо қўйиб юбор!


    – Қўйиб юборишни сандан сўрамасмен! Овозингни чиқарма, дедим!


    – Англадим!


    – Ҳали барчасини англаганингча йўқ!


    – Томоғимни бўшат, – бўғиқ овоз чиқарди у.


    Билаги йўғон Мавлонқули унинг жиғилдонини бўшатмай тайинлади.


    – Илон, пис дедим санга. Айтганимни бажарасан!


    – Англадим.


    Мавлонқули уни сўнгги бор яна қистовга олиб бўғди.


    – Менинг кетимдан сасингни чиқармай юрасан.


    – Англадим. Илло барчасини англадим.


    Улар ним қоронғу йўлакдан ўтиб, мармар тошлар билан кўтарилган яширин пиллапояга етишди. Икковлон тепага кўтарилди. Ниҳоят емак тайёрланадиган бўлма ортда қолиб, султон Жалолиддин жойлашган кошонага яширин йўллар орқали етиб келишди. Бир ёнига қилич, бир ёнига ханжар осган хос навкарлар ортда қолиб, кўзланган ошёна ёнида тўхташди. Эшик ёнида муҳим саналган икки хос навкар бор эди. Уларнинг бири қиличини қинидан чиқариб:


    – Омондир, оғам? – дея cўроққа тутди.


    Мавлонқули ёнида турган Ғарибонни имо-ишорада кўрсатиб деди:


    – Ташдор Жамоллиддин Фаррух амрларига кўра.


    – Англадим!


    Мавлонқули хиёнаткорни судраб бўлма ичига итарди. Ғарибон тепки зарбидан қақшаб ингранди, сўнг нақ Жамолиддиннинг оёқлари тагида ўрмалаб қолди.


    Ташдор унга қараб ўшқирди.


    – Тур ўрнингдан!


    Ғарибон жонсарак ҳолда ўрнидан туриб, олазарак алпозда Жамолиддинга қаради, бироқ ўзига нафрат билан қадалган кўзлар зарбига дуч келиб, хиёнаткор нигоҳларини олиб қочди. Жон ташвиши қутқу солиб, у қалтираган кўйи ортига тисарилди.


    – Яқинлаш дейман!


    Ғарибон ҳоли хароб кимса сингари дағ-дағ титраганча Жамолиддин Фаррухга яқин келди. Қаҳр ва ғазаб ичида турган ташдор икки қўлини унинг бўғзига олиб борди. Бўғилиб, жон талвасасида қолган Ғарибон хириллай бошлади.


    – Бир қошиқ...


    Аммо гапи охирлай деганда овози ўчди.


    Ташдор унинг томоғини бир оз бўшатди ва зарда билан деди:


    – Сан кимсан?


    – Ман, ман...


    – Сан кимсан шаҳаншоҳнинг жонига қасд этгани, ҳаромзода?!


    – Буни ман истамагандим...


    – Сан истамаган бўлсанг, унда таомга ким оғу қўшди?


    У талмовсираб бир нималар деб минғиллади, бироқ унинг гапи тушуниб бўлмас мужмал эди.


    – Санинг ҳаддинггами тушди бул ифлос юмуш?


    – ...


    – Ким ёрдам этди санга?


    – Оғалардан Чоғир!


    – Яна?


    – Бошқасидан хабарим йўқ!


    – Бошчинг ким?


    – Хабарим йўқ.


    Жамолиддин Фаррух унинг бўғзидан қўлини олиб:


    – Оғалар! – дея чақирди қаҳрини ичига сиғдира олмай.


    Эшик нарида шай турган оғалар шошиб ичкарига киришди.


    – Келтиринг шу ерга Чоғир деганларини!


    – Амр этганингиздек!


    Оғалар қай йўсинда шитоб ичида кирган бўлса, яна ўша яшин тезлигида ташқарига чиқиб кетишди. Фурсат ўтиб улар Чоғирни судраб келтиришди. Ғазаб отида экани бутун важоҳатидан билиниб турган Жамолиддин унга ўшқирди:


    – Яқинлаш!


    Чоғир икки қўли қуллуқда эгилиб, аро йўлда тўхтади.


    – Яқинлаш деяпман, – тағин амр этди унга Жамолиддин.


    Бу гал Чоғир чорасиз алпозда Жамолиддин ёнига келди.


    – Сўйладикларига кўра, – ташдор ижирғаниб, нигоҳлари билан Ғарибонни кўрсатиб гапирди, – дедикларига кўра, Султон Жалолиддин онҳазратларининг таомига оғу қўшмоқни сан буюрмишсан?!


    – Оғам, бул эътироф ёлғондур!


    – Ёлғон?


    – Илло ёлғон эътирофдур!


    – Ростингни сўйла, вале кўриб турибман, қоши-кўзинг айри ўйнаюр санинг.


    – Ташдор оғам, инонинг, манинг бир қабоҳатим йўқдур!


    Жамолиддин деворга таяниб турган Ғарибоннинг ёнида келди-да, кутилмаганда унинг юзига мушт туширди ва бўғзига чангал солди.


    – Сўйладикларини эшитдингму?


    – Илло сўйладиклари ёлғондур!


    – Дедикларингни исбот этувчи далилинг борму?


    – Бор, бордур оғам!


    – Дарҳол, ростингни англат унда. Йўқса тил тортмай адо бўлурсан.


    – Ул манга заҳар билан бул олтин тўла халтачани тутиб, сўнг эътироф этмиш: «Бул заҳар билинтирмай таъсир қилажак, яъни истеъмолчи шул заҳоти ўлмагай, таомга ким қўшгани асло билинмагай, ойлар ўтиб таъсир этажак бул оғу», дея мани инонтирмиш.


    – Унинг сўйладиклари чиндир. Мен буни кўзларим ила кўрганман. – Ғарибоннинг айтганларини чеккада турган Мавлонқули тасдиқлади.


    Ҳасрат ичида талмовсираган Чоғирнинг буткул дами ичига қайтиб кетган эди.


    Жамолиддин қўлидаги халтачага ишора қилиб:


    – Айтмабмидим, қоши-кўзинг айри ўйнаюр санинг деб, тағин сўйладиклари ёлғондур де? – дея ўшқирди унга.


    Кўзига ўз ажали кўриниб, дами буткул ичига қайтиб кетган Ғарибон ўзининг ҳалокатига сабабчи бўларак ваҳмли ўйинга аралашганини дафъатан англаб етган каби дағ-дағ титрар эди.


    – Хато этдим, – хириллаган товушда эътироф эта олди у.


    Ташдор энди Чоғирни қийин-қистовга олишда давом этарди.


    – Сенинг ҳаддинггами тушди шаҳаншоҳни заҳарламоқ?!


    – Илло менда ихтиёр йўқдур.


    – Надир вазият? Англат.


    – Раҳм этинг, – илтижо ичида ялинди у. Кимга жон ширин эмас. Бироқ у билаги йўғон Жамолиддин Фаррух қўлида яна қистовга олинди.


    – Сенинг жонингни қияман.


    – Бир қошиқ қонимдан кечинг!


    – Юрагингни қўпораман! Илло ўз валинеъматига хиёнат қилганнинг ҳоли харобдур.


    – Бир қошиқ қонимдан кечинг, на бўлур! Ўла ўлгунча хизматингизда бўлгайман. – Ёлворди у талваса ичида.


    – Сенинг жонинг Азозил қўлидадир!


    Шу гапларни айтган Жамолиддин уни тағин икки қўли билан беомон бўғди. Ҳолсиз титрай-тирай бўшашиб қолган Чоғир буткул жон таслим қилгулик ҳолга келди.


    – Англат! Сени ким ёллади? Айтмасанг жонингни олурман!


    Жамолиддин уни баттар сиқувга олди.


    – Англатаман, илло англатаман!


    – Сен кимсан, султоннинг жонига қасд қилгани?


    – Қасд этган мен эмас, Бука Паҳлавон...


    – Тағин ким?


    – Хумортакин, Қутлуғхон.


    Жамолиддин сўнгги шиддатли зарби билан уни беомон бўғди. Хоин жон таслим этди.


    – Оғалар! – дея чақирди ташдор ва нигоҳлари билан деворга суяниб сўнг шилқиллаб қулаган Чоғирни кўрсатиб деди: – Олиб кетинг кўзимдан!


    Жон таслим этган хоин ер қучоқлаб пажмурда ётарди.


    Ошёна тўрида, ички яширин эшик тирқишидан буларни кузатиб турган султон Жалолиддин нарига қараб йўналди. Ичкаридан яна овоз эшитилди. Бу Ғарибоннинг «Раҳм этинг оғам, бир қошиқ қонимдан кечинг на бўлар, раҳм этинг!» – дея талваса ичидаги илтижоси эди.


    Султон Жалолиддин ошёнадан чиқди, сўнг кенг бўлма орқали кошонага ўтиб, тўрида жойлашган тахт-га бориб чўкди.


    – Сасингни чиқарма, сани юрагингни қўпориб, жонингни қийгум! – Ғарибонга қараб ўшқирган ташдорнинг овози султонинг қулоқлари остида муаллақ қотди.


    Қора ва қуюқ булутлар булашиб, ложувард осмон юзига яна соя ташлади.


    Қисқа фурсат ичида Мангуберди етмиш минг лашкар йиғиб, уларни Гурганж ҳимоясига ҳозирлаган, аммо сўнгги Хоразмшоҳ фитна қурбонига айланмоғи хоинларнинг режасида бор эди. Суиқасд устига яна фитна қўзиган нокаслар ғимирлаб қолишганди... Бу фитна бошида хиёнаткор каслар – Бука Паҳлавон, Хумортакин ва Қутлуғхон турар эди.


    Дорулсалтана сўнгги вориси Жалолиддин Мангубердини шу тариқа маҳв этишни режалаган Хумортакин Жанд нойибининг оғабегиси Қутлуғхон ҳамкорлигида хиёнат кўчасига кирганди. Хумортакин Гурганжда уя қурган кўп сонли қипчоқий зодагонлар ва сарбозларига таяниб, Султон Жалолиддин билан шу тариқа рақобатга киришган эди...


    Минг икки юз йигирма биринчи йилнинг айни қаҳратон қиши қиличини қайраб турарди. Энди Гурганжда қолиш чунон таҳликали эканини англаган султон алам ичида Хоразмни тарк этди.


    Турконнинг иниси хиёнаткор Хумортакин ўзини Мовароуннаҳр султони деб эълон қилди.

  


  
    33. Сукутга чўмган орол


    Қаҳратон қишнинг бу галги найранги бошқача эди. Кимсасиз оролчада худди бахтиқаро Хоразмшоҳнинг ўзи сингари кунлардир, ойлардир қуёшнинг ҳам юзи кулмади. Ашур ада ороли музлаган ўлик сукут ичра тош қотган эди.


    Ҳазор денгизида адашган бу етим оролча олислардан киши кўзига гўё сув бетида қалқиб турган тошбақа косаси каби кўринар эди. Оролчада тошдан бино қилинган қўрғон қад кўтарган. Ушбу мўъжаз қўрғон зимистону ўлик сукунат ичида гўё мусофирлари Муҳаммад Хоразмшоҳ ва Жалойир Ўзлоққа ўхшаб, матлубу унут хотирасини мозийга – уммон бағрига кўмиб, мудҳиш ўйлар ичида мудраб ётарди.


    Мана неча кундирки, қаҳратон қиш асов довуллари-ю, исёнкор дўллари билан оролчага ваҳм ва қутқу солади. Шарқдан эсган шамоллар эса дарбадар тўлқинларга туртки бўлиб, тиним билмай шовуллайди.


    Туйқус яна довул бошланди. Кун пешинга қараб оғар маҳал бўрон тўхтаб, атроф сукутга чўмди, бироқ ҳавонинг авзойи ҳали ҳам бузуқ эди. Дайди шамол тағин қўзғалиб, кетидан тўлиб кетган булут ёмғирларини ёғдирди. Чақмоқ чақиб, момоқалдироқ гулдураги оламни тутди ва оролча яна зулмат ичида қолиб кетди. Уч кун тинимсиз ёққан ёмғирдан сўнг ҳориб қолган осмон оғир уҳ тортиб, тунги ором оғушига кетди. Шу тариқа тунга хотима ясалиб, яна тонг отган эди...


    Нурли кунлар яна оролчани сўроқлаб келди... Баайни чошгоҳ маҳали хонанишин дамлардан безган Хоразмшоҳ қўрғон атрофида кезинди. Шунда аста чайқалган қуёш хаста-шикаста нурларини битталаб жўнатди. Бора-бора қуёш нурлари жилоланиб, атрофни илиқ ва хуш ёқувчи офтоби билан обдан сийлади.


    Бу замин жаннат боғларининг кони эди аслида. Чаккаларига сусанбил чечаклари таққан қизлар булоқдан кўзаларига сув тўлдириб, ошёнлари томон йўналади. Осойишта ва уйғун бир пайтда туйқус борлиқни қиёмат қўптириб, ёғийлар бостириб кирди. Борлиқни жаҳаннам ўтида ёндирган ғанимлар чиндан ҳаддидан ошган эди.


    Юрт харобага айланди, обод шаҳарларнинг эса кули кўкка совурилди. Аммо бу ўлкада ёғийлар оёғи етмаган бир ажойиб гўша бор эди. Бу мўъжаз маскан жаннат хилқатларига тўла эди. Малоиклар ўша гўшани чангалига маҳкам тутган кўйи олиб қочибди. Йўқса, бойлик ва гўзалликка ўч дарбадар ғанимлар замин гулларини узиб, атрофга ўт қўйиб, кулини кўкка совуриши тайин эди-да.


    Фаришталар ақл бовар этмас юксакликлар сари йўналибди. Қуруқлигу уммонни қуйида қолдириб учаётган маҳал қайсидир фариштанинг қўлидан бир сиқим тупроқ сув юзасига тўкилибди. Мана энди жаннатнинг бир сиқим тупроғи уммон бетида барқ урибди. Кейин сув бетидаги бу мўъжизабахш оламни одамлар оролча деб атайдиган бўлишибди.


    Хоразмшоҳ бу ажойиб ва сўлим, алалхусус, ёғийлар қиличидан омон қолган оролча ичида дарбадар кезинар экан, афсонада ўзига жудаям таниш бир манзарани илғай бошлади.

  


  
    34. Ўзлоқнинг туҳфаси


    Тўлқинлари муамбар таралиб, оролчанинг соҳилу сийнасига тиним билмай урилаётган бу зам-зама сув жилолари унга Жайҳун мавжларини эслатди. Бу ҳам таниш, ҳам дилига жуда яқин бир жило эди.


    Хоразмшоҳ ортига – қўрғонга қараб йўналди. У ўзи жойлашган ошёна тўридаги токчадан удни олиб, яна тўлқинлар ҳузурига қайтди. Бу ажойиб чолғу мусофир Хоразмшоҳнинг қадрдон сирдошига айланиб улгурган, кўнгли Ҳазор денгизи каби тўлиб-тошган маҳаллар шоҳ удни чалиб овунар эди. Чолғу чиндан мунгли кунларига шаҳодату шоҳид бўлган ягона сирдоши эди.


    Орадан қанча ойлар ўтди, ўшанда у қароли Жалойир Ўзлоқ билан шу сув бетидаги қуруқликда қўним топганди. Аммо ойлар ўтиб, уларнинг емак захираси бўшаб қолди. Шунда Жалойир қайиққа чиқди-да, эшкак эшиб, олислар томон йўналди. Чошгоҳда жўнаган қарол эртаси куни тушлик пайти Хоразмшоҳ ҳузурига емак жамғариб қайтганди.


    У озуқалар орасида олмахон терисига ўралган бир нимани олиб, Хоразмшоҳга узатди. Бу уд дарахтидан ясалган бир чолғу эди. Ўзлоқ буни кечаги кун Қазвинлик савдогардан сотиб олганди.


    Бир пайтлар Мовароуннаҳрда давру даврон сурган Хоразмшоҳ салтанат ташвишларидан безган кезларида албатта уд чалар эди. Ундан таралгучи куй ҳали ҳам Ўзлоқнинг ёдидан кўтарилгани йўқ, ҳали ҳамон қулоқлари остида муаллақ жаранглаб турарди.


    Алоуддин Муҳаммаднинг вужудини ажиб илиқлик ўраб олди. Матлуби унут хотираси яна кўнгил даричасини оҳиста чертиб, қайта хожасини сўроқлаб келганди. Мана, орадан яна қанча ойлар ўтди...


    Хоразмшоҳ чолғуни қўлида тутганча сувлари офтобнинг зариф нурларида жилоланаётган соҳил лабига келиб тўхтади. У чўнқайиб, ер тишлаб қолган одамнинг ҳолатини эслатувчи улкан ва қизғиш қоятош устига чиқди-да, сўнг чолғуни авайлаб кўксига босган кўйи ўрнашиб ўтирди.


    Шоҳ чолғуни оҳиста силади. Шунда ҳашам бериб ясалган уд ўзидан ажиб бир ҳид таратди. Султон ҳузурланиб, қониб нафас олар экан, бармоқларини чолғунинг ҳийла катта косасига олиб борди, сўнг ўн икки дона қовурғасимон тахтачаларини эринмай санаб чиқди, улар орасида ўрнашиб қолган ғуборга кўзи тушди. Бу чолғунинг анчадан буён чалинмаганидан далолат эди.


    Кўпдан унут бўлган бир куч, бир инжа оҳанг вужудига қайтаётганидан шоҳ мамнун бўлди. Бунда бетакрор бир мутаносиб уйғунлик бор эди: чолғу кўпдан чалинмаган, Хоразмшоҳ эса чиндан уд чалмоқни кўпдан соғинганди. Уднинг қовурғалари орасига чўккан ғуборни пуфлаб, сўнг енги билан артиб чиқди. Нафис торлар ичида «чертасанми» деган каби мезроб турарди. Хоразмшоҳ мезробни қўлига олди. Атроф ҳам сокин, ҳам осойишта; нилий осмон гумбази ҳам мусаффо, ҳам қуёш унга қараб жилва қиларди. Мана, Ҳазор денгизининг сувлари таралиб, тўлқинлари мавжланиб, Ашур ада оролчасига тиним билмай урилиб, сўнг ортига қайтмоқда. Ҳув нарида, тепаликда тошқўрғон савлат тўкиб турибди. Кўкда эса оқчорлоқлар бир лаҳза қанот қоқмай инжа куйга соме бўлмоқда эди гўё.

  


  
    35. Хоразмшоҳ ноласи


    Оролча оралаб зариф бир куй, инжа бир садо оҳиста-аста таралиб, сўнг олисларга қараб юксалди. У чалган оҳанрабо куй бепоён баҳри Ҳазорнинг сўлим оролчасига жўнатилган бир сийлов эди.


    Жалойир Ўзлоқ қўрғон девори оша пастга эниб қаради ва ажойиб манзарага кўзи тушди. Тепадан соҳил бўйи ва жимирлаган сув қуёш нурларида биллур шиша каби ярақлаб кўзини қамаштирди. Ана, денгиз сувлари таралиб-таралиб, мавжланиб-мавжланиб, Ашур ада оролчасини майин биллур тиллари билан силаб, алқаб ўтмоқда. Сув юзасидаги бу мўъжаз қуруқликда эса севикли ҳаёт ҳали ҳам давом этмоқда эди. Пастликда-чи? Пастликда эса муамбар тўлқинлари қуёшнинг зариф нурларида тобора жилоланаётган зилол сув жўшиб оқади. Улкан харсанг тош устида ўрнашиб ўтирган Хоразмшоҳ чолғуга кўнгил қўйиб, берилиб чалади. Оҳанрабо куй ва ажойиб манзарага соме бўлган Ўзлоқ тош деворга суяниб қолди. Жон томирига инжа оҳанг жилоси қуйилиб оқди. Саждага бош қўйган маҳал инсон қалби нақадар сокин бўлса, Хоразмшоҳ турган мўъжаз оролча ҳам шу қадар осойишта эди бу дам. Ана, жуда олислардан елиб-шошиб келган майин ва дилтортар эпкинлар Хоразмшоҳ юзини силаб ўтмоқда. Мана, пойида сув ҳам куйга ҳамоҳанг жўр бўлиб, мавжланиб оқмоқда, қоятошни тиллари билан ялаб, сийпаб ўтаётир. Ана, неча кунлардан буён хомуш тортган қуёш яна кўкда чирой кўрсатиб, боз-қайта зариф нурларини жўнатаётир. Олисларда эса бир гала денгиз қушлари Хоразмшоҳ томон учиб келаётир.


    Шоҳ эса ҳамон мароқ билан куй чалар эди. Ва, эҳтимол, ўзи чалаётган куйнинг оқимида ўзи-да оқар эди. Бунда барчаси уйғун эди: ҳам сув зилол, ҳам само беғубор, ҳам борлиқ ғоят фусункор. Оҳанрабо куй эса шаксиз бетакрор эди.


    Ниҳоят Хоразмшоҳ тўлқинлар мавжига қараб, жарангли ва жозибали товушда куйлай бошлади:


    Жудодирман мулкимдин,


    Руҳ жудо бўлур тандин,


    Оташида ёндим ман,


    Ёнди рўзи қиёмат,


    Сен тўлқин огоҳ бундин,


    Қирғоғингдин оғасен,


    Дард бўлиб қайғу бўлиб


    Кўз ёшларим соғасен...


    Шаҳаншоҳ мафтункор ва бағоят ширали овоз билан куйлар экан, унинг бу хониши Ўзлоқни ҳушёр торттирди; унинг эти жимирлаб, аллақандай жозиба кўзлари ичига қуйилди-ю, кейин бу жило бутун вужуди аро томирлари ичида қон янглиғ қўшилиб оқди.


    Биллур сув ёбонида


    Дилпорамни келтирдинг,


    Қушларнинг қанотида


    Садпорамни келтирдинг,


    Фақат сен огоҳ бундин


    Қирғоғингдин оғасен,


    Дард бўлиб қайғу бўлиб


    Кўз ёшларим соғасен...


    Елкали ва басавлат Хоразмшоҳ хиёл эгилиб тор чертар эди. Ёниқ кўзларининг қорачиғида ҳеч аримас мунг қотиб қолганди. Куй ичига сингиб таралаётган ўша кўзларидаги мунг унинг кўнгил оҳи бўлиб, энди бу тилидан самога қараб уча бошлади. Бу хазин хониш, бу маҳзун ҳол Ўзлоқ кўнглида вайронкор кечинмалар қўзғади.


    Жигарпорам дилбандим


    Ноласини келтирдинг,


    Хон Султоним кўз ёшин


    Жоласини келтирдинг,


    Фақат сен огоҳ бундин


    Қирғоғингдин оғасен,


    Дард бўлиб қайғу бўлиб


    Кўз ёшларим соғасен...


    У чалган куй қайғуга тўлиқ экани рост эди, ноласида эса алам ва ситам мужассам эди. Хоразмшоҳ чолғуга кўнгил қўйиб, оҳисталик билан чертар экан, ундан таралаётган оҳанрабо куй олов тиллари билан сувларни ялаб, сўнг уммон қаърига сингиб борарди.


    Ғанимига чидаган


    Бардошини келтирдинг,


    Мўғулга фарёд қилган


    Талошини келтирдинг,


    Фақат сен огоҳ бундин


    Қирғоғингдин оғасен,


    Дард бўлиб қайғу бўлиб


    Кўз ёшларим соғасен...

  


  
    36. Таҳликали сукут


    Ашур ада соҳилига урилиб, атрофга таралаётган тўлқинлар Хоразмшоҳга жигарпора қизининг узун сочлари-ю, аламли кўзёшларини олиб келгани рост эди. Ложувард осмон сокин, борлиқ осойишта; мана, қуёш нурлари билан борлиқни сийламоқда. Аммо... аммо бу сийлов, бу ёрлиқ кимсасиз оролда паноҳ топган бу икки дарбадарга асло татимас эди.


    Ана, ҳув нарида қароли қўрғондан эниб, шошганча соҳил томон чопиб келаётир. Мана, Хоразмшоҳ савқитабиий ҳолда ортига – у томон қайрилиб қаради. Шоҳнинг юзига мудҳиш бир хотира кўланка ташлаган, кўзларининг қорачиғида эса бир мунг мангуга қотган эди. Хоразмшоҳ чуқур тин олиб, оғир уф тортди. Унинг кулфати мислсиз эди. Бу Хоразмшоҳ ҳалокати эди. Шоҳнинг айни пайтдаги сийрату суврати Ўзлоқ кўнглида яна қайта вайронкор кечинма қўзғади. Кўрдики, қизғиш ва улкан қоятош устида ботмон-даҳсар ўйга чўмиб ўтирган хожасининг қайғуси чиндан мислсиз. Англадики, бу қайғу чиндан аритиб бўлмас офат эди.


    Ўзлоқ оролча буталари орасидан қуён овлаб, таом ҳозирламоққа киришди. Ўчоққа пуф-пуфлаб қалаган ўт тобора алангаланди. Сўнг олов тиллари қуруқ ёғочни ялаб, ўчоқ ичини оташига ғарқ қилди.


    Жалойир Ўзлоқ хожасига қуён кабоби тортиқ этди. Аммо Хоразмшоҳ туз татимади. Унинг дарди аримас эди. Унинг қайғуси мислсиз эди. Шаҳаншоҳнинг қони жўш уриб, жони титради. Бу титроқ уни жунбишга келтирди. Кунлар, ойлар шу йўсин азоб комига кўмилиб сукут ичида яшади. Бу таҳликали сукут эди. Шоҳ юкунди-овунди, аммо юзи асло кулмади.


    Ўзлоқ тулки териси тўшалган ўриндиққа жипс ўрнашиб ўтирди-да, кеча ўзи силлиқлаб ишлов берган оғочни яна қўлига олди. Оғоч ичини ковак қилиб ўя бошлади.


    У ғаров найчанинг устки томонини тилиб, кесиб очди ва бармоқлари ёрдамида босиб очиладиган тешикчалар ўйиб чиқди. Сўнг буломоннинг орқа томонидан яна бир тешикча очди...


    Далли хаёллари уни узоқларга олиб қочганди. У буломончи уста Шерзоднинг ўртанчи ўғли эди. Мана қирқ йилки Хоразмшоҳ ҳузурида хизматда. Бу орада қанча сувлар оқиб ўтди. Саройда чин дилдан меҳнат қилди; ҳам ночор оиласини боқди, ҳам Хоразмшоҳнинг ишончини қозонди. Сўнг хоснавкарлари қаторида унинг энг содиқ қулига айланди. Шоҳнинг ҳам қувончли, ҳам қайғули кунларида доим ёнида бўлди. Аммо, сўнгги кунларда юрагини бир армон беаёв эзди: у Ватанидан айри тушди ва кимсасиз оролчада уммон кўнгли музлаб, қотди.


    Қўл чўзганди, осмон жуда олис, ер эса чунон қаттиқ чиқди.


    Хиёнаткор ўй ва зулмкор оғриқ шоҳнинг вужудини қақшатди. Қоронғи кўнглида ой мунғайиб ботган, кўзидаги қуёши мутлақ сўник эди унинг. У жондор терили ёпинчиқни устига тортиб, сукут ичида жим ва хомуш ётарди. Кўзлари эса шифтга қадалганди. У хаста одам сингари ўрнидан оғир қўзғалиб, ташқарига чиқди.


    Қоронғи кўнглида ой мунғайиб ботган, тонг отган чоғ эди. Султон ғира-шира саҳарда секин юриб, қўрғон атрофида шунчаки кезинди. Қирғоқ бўйига етиб келгач, ёнидаги харсангга суяниб, пастга чўкди.


    У оролчага тикилган кўйи нола қилди:


    Жудодирман мулкимдин,


    Руҳ жудо бўлур тандин,


    Оташида ёндим ман,


    Ёнди рўзи қиёмат,


    Сен тўлқин огоҳ бундин,


    Қирғоғингдин оғасен,


    Дард бўлиб қайғу бўлиб


    Кўз ёшларим соғасен...


    Биллур сув ёбонида


    Дилпорамни келтирдинг,


    Қушларнинг қанотида


    Садпорамни келтирдинг,


    Фақат сен огоҳ бундин


    Қирғоғингдин оғасен,


    Дард бўлиб қайғу бўлиб


    Кўз ёшларим соғасен...


    Жигарпорам дилбандим


    Ноласини келтирдинг,


    Хон Султоним кўз ёшин


    Жоласини келтирдинг,


    Фақат сен огоҳ бундин


    Қирғоғингдин оғасен,


    Дард бўлиб қайғу бўлиб


    Кўз ёшларим соғасен...


    Ғанимига чидаган


    Бардошини келтирдинг,


    Мўғулга фарёд қилган


    Талошини келтирдинг,


    Фақат сен огоҳ бундин


    Қирғоғингдин оғасен,


    Дард бўлиб қайғу бўлиб


    Кўз ёшларим соғасен...

  


  
    37. Мовароуннаҳр хаёли


    У ноладан тўхтаб, тиниб қолди. Унинг кулфати мислсиз эди. Бу Хоразмшоҳ ҳалокати эди аслида. У гўё яшашдан тўхтаб қолган мақсадсиз инсон каби кўкка тикилиб узоқ турди... Туйқус осмон равоғи ёлқинланиб, жигарбандлари Жалолиддин Мангуберди, Қутбиддин Ўзлоқшоҳ, Ғиёсиддин, Оқшоҳ, Рукниддин, Гурсанжти, Ҳуршоҳ ва танҳо қизи Хон Султоннинг рангин сувратлари намоён бўлди… Дилбандларининг сувратларига интиқ кўз тиккан Хоразмшоҳ нигоҳида бу гал Мовароуннаҳр суврати чизилди.


    Мовароуннаҳр! Мовароуннаҳр!


    Ахир Мовароуннаҳр унинг орзуси эди.


    Ер эса ўз ўқидан чиқиб кетганди. Аслида унинг назарида ер ўпирилиб, қиёмат қўпган, осийлар эса жаҳаннам занжирида судралиб борар эди...


    Мовароуннаҳр!


    Ахир Мовароуннаҳр унинг орзуси эди...


    Хоразмшоҳнинг шу орзуга интиқ боққан қорачиғи бир қўрғошин нуқта янглиғ қотиб қолганди. Султон жаҳаннам гулханида ёнмоқда эди.


    Мовароуннаҳр! Мовароуннаҳр!


    Мовароуннаҳр унинг хаёли эди. Шу орзуни, шу хаёлни у ўзи билан бирга олиб кетганди...


    Туйқус ҳаёт тўхтаб қолди.


    Шоҳ жаҳаннам оташида беомон қовурилиб, харсанг тошга суянган ҳолида тош қотиб қолганди.


    У шундай аянчли ўлим топганди.

  


  
    38. Улуғ Хоразмшоҳ заволи


    – Хайрли тонглар бўлсин, шоҳим! – деди Жалойир Ўзлоқ қуллуқда бош эгиб.


    Хоразмшоҳ эса ҳамон кўзларини осмон равоғига қадаган кўйи жим эди.


    – Хайрли тонглар бўлсин, шоҳим! – Ўзлоқ хожасига яна хайрли кун тилаб, таъзим бажо келтирди.


    Хожасининг «Хайрдир! Омондир... қани яқинлаш, Ўзлоқ!» – дейишини кутган қарол сукут ичида Хоразмшоҳдан бир таскин кутмоқда эди.


    Аммо шаҳаншоҳдан садо чиқмади, шунда Ўзлоқ бошини хиёл кўтариб, харсанг тошга суянган хожасига қийриҳон назар ташлади. Кўрдики, шоҳнинг нигоҳлари қотиб қолган, англадики, жонсиз жасаддан ҳеч садо чиқмас! Аммо қарол умидсиз умидлардан умидвор эди.


    – Шоҳим, мени эшитяпсизми, шоҳим! – у Хоразмшоҳнинг шундоқ ёнига келиб, унга томон эниб, йилларки қулоғига қуйилган хожасининг залворли, аммо айни пайтда бир меҳр яширин овозини эшитишни чунон истади. – Шаҳаншоҳим! Мени эшитяпсизми, шаҳаншоҳим? – Хожасидан садо чиқмагач, синчиклаб, чексиз хавотир ичида тикилиб қаради ва қўрқиб кетди.


    Ё Раббим! Султоннинг қорачиғидаги сукут мангуга қотиб қолган эди.


    Шоҳнинг қорачиғи нақ пешонасига битиб, нафас олмоқдан тўхтаб қолганди. Кўзлари очиқ эди. Ўзлоқ унинг чап кўксига эниб, қаърига қулоқ тутди. Илло юрак Хоразмшоҳ кўксини тепмоқда, аммо ўтмиш зарбларининг элас-элас бу эпкинлари чунон заиф, чунон суст эди. Шундай, битта-битта ва оҳиста жон томирдан жони узилаётир эди унинг. Тириклик оби ҳаёти шоҳ томирида мутлақ тўхтаётир эди.


    – Шаҳаншоҳим, қўрқитманг мени! – Бояқиш олазарак боқди, аммо унга далда бўлгувчи бирор зоғ атрофида йўқ эди. Ўзлоқ ҳўнграб юборди. У оташ ўтида беомон қовурилди.


    – Шаҳаншоҳим нафас олинг, мени қўрқитманг!


    Аммо шоҳдан ҳамон садо чиқмади. Шунда у нола қилди:


    – Парвардигоро! Ё Худо! Уни тириклик оби ҳаётидан жудо қилма, на бўлар, ёрдам эт. Уни қўри, ҳифзи ҳимоянгга ол. Мени ёлғиз ташлама. Мени ёлғиз ташлама!

  


  
    39. Мотам қўйнида


    Ўзлоқнинг қайғуси мислсиз эди. Хоразмшоҳ ҳалокати – унинг ҳалокати эди. Аммо, аммо ўлим қаршисида барча баробардир: шоҳ ҳам, гадо ҳам ўлим ташрифи олдида бош эгиб, ожиз қолади.


    Ўзлоқ мотам ичида қолди. Ҳатто Ашур ада оролчаси-да мотам ичида эди, тўлқинлари эса мусофири Хоразмшоҳни йўқлаб, соллана йиғлаб оқмоқда эди. Бир умр шоҳнинг хизматини қилган Жалойир Ўзлоқнинг кўзларидан потраб чиққан аламли ёшлар орол соҳилларини ялаган сувларга қўшилиб оқди. Соҳил лабида муттасил дайдиган денгиз қушлари-да Ўзлоқнинг хароб ҳолидан хабардор эди.


    Минг икки юз йигирма биринчи милодийнинг зимистонида улуғ салтанат – Мовароуннаҳр султони Муҳаммад Хоразмшоҳ дорилфанодан дорилбақога рихлат этди. Унинг бу тақлид заволига ёлғиз шоҳид бўлган Жалойир Ўзлоқ кимсасиз оролда, мотам ичида қолди. Кейинчалик у Султон Жалолиддин ҳузурига келиб, бу ҳақда гувоҳлик берди:


    – Жонсиз жасадни қучоқлаб қолдим. Мени ёлғиз ташламанг, дея нидо этдим. Аммо жавоб олмадим. Сўнг ноилож шаҳаншоҳни тупроққа топширдим. Оролчага кўмдим. «Бу ерга шоҳлар шоҳи кўмилган» деган битикни қолдирдим, – дейди куюниб. – Мотам ичида беаёв ёндим, Хоразмшоҳ Султон Муҳаммад ибн Текешни чорасиз, ўзи кийиб юрган кийимида дафн этдим, – дея хотималайди.

  


  
    40. Илк тўқнашув


    Тобистон чилласи ўз кучини кўрсатди. Офтоб Мовароуннаҳр даштларини забтига олган, жазирама кунларда жанг қилавериб, буткул ҳолдан тойган қўшинларга ҳордиқ керак эди. Гармсел олов селини юборгач, даштда юриб бўлмай қолди. Чингизхон қўшинларига бирор фурсат дам бермоққа жазм этди.


    Мўғуллар айни шу жазирама кунларда Қашқа ва Сурхон воҳасини ишғол этган эди. Энди Чингизхон Балх орқали Буюк Хоразмшоҳлар бош кенти – Гурганжни ишғол қилишни режалаган эди. У Гурганжни бир ҳамла билан эгаллаш чора-тадбирларини ишлаб чиқди. Шунга кўра барча кучлар бўлажак савашга ҳозир этиб қўйилди.


    Мовароуннаҳр Валиаҳди султон Жалолиддин инилари билан Хоразм денгизидан ўтиб, Жайҳун орқали Гурганжга келгач, зудлик билан етмиш минг лашкар йиққани Чингиз қулоғига етиб борган эди... Туркон Хотун қавмидан бўлган сипоҳсолор Бука Паҳлавон, Жанд ноибининг лашкарбошиси Қутлуғхон ва уларга муттасил хамиртуруш бўлган Хумортакин Мовароуннаҳр валиаҳдига қарши фитна қўзғагач, Султон Жалолиддин Гурганжни тарк этган эди.


    Турконнинг укаси Хумортакин ўзини Мовароуннаҳр султони, деб эълон қилди ва бу бехосият мужда Чингизхонни беҳад суюнтирди. Бу унинг учун айни муддао эди. Аммо султон Муҳаммаднинг ўғиллари етарли куч тўплагани Чингиз дилини бениҳоя хира қилди. Чингизхон зудлик билан ўғиллари Жўжи, Чиғатой ва Ўқтой бошчилигидаги катта черикни сафарбар этиб, Хоразм сари йўллади. Аммо у эҳтиёткор ва ҳийлакор эди. Чингизхон Мовароуннаҳр шаҳзодалари муҳораба маҳали Хуросоннинг беҳудуд сарҳадларига чекиниши мумкинлигини назарда тутиб, Хоразм чўлларининг жанубий ҳудудларига ўз қўшинларини пистирмага қўйди.


    Гурганжда фитна қурбонига айланмаслик учун Нисога қараб йўл олган Султон Жалолиддин Темур Малик ҳамкорлигида ёғийнинг пистирмага қўйилган айни шу ҳисобсиз лашкарига тўқнаш келди.


    Жанг чиндан беомон кечди, ёғий кучи султон Жалолиддин лашкарларидан бир қанча зиёд эди, айни таҳликали савашда бу уларга жуда қўл келди.


    Ҳавонинг ҳам авзойи бузуқ эди, бироқ пешинга бориб, куннинг чиройи очилди. Қуёш қийрихон тушиб, атрофни илитди. Пистирмага қўйилган лашкарлар Нисо шаҳри томон чекинаётган Жалолиддин қўшинини ёйлардан ўққа тута бошлади. Бир дафъа саросимага тушган султон лашкарлари тезда ўзини ўнглаб олди.


    Аммо мўғулларнинг сиқуви тобора авжига чиқа бошлади. Бу гал улар манжаниқлардан ўт отишди. Ҳужум шиддатли эди. Атрофни қиёмат қўпди. Талотўп саваш рўйи заминни ларзага солди.


    – Бир муддат ортга чекингаймиз. – Буйруқ берди султон.


    Лашкарлар ортига тобора эниб, чекина бошлади. Аммо бу мажбурий ҳол узоқ давом этмади. Ҳукмдор лашкарларига қарата ҳайқирди:


    – Энди аларнинг ҳамласини қайтариб, сўнг ҳужумга ўтгаймиз. Илло бул шундай ҳужум бўлсинким, қадамларимиз зарбидан ғанимларимиз титрасин! Шундай ҳужум бўлсинким, токи бизга тузоқ қўйган ғаним ер тишлаб, қон қақшаб қолсин. Ва биз, илло ғолиб бўлғаймиз. Бул ғолиблик ушбу савашга тугал хотима ва келгуси жангу жадалда музаффарият туғини қучмоқликни тажалли этсин...


    – Омин!


    – Олға!


    – Олға! – Атрофни султон навкарларининг ҳайқириқлари тутиб кетди.


    От устида лашкарларини зафар қучмоққа чорлаган султон кўкка сапчиётган қарчиғайнинг тизгинини қуйига қараб тортди. Бу турткини англаган от аввалига кишнаб, сўнг туёқларини ерга тарсиллатиб урди. Султон тағин унга белги жўнатди. От ювош тортмоғи учун тизгинни яна бир бор тортиб, оёқлари билан биқинига ниқтади. Қарчиғай сўнгги бор кўкка сапчиб, алҳол ювош тортди.


    Сутон яна лашкарларига қараб ҳайқирди:


    – Буюк Моваронуннаҳр учун олға! – Султон тилидан учган бу жанговар ҳайқириқ лашкарларига жўнатилган фармон эди.


    – Олға! Буюк Мовароуннаҳр учун олға! – Яна лашкарлар ҳайқириғи оламни тутди.


    – Энди улар устига ҳамлага ўтгаймиз!

  


  
    41. Аёвсиз жанг


    Атрофда отилган ёй ўқлари шамол каби изғирди. Мўғуллар яна манжаниқлардан олов пуркади.


    Икки томон талотўпи оламни тутди.


    Султон лашкарларига амр этди.


    – Энди олдинга қараб олға! Олға!


    – Оғалар, олға! Мовароуннаҳр учун олға! – Чорлов янграб, саваш майдонида барча сергак тортди. Ноғоралар чалинди.


    Бу – қонли ва муттасил савашга бир ишорат эди. Бу – музаффарият туғини сарбаланд кўтариб, ғолиб чимоқликка бир даъват эди.


    Султон Жалолиддин бошчилигидаги туркий лашкарлар ноғора садолари ва жанговар ҳайқириқлари билан олдинга қараб йўналдилар. Иккиёқлама камонлардан отилган ўқлар ҳавода изғиб, кўпларни жувонмарг этди. Тўплардан отилган олов эса кўпларнинг ёстиғини қуритди...


    Султон лашкарлари тобора олдинга қараб силжир экан, ҳайқириғу шиддат билан отилган ўқлардан ёғий саросимага тушди. Мўғуллар бу қонли савашга дош бера олмай, дуч келган тарафга тумтарақай қоча бошлади.


    Султон лашкарлари Нисо шаҳрига етиб келишгач, қалъа ичида паноҳ топишди. Аммо қурбонлар ва яраланганлар саноқсиз эди.


    – Ярадорлар ҳужраларга зудлик билан жойлаштирилсин. Нисодаги жамики ҳакимлар чақирилиб, зудлик билан аларга ёрдам кўрсатилсин.


    Жалолиддин берган амр барчани оёққа турғазди.


    Яраланган ва қурбон бўлган лашкарларни кўрган султон мусибат уяси ичида қолган каби ҳис этди ўзини. «Ғамга ботмоқ фурсати эмас, оёққа тур, Жалолиддин! Ёвқур қиличингни ишга сол, аларнинг таъқибини қарчиғай чангалларинг билан енг, аларни ер билан яксон эт!», ичидан отилиб чиққан бу чорлов уни сергаклантирди.


    Зўрға ҳужра эшигига етган Содиқ суянган ҳолида, ичкарига киришга қурби етмай ҳолсиз йиқилди. Унинг кетидан яна бир ярадор ерга қулади.


    Қоронғу тушиб қолган, йўлакда қўлларида чироқ кўтарган навкарлар кўринди. Улар кенг ва қоронғу қўрғон йўлагининг ҳар ерига ёруғ бўлсин учун чироқларни қўйиб чиқишди.


    Ҳакимлар ярадор аскарларни кўтариб, ҳужрага олиб ўтишди.


    Ҳужра тўрида беҳол ётган Содиқ оғриқ азобидан ингранди. Ҳаким унга малҳам қўйган чоғ оғриққа дош бера олмай, ётган жойида тўлғонди.


    – Оғам, вазмин бўл, вазмин! – далда берди ҳаким унга. – Оғриқ ўтиб кетгай, илло тезда оёққа тургайсан!


    Ҳаким бошқа беморнинг ёнига ўтди. У аввал уч навкарнинг камон ёйи тешиб ўтган ярадор оёғини тозалаб, кейин малҳам қўйди. Оғриқ азобига дош бера олмаган беморларнинг оҳ-воҳи ҳужрани тутиб кетди.


    Бошқа бир навкарнинг аҳволи жуда оғир эди. Чап кўксига ханжар қадалган Шодиёрнинг жароҳатидан тинимсиз қон оқарди.


    Кўкрагига қўлини олиб борган ярадор, кўксидан чиқаётган қонни кўриб, умидсиз ва ҳолсиз бошини қуйи ташлади.


    Уни ҳужрага қўлтиқлаб киритган лашкар оғаларнинг бири устидаги кийимини ечиб, беморнинг бошига ёстиқ қилиб қўйди. Шодиёр унга бир фурсат нолон алпозда тикилиб турди-да, кейин яна оғриқ азобидан ингранди.


    Каримқул чўмичда сув олиб келди. Бемор сувдан ичиб бўлгач, ҳолсизликдан яна инграниб базўр сўзлади:


    – Мен ўламан!


    – Ундай дема, сен яшаб кетурсан, – далда берди Каримқул.


    Шодиёр оташ ўтида тўлғониб, яна озурда сўйланди:


    – Каримқул, мен ў-ўламан!


    – Иним, яхши ният қил! Оллоҳим ожиз бандаларини ҳифзи ҳимоясига олгувчидир!.. Ўзидан бошқага эҳтиёжимиз йўқдир.


    Шодиёр талваса ичида калима қайтарди. Сўнгги нафас олинган эди. Жони узилар чоғ оғзидан бир қултум қон кийими оша қуйига оқиб тушди...


    – Ҳақнинг раҳматига қовушсин!


    Бу ғариб манзарани эшик тирқишидан кузатиб турган Жалолиддин юзига фотиҳа тортди. Қурбонлар саноқсиз, ярадорлар ундан-да зиёд эди. Аммо эртанги жанг учун қолганлар куч йиғмоғи даркор эди.

  


  
    42. Дастлабки ғалаба


    Кечаги савашда тум-тарақай бўлиб, ҳар ёнга тўзғиган мўғуллар қоронғу тун зулматида бир фурсат ором олиб, кейин яна жамланишди. Тонг отиб қуёш чиқишини кутган ёғийлар ғимирлаб қолганди.


    Қуёш чиқар томонда деворлари харсангтошлар билан кўтарилган Нисо қалъаси мустаҳкам қўрғон эди. Аммо ҳисобсиз отилаётган тўплар зарби қалъа деворларини титратди, манжаниқларда олов сели пуркаётган ғанимлар тош қалъани қўпормоққа қасд этгандек тиним билмасди. Ниҳоят, мўғуллар бир оз тинчиб қолишди. Кейин маълум бўлдики, улар навбатдаги ҳамлага тадорик кўра бошлашганди: мўғуллар ҳали қуримаган терак новдаларига темир тишлар ўрнатиб, катта араваларга ортишди. Сўнг ходаларни араваларга арқон билан жипс боғлаб, улкан дарвозага қарата ҳужумга шай қилиб қўйишди.


    – Аларнинг устига қиздирилган ёғ қуйиб, сўнгра ўт қўйилсин! – амр этди султон.


    Буйруқни кутиб турган лашкарбоши зудлик билан амрни бажармоққа киришди.


    Мўғуллар ҳозирланган араваларни шиддат билан итариб, қалъа дарвозаси томон яқинлаша бошлади.


    Мана, қалъа дарвозасини бир зарби билан қўпормоққа қасд этган мўғуллар манзил томон етиб келишди. Дарбоза қўпорилишига бир баҳя қолган чоғ уларнинг устига қиздирилган ёғ қуйилди. Сўнг олов ёқилиб, пастга ташланди. Мўғуллар жаҳаннам оловида куйиб, ортига чекинмоқдан ўзга чора топа олишмади. Олатасир қий-чув, ҳасратли оҳ-воҳ оламни тутиб кетди. Жон талвасасида беомон тўзғиган ғанимлар ортига қараб қоча бошлади.


    – Дарбозалар очилиб, ёппасига ҳамлага ўтилсин! – амр этди яна саркарда.


    – Олға! Олдинга олға! – ҳайқирди шоввозлар.


    Султон лашкарлари қалъа дарвозасидан чиқиб, оламни бузгулик ҳайқириқлари билан тобора орқага чекинаётган душман устига ҳужумга ўтишди. Улар ёввойи мўғулий галаларни шаҳар ташқарисига қадар қувиб боришди. Ялангликка етган чоғ султон лашкарлари бу савашга якун ясади; улар душманнинг ўнг ва сўл қанотини ёриб чиқишгач, мўғуллар батамом яксон этилди. Бу беомон савашда султон Жалолиддин шаксиз ғалаба қозонди.


    От чоптириб, бағри қонаб ётган ялангликни ортда қолдирган ёвқур саркарда гужумзор ёнида тўхтади. У сўнгги бор ортига боқди; ҳув нарида савашда жон берган навкарлар ер қучиб ётарди. Бу уруш тамойили – кимдир ер тишлаб қолади, кимдир зафар қучади. Саркарда Жалолиддин ортига – шаҳидларга қадалган нигоҳини тўғрига бурди. Унинг кўз ўнгида босилажак ва чунон адоқсиз йўл турар эди.


    Зафар қучган ҳукмдор лашкарлари ўровида Нишопурга қараб йўл солди.

  


  
    43. Арслонлар ичидаги шер


    Музаффарий лашкарлар қуршовида йўлга чиққан бу саркарда – ёвқур Жалолиддин, буюк Хоразмшоҳлар дорулсалтанасининг еттинчи султони яловбардор ҳукмдор Абдул Музаффар Мангуберди эди. Мовароуннаҳр султони Алоуддин Муҳаммад Хоразмшоҳ ҳамда туркманлардан бўлган Ойчечак Султонбегимнинг тўнғич фарзанди-аржуманди Жалолиддин Мангуберди эди... Унинг Исломий тўлиқ исми Жалал ад Дунйа ва-д Дин Абдул Музаффар Мангуберди ибн Муҳаммаддир.


    Жалолиддин сарой тамойилларига кўра шаҳзодалар тарбияси билан шуғулланувчи хос мураббийлар қўлида олий мақомда тарбия кўриб, савод чиқарди. Қачонки Мангуберди тўққиз ёшга тўлганида дин аҳкомлари, риёзиёт, Қуръон тафсири ҳамда Ҳадиси шарифни мукаммал ўрганди. Барча исломий ва дунёвий билимлар ҳамда ҳарб санъати сирларини мукаммал эгаллаб, вояга етган шаҳзодани бузруквори султон Муҳаммад Ҳоразмшоҳ Ғазна, Бомиён, Ғур, Буст, Такинобод, Заминдовар ва Ҳиндистон қадар ёйилган сарҳадсиз ҳудудларга ҳоким этиб тайинлади.


    Отасининг ҳарб юришларида иштирок этган шаҳзода, жанг майдонида ўз маҳоратини оширди. Саваш чоғида шер ҳамласини қўллаб, шоқоллар рақсини батамом енгган Жалолиддин муаррих Насавий назмида «Муҳаммад Хоразмшоҳ арслонлари ичидаги шер» деган таърифга мушарраф бўлди.


    Шоқоллар зарбини даф этиб, шер каби ғанимини енгган Жалолиддин муҳораба майдонида ёғий қалбига мислсиз ғулу солиб, қудратли зарби билан уларни йўқлик қаърига улоқтира оларди. У муаррих Насавий таъбирича, чиндан Муҳаммад Хоразмшоҳ арслонлари ичидаги шер эди.


    * * *


    Тун устидан қора чиммат ечиб олингач, ойдин кун тажалли этилди. Бу тонг жуда эрта уйғонган шаҳзода бугунги ҳарб машғулотини Жайҳун этагида ўтказмоқни мўлжаллаган эди. Шунга кўра Соҳибжаҳон Элдегиз саройда уни кутиб турарди.


    Мовароуннаҳр узра қаҳрли қиш поёнига етиб, кўклам нимжон оёқ ташлади. Хуш ёқувчи биллур томчилари билан алафларни сийлаган найсон тезда тиниб, кўкда қуёш чирой кўрсатди. Борлиқ уйғониб, Жайҳун қайирида куртак ёриб чиққан ниҳоллар баҳор елларида инжа чайқалади. Тепалик тўшида эса жийдазор ястанган, улар кўклам келган эса-да, ҳали қиш уйқусида мудроқ ётарди. Тупроқ ёриб, бош кўтарган майсалар қуёшнинг зариф жилосида ажиб товланади... Кўпдан бундай сўлим баҳорни соғинган Жалолиддин кўклам ҳавосидан симириб, Жайҳун томон от чоптириб ўтди. Унинг кетидан ҳарб санъатининг уста-пири Элдегиз ва хос навкарлар от суришди.


    Суворийлар дарё қайиридаги бутазорларни ортда қолдириб, сўқмоқ йўлга чиқишди. Бу сўқмоқ суворийларни соҳил лабига етаклади. Шаҳзода эгардан тушиб, тизгинни навкарга тутди.


    Шундоқ пойида, қирғоққа урилиб, сўнг таралиб ортга қайтаётган тўлқинлар мавжи унинг кўзларини қамаштирди.


    Шамс нурларига чўмилган шаҳзода, рўпарасида ерга жипс қотган улкан харсангтош устига бир ҳатлаб чиқди, сўнг яна нигоҳларини шаффоф сувлар мавжига қадади. Тўлқинлар жимир-жимир мавжланиб, қирғоққа урилган чоғ шаҳзода юрагида чексиз бир завқ-иштиёқ ҳис этди. Кўнглида ажиб руҳий ғалаён қўзғалди.


    Зам-зама, муздек ҳузурбахш ҳовур шаҳзоданинг юз-кўзини чайиб ўтди. У харсангтош устидан қуйига сакради, сўнг ҳув нарида от тизгинини тутиб турган навкарнинг ёнига келди. Тарғил от эгасига белги бериб, тумшуғини кўтариб кишнади, сўнг кўкка сапчиди. От сурган шаҳзода бир доира ҳосил қилиб, ўзини кутиб турган Элдегиз қаршисида тўхтади.


    – Шаҳзодам! – Элдегиз Жалолиддинга лутф ичида сўзлади. – Ихтиёр этсангиз машғулотни бошласак!


    Жалолиддин бош ирғади:


    – Маъқул!


    – Букун чапдастликда куч синашгаймиз!


    –Уқдим!


    – Қани, унда ялангликка ўтгаймиз.


    Улар майсалар сабза уриб чиққан ялангликка етиб тўхташди.


    Қиличини қинидан чиқарган шаҳзода рўпарасида турган устозига таъзим қилиб, машғулотга киришди. Кесгир шамшир қуёш жилоларида кўзни қамаштириб, дами ҳаво оқимини кесди.


    – Шаҳзодам сўлдан, сўлдан ҳаракат қилинг.


    – Уқдим.


    – Қиличбоз ҳам ўнг қўлида, ҳам чап дастида қилич ўйнатмоқни билмоғи даркордур!


    Чап қўлида қилич тутган шаҳзода рақибини мўлжалга олиб яқинлашди. Аммо Элдегиз қўлидаги шамшир нақ мўлжалига бориб тегди. Рақиб зарби тезда унинг шамширини қайирди.


    Сўнг қиличбозлар яна қилич қайратиб, саваш майдонида кезинишди.


    – Аввал мўлжалга олинг. Мўлжалга олинг, шаҳзодам!


    Уста ортига тисарилди. Жалолиддин Элдегиз томон эниб ҳаракат қилди.


    – Тўғри ва айни вақтида олинган мўлжал саваш майдонида муҳим омил бўлгай, – уқтирди уста қиличбоз.


    Чап дастида қилич тутган шаҳзода дафъатан Элдегизнинг қиличини қайириб, қуйига эгди, аммо ўзини ўнглаб олган устоз қиличини яна ҳавода ўйнатди. Жалолиддин сўнгги шиддатли зарби билан рақиб қиличининг дамини кесиб, қайирди.


    – Аъло! – олқишлади устоз. – Энди ҳамлага ўтгайсиз.


    Ўз вақтида мўлжалга олиб, ҳаракат қилган шаҳзода ўзи томон йўналтирилган шамшир дамини сўнгги зарби билан қайирди, энди ҳужумга ўтмоғи даркор эди. Айни бу чоғ рўпарасида қалқон кўтарган Элдегиз шаҳзоданинг нақ кўксига қилич тирамоқ пайига тушди. Жалолиддин қилич зарбини қайтарди.


    – Офарин! – олқишлади уста.


    Сўнг яна қиличлар ҳавода ўйнади. Жалолиддин рақибини мўлжалга олиб, ҳужумга ўтди.


    – Бале, бале шаҳзодам! Мўлжал айни вақтида олинди!


    Бу гал қиличбоз шамширини Элдегизнинг нақ кўксига тиради. Уста тишларини тишларига қўйди. Шунда унинг жағи бўртиб чиқиб, пешонаси тиришди. Юзидаги ажинлари қуюқлашиб, ўзини ҳимоя қилмоққа куч топа билмади. Сўнг кўзларида саноқсиз юлдузчалар чақнаб чиқди ва у чорасиз ерга қулади. Кўрдики, шогирдининг билагида ёшлик шижоати қайнаб тошаётир. Англадики, билаги йўғон қиличбоз бу ҳамласини энди чинакам савашда қўлласа арзирди.


    Рақиб қиличини қайириб, шиддатли кучи билан нарига улоқтирган шаҳзода нафасини ростлади. Элдегизнинг бўш қўллари эса ҳавони сермалар эди.


    – Офарин! Шаҳзодам, олқишларим сизгадир. Шогирд устани енгмиш! Илло бу ҳамлани энди ҳарб юришларида қўллагайсиз! Қиличингиз мудом кесгир, зарбингиз шиддатли бўлсин!


    – Омин!


    Жалолиддин қуёш жилоларида тобланган кесгир қиличи учига бармоқларини олиб борди. Бу чоғ қалбида муқаддас туйғу юксалди. Бу боболари бунёд этган Она Ватанига сўнгсиз муҳаббат, бурч туйғуси эди. У қиличини қинига солиб, қирғоқ бўйига йўналди. Соҳил лабига етиб келган шаҳзода енг шимариб, қўлини оқаётган сувга солди. Муздек сув оқими унинг ҳозиргина қилич тутган қайноқ қўлларига хуш ёқди. У покиза ихлос билан юз-кўзини Жайҳун сувларига чайди. Сўнг ортига қайтиб, ўзига қуллуқда бош эгиб турган хос навкарига қарата буюрди:


    – От келтирилсин!


    Шаҳзода Жайҳун қайирининг сўл этагига қараб от сурди. Бир муддат тизгинни холи қўйиб, қўлларини ёйганча от чоптирди. Сўнг ўзига тикилиб қолган уста Элдегиз томон қайрилиб ҳайқирди ва шу ҳолда қулочини озод ёйиб, олисларга қараб от суриб кетди. Бу унинг қайтмаслигидан далолат эди.


    Жайҳун этагида уни кузатиб қолган Элдегизнинг қулоғи остида тизгинсиз, қулочларини ёйиб от сурган Жалолиддиннинг озод ҳайқириғи муаллақ қотди:


    «Алҳамдулиллоҳ! Аллоҳ, Аллоҳ!»


    Жалолиддин айни балоғатга етиб, ҳарб санъатини пухта ва мукаммал ўзлаштирган эди. Энди бу маҳоратини ҳарб юришларида, жангу мужодалаларда қўлламоғи даркор эди.

  


  
    44. Муҳим тилов


    Кенг ва муаззам кошонага қуёш нурлари сирғалиб тушган чоғ эшик оғасининг қалқони ярқираб кетди. Ўктам қадам эшитилди. Хоснавкар дафъатан сергак тортди.


    – Шаҳзодам! – Эшик оғаси бошини эгиб, – қадамларига ҳасанотлар бўлсин! – деди тавозе ичида.


    Жалолиддин мамнун бош силкиб:


    – Тилагим, шаҳаншоҳимизни кўрмоқдир! – деди.


    – Англадим, шаҳзодам! – Эшик оғаси таъзим қилиб, кейин кошона эшигини очиб, ичкарига кирди.


    Тахтда ўтирган Хоразмшоҳ ичкарига кирган хос навкарга қаради.


    – Онҳазратим! – таъзим қилди эшик оғаси.


    – Яқинлаш!


    Навкар яқинлашиб, қуйи эгилган бошини бир оз кўтариб сўзланди:


    – Шаҳаншоҳим!


    – Cўзла!


    – Шаҳзода Жалолиддин ҳузурингизга кирмоқ тилагидадир!


    – Чорла, кирсин!


    Қуллуқда боши эгик хоснавкар ортига тисарилиб, ташқарига чиқди.


    Фурсат ўтиб, ичкарига шаҳзода Жалолиддин кирди. У шаҳаншоҳ бузруквори ёнига тавозе ичида қуллуқ қилиб тўхтади, сўнг тиз чўкиб, қиблагоҳининг этагидан ўпди:


    – Онҳазрат, қиблагоҳим!


    – Шаҳзодам, марҳабо, хуш келдинг! – Хоразмшоҳ ёнидаги ўриндиққа ишорат этиб ўғлига деди, – қани, марҳабо!


    – Қуллуқ, шаҳаншоҳим!


    Бир оз қуллиқда чекинган шаҳзода, ўриндиққа бориб ўтирди.


    – Омонмисан, шаҳзодам?! – Ҳол-аҳвол сўраган бўлиб савол қотди султон.


    – Алҳамдулиллоҳ, омонман! – Миннатдор оҳангда жавоб қайтарди у. Сўнг ўнг қўлини тиззасига олиб бориб, индамай қолди.


    – Ҳоли ўйингдин англадимки, ниманидир гапирмоқ илинжидасан, аммо сўзламоққа журъат топмаётирсан. – Хоразмшоҳ унга теран нигоҳларини қадади.


    Шаҳзода шаҳаншоҳга деди:


    – Бир масалада шаҳзода ўғлингиз сизнинг дуойи йўлловингизни истаб, ҳузурингизга бош уриб кирмиш!


    – Дуоларим сенгадир!


    – Қуллуқ.


    – Аммо не тиловлигин билмаётирман!


    – Маълумингиз, Еттисув Гўрхон қўлинда парокандадир. Эрта-индин сиз зоти олийнинг лашкарлари у ёнга қўшин тортиш ниятиндадир!


    – Маълум!


    – Бул мужодалада шаҳзода ўғлингиз ҳам иштирок этмоқ ниятинда ҳукми олийнинг фармонига шайдир.


    Хоразмшоҳнинг аввал тепа кўтарилган қошлари чимирилиб, сўнг ўртасига қуюқ чизиқ тортилди. Унинг бу ҳоли шаҳзода тиловини ўйлаб кўрмоқликка бир ишорат эди.


    Султон тахтдан пастга тушди. Жалолиддин ўтирган жойидан туриб, бузрукворига қуллуқда бош эгди. Хоразмшоҳ ўғлининг кўркам елкасига қўлини олиб борар экан, билагига куч, тафаккурига ақл инганига ишонч ҳосил қилди. Кейин ўзига боқиб турган фарзандига қараб айтди:


    – Шаҳзодам, бул бир муҳим тиловдир!


    – На қарорингиз бўлса, амр этинг, шаҳаншоҳим!


    – Қани, синов майдонига марҳабо унда!


    Шаҳзоданинг шодликдан кўзлари чақин чақди.


    – Буюринг, шаҳаншоҳ!


    – Чорбоғ майдонига ўтгаймиз!


    Чорбоғга ўтилгач, баҳодирлар орасида ўзаро курашлар авжига чиқди ва Хоразмшоҳнинг дилини яйратиб, Жалолиддин барча рақибларини енгиб, шаҳаншоҳнинг чинакам вориси эканини бузруквори кўз ўнгида тўкис исботлади.

  


  
    45. «Кимдан қўрқурсан?!»


    Орадан икки кун ўтгач, Хоразмшоҳ ҳузурига шаҳзодаларни чорлади. Шунда шаҳзодалар унинг қабулига биттадан киритилди.


    – Шаҳзодам Жалолиддин! – Хоразмшоҳнинг овози жаранглаб, шифтларга урилиб қайтди.


    – Буюринг, шаҳаншоҳим!


    Хоразмшоҳ тахтдан тушиб, қуйига одимлади. У баайни отаси шавкатли Текеш нигоҳлари муҳрланган теран кўзларини шаҳзодага тикиб, ёнидаги қиличини тўғрилаганча савол қотди:


    – Cаваш майдонида кимдан қўрқурсан!


    – Оллоҳдан қўрқурман!


    – Офарин!


    – Қуллуқ, шаҳаншоҳим!


    Хоразмшоҳ бармоғидаги сариқ лаъл кўзли узукни чиқариб, аржумандига тутди.


    Шаҳзода шоҳ қаршисида тиз чўкиб, унинг этагини ўпди. Сўнг ўрнидан туриб, шавкатли падарининг теран боққучи кўзларига ғурурланиб қаради. Хоразмшоҳ тутқазган узук Жалолиддин бармоғида ярқираб, кўзни қамаштирди.


    – Шараф туйдим, шаҳаншоҳ! – У ғурурланиб боз қайта Хоразмшоҳдан азмойиш олди, сўнг бир оз ортига чекиниб, – мамнунмен, миннатдормен! – деди.


    – Шаҳзодам, рухсат сенга!


    Сўнг қолган шаҳзодалар бирин-кетин султон ҳузурида ҳозир бўлди.


    – Шаҳзодам Қутбиддин Ўзлоқшоҳ!


    – Чорловингизга кўра ҳузурингизда ҳозирмен, Шаҳаншоҳим!


    Хоразмшоҳ тахти равонда виқор билан ўтирар экан, фарзандига савол назари билан боқди.


    – Яқинлаш.


    – Амр этганингиздек.


    – Ўзлоқшоҳ, сенга саволим бордур!


    Ўзлоқшоҳ қуйи эгилган бошини хиёл кўтариб, нигоҳларини падарига қадади.


    – Савол этинг, Шаҳаншоҳим!


    – Cен кимдан қўрқурсан?!


    – Оғам Жалолиддиндан!


    Эндиги гал шоҳнинг ҳузурига шаҳзода Ғиёсиддин Пиршоҳ киритилди.


    – Шаҳзодам Пиршоҳ!


    – Амрингизга мунтазирман, Шаҳаншоҳ!


    – Шаҳзодам, айт, сан-да кимдан қўрқурсан!


    – Оғам Жалолиддиндан!


    Сўнг шоҳ ҳузурига Оқшоҳ, Рукниддин, Гурсанжти, Ҳуршоҳ киритилди. Шаҳзодаларнинг барчаси Хоразмшоҳнинг «Кимдан қўрқурсан?», деган саволига «Оғам Жалолиддиндан» деган жавоб қайтарди.

  


  
    46. Ёрқин хабар тарқалди


    Ҳисобсиз қўшин Еттисув томон йўналди. Еттисув учун бошланган жанг беаёв кечди. Ўшанда Жалолиддин муҳораба майдонида мислсиз жасорат кўрсатиб, музаффарият байроғини қучиб қайтди. Сўнг Хуросонда кўтарилган бошбошдоқликни бартараф этмоқ учун Афғон заминига йўл олди. Хуросонда осойишта ҳаёт ўрнатилгач, Жалолиддин тағин Мовароуннаҳрга қайтди.


    Мужодала майдонида баайни шер ҳамласини қўллаган Жалолиддин ғанимлари кўнглига таҳлика ва қутқу солиб, жангга шиддат ила беомон кириши тилларда достон бўлди.


    Мангуберди ташқаридан саломхонага сирғалиб тушган бир тутам зариф зиёга нигоҳини қадади.


    У ўрнидан туриб, кошонани бир айланиб чиқди. Атроф осойишта, фақат сарой маҳрамлари ўз юмушлари билан тинмай куймаланар эди.


    * * *


    Нишопур янги кунга юз тутган, бу муборак жума куни эди. Султон Жалолиддин қудратга келган кун эди бу кун! Ёрқин хабар тарқалди.


    Сарой аъёнлари ҳамда Хуронсон беклари, амиру нойиблари Мовароуннаҳр Султони Жалолиддин Мангубердига содиқ хизмат этмоқ учун унинг ҳузурида ҳозир эди.


    Жарчи ширали ва бағоят мафтункор овозда жар солди:


    – Диққатли бўлинг, Султон Жалол ад Дунйа ва-Дин Абдул Музаффар Мангуберди ибн Муҳаммад онҳазратлари!


    Жарчи навкарнинг ширали овози саройни тутиб кетди. Барча ҳушёр тортиб, қуллуқда тек қотишди.


    Султон Жалолиддин Мангуберди Хоразмшоҳ қадамлари зарбидан сарой ларзага келди. Султон шамшод қаддига ярашиқли, Хоразмшоҳларга хос виқор билан тахтга бориб ўтирди.


    Жарчининг жарангдор овози тағин янгради:


    – Шаҳаншоҳим, бутун Мовароуннаҳр ҳамда жумлайи Хуросон, Эрон Сиз зоти олийларини муборакбод этиб, Сизга содиқ хизмат этмоқ учун қасамёд этмоққа шайдур!


    Султон «маъқул» маъносида бош чайқади.


    Жарчи яна жар солди:


    – Шайхул Ислом Абдул Жаъфар Муҳаммад ҳазратлари!


    Шайхул Ислом Яратган Эгамга ҳамд-сано ўқиб, сўнг Султонни муборакбод этди.


    Тахтдан пастга тушиб, қуйига қараб йўналган шаҳаншоҳ Шайхул Ислом қаршисида тўхтаб, унинг муборак қўлини юзига суртди. Кейин дуойи саломлар ичида яна тахтга бориб ўтирди.


    Муборак жума кундузи қилинган дуолар ижобат бўлгуси онлар яқинлашмоқда эди. Шайхул Ислом хутбада Султон Жалолиддин Хоразмшоҳ номини ўқиб эшиттирди.


    Вазири аъзам Султоннинг этагини ўпиб онт ичди:


    – Қодир Оллоҳга онтким, сўнгги томчи қоним қолгунга қадар аҳдимга содиқ қолиб, Сиз зоти олий ва Мовароуннаҳр учун хизмат қилмоққа қасамёд этурман!


    Сўнг бирин-кетин сарой аъёнлари, амирлар, ҳокимлар, Хуросон беклари Хоразмшоҳ Жалолиддин қаршисида тиз чўкиб, буюк Мовароуннаҳр учун содиқ хизмат қилмоққа қасамёд этишди.


    Султон сарой аъёнлари ва барча вилоят ҳокимларини бирдамликка даъват этиб, оташин нутқ сўзлади:


    – Аҳли Мовароуннаҳр ва жумлаи Хуросону Эрон! Тингланг, букун бутун Мовароуннаҳр таҳлика ичинда. Ва бунда биз музаффарлик туғини сарбаланд кўтариб, ғолиб чиқмоқликни тажалли этишини Қодир Эгамдан ўтиниб сўраймиз.


    – Омин! – шафоату қўллов сўради аъёнлар.


    Хоразмшоҳ матлаи саодат билан нутқида давом этди:


    – Модомики бутун мамлакат ҳалокат ёқасида экан, бирлашиб мўғул таҳликасини бартараф этгаймиз ва зафар қучгаймиз. Қиличимиз кесгир бўлсин, қадамимиз залвори эса ғанимлар кўнглига қутқу, таҳлика солсин! Бизким Мовароуннаҳрнинг асл ворислари Ватан учун курашиб, Ватан учун жон тикайлик!


    Бу саваш майдонида не-не жўмард баҳодирлар юрт учун жон фидо қилмаган? Не-не мард паҳлавонлар қон тўкиб шаҳид бўлмаган? Бу жангу жадал тамойилидур, кимдир саваш майдонида ҳалок бўлар, аммо Ватан учун ҳалок бўлмоқлик йигит учун шарафдир! Қурбонлар хотираси илло авлодлар қалбида мангу яшаяжак, шаҳидлар номи шараф билан албат тилга олинажак!


    Султон даъвати барчани тўлқинлантирди. Она Ватан туйғуси, юрт озодлиги, қадр-қиммат ва шаънини ҳимоя қилмоқ ҳисси билан ёнган мовароуннаҳрликлар чиндан қўзғалган эди.


    Ҳукмдор бир ой ичида анча куч тўплашга муваффақ бўлди. Ҳирот волийси – Аминал Мулк ўн минг лашкари билан келиб унга қўшилди. Вилоят ҳокимлари ва амирлари кун сайин саркарда Жалолиддин сафини тўлдириб борди.

  


  
    47. Қайғули хабар


    Эшик туйқус очилгач, Султон ортига бурилиб қаради.


    – Шаҳаншоҳим! – Эшик оғаси яқинлашиб, султонга тавозе билан бош эгди.


    – Cўзла.


    – Ҳузурингизга олис йўл босиб, Жалойир Ўзлоқ келмишдир!


    – Жалойир Ўзлоқ?!


    – Шундоқ, шаҳаншоҳим!


    – Дарҳол чорла, кирсин!


    – Амр этганингиздек, онҳазратим! – Эшик оғаси ортига тисарилиб, ташқари чиқди. Фурсат ўтиб, ичкарига Ўзлоқ кирди.


    – Шаҳаншоҳим!


    – Жалойир Ўзлоқ ҳазратлари!


    Султон юриб бориб Жалойир Ўзлоқ қаршисида тўхтади. Аммо қуллуқда турган Ўзлоқ бошини кўтармай, ҳамон тек қотиб турар эди.


    Султоннинг нечундир кўнгли бузилди. Бир умр отасининг хизматида бўлган бу закий, аҳли дониш инсон Жалолиддин учун чиндан дилга яқин, қадрли кимсага айланган эди. Хоразмшоҳ уни қучоқлаб:


    – Бошингизни кўтаринг, – деди.


    Ўзлоқ эгик бошини кўтарди. Юзи сўлғин, нигоҳи эса вазмин, кўзларининг шишаси ёшдан намланган эди. Султоннинг тағин кўнгли бузилди.


    Ўзлоқ ҳасратли сўзланди:


    – Кўнглимда бир гудук бордур. Ичим-ичимга сиғмайдур!


    – Омондир? Хайрдир?


    – Хайрдан дарак йўқдур! Маъзур тутгайсиз шаҳаншоҳ онҳазратлари, сизга совуқ хабар келтирдим.


    Жалолиддиннинг шундоғам ғаш бўлган кўнгли баттар ғашланиб сўради:


    – Қандоқ хабар эмиш?


    – Шаҳаншоҳимиз Султон Алоуддин Муҳаммад ибн Текеш онҳазратлари Ҳақнинг муборак исмини тилида ва дилида ёд этиб, пок руҳлари Роббимнинг чексиз раҳматига қовушмишдир, илло!


    Совуқ хабар Мангубердини ларзага солди. У ғафлат ичида сўради:


    – Қачон?


    – Олти юз ўн еттинчи йил, шаввол ойининг ўнинчи, муборак жума кунинда.


    Бу чиндан милодий 1221 йил декабрининг 10 санаси, жума кунида содир бўлган эди.


    Хоразмшоҳ юриб бориб , кошона поёнида тўхтади. Унинг аҳволи танг эди. Тобора синиқиб кетаётган юзига назар солган Жалойир ҳали ҳам турган жойида тек қотган эди. Энди унинг кўнгли бузилди. Султоннинг юзи қум сингари тусини йўқотди. Унинг нигоҳлари кошона ичида дарбадар кезинарди.


    Ўртага бир мудҳиш парда тортилган эди, султоннинг кўзлари шу парда ортидан нарига алам ва ситам ичида ҳасрат-ла боқиб турарди гўё. Жалойир ўзи келтирган мудҳиш хабар сўнгги Хоразмшоҳнинг ҳувиллаб ётган дарбадар қалбига нақадар шафқатсиз таъсир этганини ўз кўзлари билан кўрди. Жалолиддиннинг кулфати мислсиз эди.


    – Жалойир ҳазратлари.


    – Буюринг, шаҳаншоҳим.


    – Бузрукворимнинг жасади қаерга кўмилди?


    – Ашур ада оролчасига, шаҳаншоҳим. – Ўзлоқ оғриниб ютинди. У пешонасида униб чиққан терларни сидириб артди. Кейин ғам ичида яна сўзланди. – Ҳасратда қолдим. Аммо бу Ҳақнинг ҳаёт ўлчови эди. Жонсиз жасадни қучоқлаб қолдим. Мени ёлғиз ташламанг, дея нидо этдим. Аммо жавоб олмадим. Сўнг ноилож шаҳаншоҳни тупроққа топширдим. Оролчага кўмдим. «Бу ерга шоҳлар шоҳи кўмилган» деган битикни қолдирдим. Мотам ичида беаёв ёндим, Хоразмшоҳ Султон Муҳаммад ибн Текешни чорасиз, ўзи кийиб юрган кийимида дафн этдим, – дея хотималади у.


    Султоннинг мушти беомон тугилди. Тишларини тишларига қўйган чоғ унинг жағи бўртиб чиқди. Кеча ўзини дунёга устун билган Муҳаммад Хоразмшоҳнинг бу тақлид ғариб заволи ўғли Жалолиддинни мислсиз ғусса комига улоқтирганди.


    Нишопур саройидан от суриб чиққан Султон хос лашкарлари қуршовида эди. Аҳли Нишопур султонга таъзимда бош эгиб, ортда қолди. Олдинда эса яна бир туман оломон тек қотиб, шаҳаншоҳга тавозеда эгилишди.


    Кимлардир девор оша, яна кимлардир эшик тирқишидан мўралаб, яна бировлар султон ва унинг навкарларига қуллуқ қилган ҳолида ортда қолиб кетишди.

  


  
    48. Чингизхоннинг ҳийласи


    Шомон Турфон «Турфон денгиз» лақабини олган. Бу афсунгар сеҳр-жодуни қўзғашда устаси фаранг шайтон малайларидан эди. У Чингиз чорловига кўра хон ҳузурига етиб келганди. Жоду китобини варақламоқ билан машғул бўлган шомонга хон қисиқ кўзларини қадаб амр этди:


    – Cеҳр-жодунгни ишга сол, Турфон! Магар Жалолиддин кучини қирқиб берсанг, дастурхонинг зардан, еган таоминг олтиндан бўлгай. Умр бўйи роҳат-фароғатда яшагайсан!


    Турфон денгиз жоду сеҳрини қўзғаб, ўрнидан турди. Унга яланғоч, фақат уят жойлари латта билан тўсилган, кўзлари сузик мўғулий аёл кумуш табоқда қуён суягини тутди. Турфон табоқни ўтда айлантириб афсун ўқиди. Сўнг тиз чўкиб, табоқни Чингизхонга узатди. Хон ўтирган ерида қўзғалмасдан суякларни олови кўкка ўрлаётган гулханга ташлади. Суяклар оловда чарсиллаб куйди. Ачимсиқ куйинди иси анқиди. Дуддан нафас олган хон ижирғаниб бурнини жийирди, сўнг тобора алангаланаётган гулханга тик қараган кўйи гўё бўлғуси саваш майдонини кўз ўнгида тасаввур этиб, бор овозида «хо-хо»лаб кулди.


    Олов атрофида шомонлар шайтон куйини чалиб, рақс тушишди. Улар қулочларини озод ёйиб, «ҳув-ҳув»лаганча афсун қўшиғини айтдилар. Бўйнига қора, катта-катта шода қаҳрабо мунчоқ таққан Турфон яна олдинга чиқди. Бошидаги темир қалпоғига қўнғироқлар осиб, жаранг чиқараётган жодугар бу гал тош косадаги тузни оловга сочди. Сўнг гулхан теграсида айланиб, яна муттасил афсун ўқигач, бу гал оловга сув сепди. Кейин тағин афсун ўқиди...


    Афсунлар жазавасига саҳна бўлган ялангликни тарк этган Хон ўтов томон йўналди. Кетидан қуллуқда бош эгиб кирган сипоҳга амр этди:


    – Олиб киринглар!


    Фурсат ўтгач, ўтовга хуфя кирди.


    – Улуғ хон, амрингизга кўра...


    – Cўйла...


    – Жалолиддин Қандаҳорга отланмиш.


    Чингиз бошини қимирлатди: танқайган пучуқ бурнининг катаклари очилиб-ёпилиб, чуқур нафас олди.


    – Аъло! – мамнун илжайди хон.


    – Ҳузурингизга Ялавоч тавсия этмиш Шайбонни олиб келдим.


    Чингиз «тўхтаб тур» деган ишорада ўнг қўлини кў-тарди.


    Бу хуфя маълумот йиғишда устаси фаранг айғоқчи эди, у хиёнаткор кўзлари билан хонга тикилиб, унинг ишоратини уқиб, тек қотди. Сўнг икки қўлини кўксига қўйиб:


    – Ишоратингизни уқдим, ҳукмдор, – деган кўйи ортига тисарилиб, эшик ёнида тўхтади-да, яна бир бор қуллуқда эгилгач, ташқарига чиқиб кетди.


    – Зудлик билан Жалолиддин кетидан ҳисобсиз лашкарни жўнатгайсан! – Совуқ нигоҳларини ўғли Тўлийхонга қадаб буюрди хон. У юриб бориб, эшик поёнида тўхтади, кейин ортига қайтиб, ўтов ичини айланиб чиқди. Ниҳоят, Тўлийхон қаршисида тўхтаб, яна уқтирди:


    – Ялавоч тавсияси ҳали бизга кўп асқотгай. Анга қўз-қулоқ бўлинг. Ул бандайи шайтон Жалолиддин лашкарларига қора ажал уруғини сочгай! Ва Мангуберди лашкарлари бу ажал ўтида беомон қовурилгай!


    Тўлийхон отасиники каби танқайган бурнини жи-йирди. Хон аталмиш отасидан у ҳар не кутса-да, бу разилликни кутмаган эди. Ахир бу хатарнок қора ажал ўзларини ҳам заҳарлаши, ўзларини ҳам ўлим тўшагига михлаши мумкин-ку!


    Хуфялари унга яқин кунларда Дажла соҳилларида қора ажал тарқаганини етказишган, ўлат билан хасталанган кемирувчилар ўзларидан ажал уруғини сочиб, кўпларнинг ёстиғини қуритганди. Куни кеча Чингиз фармонига кўра Дажла бандаргоҳидан сопол идишга қамалган каламуш келтирган хуяфлар бугун хон ҳузурида ўзларини қандай ажал кутаётганидан бехабар қолишди.


    Орадан икки кун ўтди. Сипоҳ олиб кирган хабар унга қамчи саваламоқ фурсати етганига бир туртки бўлди. Хон ҳузурида турган сипоҳ нигоҳини Чингизга қадади.


    – Cўзла!


    – Шайбон иситма оташида куймоқда.


    Чингизнинг кўзга ташланар-ташланмас сийрак, малла қошлари учиб, лаби кибр-ла буришди.


    – Яъни?


    – Боши оғриб, аъзойи бадани қақшаётганидан шикоят этмиш.


    Хон «хо-хо»лаб сохтакор кулди, кейин сипоҳга қараб:


    – Аъло! – деди.


    – Қўлтиғи шишиб, яраси йиринг бойлаганини ўз кўзларим ила кўрдим! – деди яна сипоҳ.


    – Дарҳол бул таҳликали муждани Жалолиддинга жўнатгайсизлар! Ул мохов қора ажал уруғини энди Мангуберди ҳузурига бориб сочгай!


    Бу амрдан сипоҳлар оёққа турди.

  


  
    49. Қора ажал уруғи


    Афғон этагида жойлашган Қандаҳор бу кун таҳликадан холи, сукунат оғушида уйғонди. Бу чиндан ҳукмдорнинг Нисо таҳликасидан кейин сокин ва осойиш кечган кунларидан бири эди. Аммо шаҳаншоҳнинг осойиш кўнглини бир совуқ хабар вайрон қилганди.


    Эшик оғаси султонга ҳожиб ул-кабир – Хонберди Сарухон кирмоқ учун изн сўраётганини билдирди. Сарухон Мангубердига хос навкарлардан бири вабога чалингани ҳақида хабар етказди.


    Ўшанда навкар шеригининг ҳолсизланаётганини кўриб:


    – Оғам, иситманг борга ўхшайдур, бетобмисан? – дея ҳол сўради.


    Навкар шеригига боши оғриб, аъзойи бадани қақшаётганидан шикоят этди:


    – Cўрама! Бошим лўқиллаб оғриётир, магар аъзойи баданим қақшаб кетаётганини тасаввур эта билмассен. Оғриқ азобидан мижжа қоқмай, тонг отгунга қадар қақшаб чиқдим, – деди зорланиб.


    У сўл қўлини ўнг қўлтиғига олиб борди. Беморнинг оғриқ азобида елкалари баттар қисилиб, юзидаги ажинлари қуюқлашди.


    – Бу кун тонгда қўлтиғим остида шиш пайдо бўлмишдир, қўлимни кўтарсам, зирқираб оғрийди, кўтармасам, яраси баттар ачишади!.. Азоб ичида қолдим.


    Аввалига бу қандай кулфат экани ҳеч кимсанинг хаёлига-да келмади. Аслида бу қора ажал аломатлари эди. Бемор зудлик билан сарой шифохонасига жўнатилди.


    Кун пешинга қараб оғди, аммо оғриқ азобидан ҳаловат нелигини унутган хаста навкар буткул ҳолдан тойган эди. У иситма оташида куйиб, нажот истаб тинмай ингранар эди.


    Исломни қабул қилган яҳудий ҳаким бемор қошига етиб келди.


    Хаста эса ётоқда ҳали ҳам ҳолсизланиб ётар, азбаройи иситма оташи кучлилигидан ҳолсираб, пешона терларини зўрға сидириб гапирди:


    – Аъзойи баданим зирқираб кетаётир!


    – Иситма қачондан чиқмиш?


    – Кеча шомда бошланмиш, ҳаким ҳазратлари!


    – Ҳим. Тағин не ҳол юз бермиш?


    Бемор сўл қўлини ўнг қўлтиғига олиб бориб зорланди.


    – Қўлтиғимда бир шиш бордур!


    Ҳаким ёрдамчиларига беморнинг кийимини ечишга буюрди.


    Кўрдики, чиндан беморнинг қўлтиғи шишган, баъзи қабариқ шишлар ярага айланиб, усти йирингли потос бойлаган эди.


    Ҳаким бунда ўзи хавотир ичида шубҳа қилган хасталикнинг бошқа аломатларини ҳам кўрди: хусусан, беморнинг сони қорайиб, оёқларида қора доғлар пайдо бўлганди. Бу шаксиз ўлат аломатлари эди.


    – Дарҳол анинг чоралари кўрилсун! Бошқаларда ҳам бул аломат борму – йўқлиги аниқлансун. Хасталик билан оғриган бемор шаҳардан чекка бўлган кимсасиз гўшага олиб борилсун! Токи, бу ўлат бошқаларга юқмасин.


    Хоразмшоҳ хасталикка чалинган кимса то ўлимига қадар қора ажал офатидан қутула олмаслигини билар эди. Зотан, бу хасталикнинг олдини олиш чоралари кўрилмаса, ажал уруғи кўпнинг ёстиғини қуритиши тайин эди...

  


  
    50. Шаҳзоданинг ўғирланиши


    Жалолиддин кетидан қувиб, Қандаҳорга етиб келган мўғуллар қалъа атрофини гўё ўлжасига қутқу сол-ган оч қузғунлар каби ўраб олишди. Қандаҳор қамал ичида қолди. Ва бу қамал беаёв кечди.


    Силлиқ тош йўлакда туйқус тойиниб кетган Сафартош зўрға мувозанатини сақлаб қолди. У барча ором олар маҳал, шериги Сорлочин билан тил бириктириб, яширин йўллар орқали шаҳзода Салоҳиддинни ўғирлаб, ташқарига олиб чиқиб кетган эди.


    Ўғирланган шаҳзода ва хуфялар сарбозлар қуршовида зудлик билан Чингиз ҳузурига жўнатилди.


    Тунда заҳарланган жориялар тонгда ҳушига келгач, сарой оғасини машъум воқеадан хабардор этишди.


    Қалъа ичидагилар асирга тушиш нақадар аянчли эканини англаб етган, бунинг устига шаҳзода Салоҳиддиннинг ғойиб бўлиши барчани довдиратиб қўйди. Ошёна ичида дарбадар кезинган волида Ойчечак азбаройи нима қиларини билмай, меҳроб қаршисида тўхтади. Унинг ақли шошган эди. Волида қалтираган бармоқлари билан шашқатор ёшларини сидирди.


    Ичкарига юрак ҳовучлаб кирган бекачи маликага қуллуқ қилиб, тавозе билан бош эгди. У паст овозда маликадан изн сўради:


    – Волидам, Элтўриқ ҳузурингизга кирмоқ учун изн сўрамоқда.


    – Дарҳол кирсин! – Ойчечакбегим тоқатсизланиб ўрнидан турди.


    Эшик очилиб, волида Ойчечак ортига бурилиб қаради. Элтўриқнинг қораси кўринди.


    – Маликам!


    – Cўзла!


    – Барчаси маълум бўлмиш! Шаҳзода Салоҳиддин эшик оғалари Холидпошшо ва Тархон томонидан ўғирланмиш! Аларга Сафартош ва Сорлочин кўмакда бўлган.


    Ойчечак Султонбегим титради. Сўнг қалтироқ қўлларини оғриқли пешонасига олиб бориб, «Эй воҳлар бўлсин!» дея нидо этди.


    – Ул хиёнаткорларни дарҳол ҳузуримга чорланг!


    – Ул сотқинлар изсиз йўқолмишлар!


    – Қайга изсиз йўқолмишлар?!


    – Ғойиб бўлмишлар!


    – Бекалар-чи?


    – Тунда ҳар иккиси ҳам заҳарланмишлар!


    – Ўғирланмиш, бекачилар заҳарланмиш! – Зарда қилди малика.


    Элтўриқ тили кесилиб, жимиб қолди. Унга нигоҳларини қадаб турган малика тағин зардали овозда бақирди:


    – Cен қай юмуш ила машғулсан?!


    – Бир қошиқ қонимдан кечинг, маликам!


    – Шаҳзодамни қўримоқ сенинг зиммангдамасму эди?


    – Менинг, менинг зиммамдадур! Қўрий билмадим! Бир қошиқ қонимдан кечинг.


    – Cасингни кес! Бир қошиқ қонинг асло кечилмагай!


    Элтўриқ малика қаршисига келиб тиз чўкди. У нажот истаб нола қилди:


    – Маликам, менинг бир қабоҳатим йўқдур. Магар бошимга оғир нимарса текканини билурман, бошқа воқеадин хабарим йўқдур! Ҳушимга келсам, эшик ёпиқ. Ичкарига мўраласам, бекачининг ҳар иккиси оғанаб ётмишдур! Шаҳзодам, шаҳзодам дея чақирган кўйи ғафлатда қолиб кетдим. Нола қилдим! Аммо шаҳзодадан дарак бўлмади. Шаҳзода Салоҳиддин ўғирланмишдур! Менинг ул шаҳриёрга бир қабоҳатим йўқдур!


    – Тек тур, сасингни кес, дейман. Сенинг юрагингни қўпортиргум!


    Ойчечак эшик оғаларини чақирди:


    – Оғалар!


    Эшик нарида шай турган оғалар ичкарига киришди. Малика уларга қараб амр этди:


    – Олиб кетинг! – у жирканган каби ижирғаниб, нигоҳлари билан Элтўриқни кўрсатди. Олиб кетинг шуни кўзимдан! – дея буйруқ берди.


    Ташқарида эса беаёв жанг кечмоқда эди. Бу саваш майдони эди: бу уруш майдони шуни тақозо қилади – кимдир ер тишлайди, кимдир зафар қучади. Мужодала якуни қандай хотима топишини ҳеч кимса олдиндан белгилаб бера олмасди.


    Султон қоронғу зулмат тунни бедор ўтказган, зотан атрофида содир бўлаётган воқеалар уни уйғоқликка мубтало этганди. Шуҳратпараст момоси Чингизхонга калака бўлди! Cинглиси аччиқ қисматга гирифтор этилди! Қаттол қўлида жони қонаган шаҳзода иниларининг қонли заволи уни баттар сиқувга олди. Бузруквори Хоразмшоҳ ҳалокати-чи? Сўнг жигарбанди Салоҳиддиннинг ғойиб кетиши... ўғирланиши... Буларнинг барчаси унинг кўнглида даҳшат ва ваҳшат шамолини қўзғади.


    Аммо бу кўргуликлар кечмиш ҳодисанинг кўнгилда яширин кечган акси эди, холос!


    «Cуриндим, аммо йиқилмадим!» – деди султон ўзига-ўзи.


    «Йўқ, йиқилдинг!» – ногаҳоний овоз Султон қулоқлари остида муаллақ қотиб, муттасил янграб турди.


    «Йўқ, – дея наъра этди у. – Суриндим, аммо кучли бўлиб оёққа қалқдим. Йиқилдим, аммо қудратли бўлиб ўрнимдан турдим. Мен давомий Ануштегиний, мен хонадони Хоразмшоҳларнинг еттинчи вакили Жалолиддин Мангуберди, ёвни шаксиз енгажакман! Қирғий чангалим ила ёвни бўғажакман!»


    У меҳроб қаршисида тўхтади.


    «Ёғийни қирғий чангалим ила янчиб ташлайман! Сўнг озод ўлажакман! Эшит, тебранаётган дунё, қалқиган олам! Ёвни Хоразмшоҳ қирғий чангалим бирла янчиб ташлайман!»


    – Оғалар! – чақирди Хоразмшоҳ.


    Зулмат чимматига ўралган қаролиғ кечада, бир қўлида қилич, бир қўлида қалқон тутиб бедор турган оғалар ичкарига жонсарак киришди.


    – Барча оёққа турсин! Ва дарҳол ҳузуримда ҳозир бўлишсин!

  


  
    51. Бойўғлининг ҳасратли ноласи


    Тун иккинчи ярмига қараб оғар маҳал бойўғлининг ҳасратли ноласи эшитилди. Хоснавкар бойўғли тилида тиним билмай нола қиларди. Бу ҳарбий ҳушёрликка чорлов чақириғи эди. Лашкарбошилар, беклар, амирлар ва жамики сарой аъёнлари султоннинг ҳузурида ҳозир бўлишди. Тун зулматида султон ҳузури шамлар ёғдусида заъфарон эди.


    – Душманнинг ҳамласи кучимизни асло қирқолмагай! Жонимиз шул ожиз вужуд ичра омонат қамалгандир! Ва биз барчамиз бир кун ўлгаймиз, вале озод руҳимиз илло Ҳақнинг раҳматига қовушгай! Ўлсак – қурбон ўлайлик! Ватан учун қон тўкайлик! Жиҳод! – дея ҳайқирди у.


    – Жиҳод! – жўр бўлди жамики сарой дастури.


    Бу субҳи содиқ жангнинг учинчи тонги эди.


    Атрофда тўзғиган мўғулларнинг ола-тасири оламни тутиб, яна улар қузғун каби қалъани ўраб олишди.


    – Бир зарбимиз ила даф қилгаймиз! Жиҳод! Жиҳод! Жиҳод! – дея ҳайқирди саркарда.


    – Жиҳод! – шамширни озод кўтарган сарбозлар ҳайқириғи Хуросон заминини титратди.


    Шер наъраси мўғул шоқолларини ҳушёр торттирди.


    Улкан темир дарвозалар очилиб, саркарда Жалолиддин бошлиқ отлиқ лашкарлар қўлларида олов тутиб, ташқарига отилди.


    Саркарда ва унинг сарбозлари шер каби ўкириб, ёғийлар устига беомон ташланди. Султоннинг чап қанотида турган Аминалмулк сарбозлари тўзон каби душман устига ҳужумга ўтди. Ўнг қанотда эса Соҳиби Жайиш уларни қувватлаб турди. Саваш майдони султон лашкарлари ҳайқириқларига тўлиб кетди. Мўғуллар саросима ичида ортига чекина бошлади. Ҳал қилувчи онлар яқинлашганди. Жалолиддиннинг сўнгги шиддатли зарбига дош бера олмаган мўғуллар буткул тор-мор этилди.


    Жалолиддин ва қайнотаси Аминалмулк иштирокидаги Қандаҳор қамали шу тариқа якун топди.


    Жалолиддин чиндан Муҳаммад Хоразмшоҳ арслонлари ичидаги шер эди. Бу шер ҳамласи шоқоллар рақсини бир зарбда даф этиб, уларни ортга улоқтириб ташлаган эди. Шу тариқа осмон денгизида бир чароғон ҳарб юлдузи чарақлаб чиқди.

  


  
    52. Зўраки мактуб


    Иттифоқо, ўғирланган шаҳзода Чингиз ҳузурига олиб келинди. Аммо унинг кетидан хуфялари хонга тағин шум хабар етказишди. Султон Жалолиддин Қандаҳор қамалидан омон чиқиб, мўғуллар галасини тутдек тўкмиш эди.


    Жалолиддиннинг Қандаҳордаги ғалабаси хонни бениҳоя дарғазаб этди.


    Мангубердининг бу жасорати Жўжининг попугини пасайтириб қўйган, у ичида «Мовароуннаҳр бундан баттар бўлар эди. Жалолиддинсиз ботқоқ ичига тамом ботиб, афтодаҳол қолар эди. Аммо Жалолиддин, аммо у ҳар қадамда мўғул оёқларига тушов солмоқдадир», дея ижирғанди.


    Бу гал у ҳарир пардалар билан ўралиб, нурга чўмилган бир муаззам ўтовни ихтиёр этди. Жунун асосига таянган Жўжи кейинги пайтларда кўнгли нимани тусаса, шуни қилишга одатланган эди.


    Мана, у қўлларида зарҳал патнис тутиб, турфа ширинликлар олиб кирган Хон Султондан кўз узмай, унга суқ билан тикилиб қолди. Заифа ширинликларни дастурхонга тортиқ этди. Кетар маҳал Жўжи унинг нозик билагидан тутди ва ўзига қарата тортиб, деди:


    – Ман билан бирга қол!


    Хон Султон қайтиб дастурхон атрофига чўкди. Улар бирга таомланишди.


    Жўжи ожизанинг нозик бармоқларини дағал қўллари билан силаб, қисиқ кўзларига суртди.


    Дастурхон тўла ширинликларга кўз югуртириб, ичидан офтобда хўб тобланиб пишган узум бандидан бир дона узиб, Хон Султоннинг ёқут лабига олиб борди.


    Узумдан тотинган Хон Султоннинг инжа киприклари кўтарилди.


    Аччиқ қисматига кўниккан Хон Султон емак билан машғул экан, Жўжининг ботинида кечаётган ҳолдан мутлақ бехабар қолди. Жўжи қовурдоқни еб бўлгач, ёғли қўлларини артиб, Хон Султонга қаради.


    – Cулув, мудом роҳатда яшамоқни истасанг, менинг дедикларимга қулоқ ос!


    Хон Султоннинг кўзлари мўғулга қадалди.


    Жўжи эса тағин гапида давом этди:


    – Магар оғанг Жалолиддинга мактуб битиб, ани бизим бирлан ҳамкорликка кўндирсанг, шаҳзода Салоҳиддинга асло озор етмагай. Сенинг эса давлатинг зиёда бўлгай!


    Хон Султон Жўжининг дедикларини азоб ичида тинглади.


    Хоразмшоҳлар ҳалокати камлик қилдими? Кутилмаган таклиф энди уни омон қўйсинми? У сукут ичида қолди. Бу таҳликали сукут эди.


    Хон Султоннинг бу ҳоли Жўжини дағазаб этди:


    – Надин бу ҳолинг хазин?


    – Cўйладикларингизни... – у бошқа гапирмоққа ўзида журъат топа билмай, яна жимиб қолди.


    – Сўйладикларимда не?


    Хон Султон чорасиз, овоз чиқармай уҳ тортиб, чуқур нафас олди.


    Жўжи шаҳзода Салоҳиддин ҳамда Хон Султон Хоразмшоҳлар хонадони учун қадрли эканини биларди. У салтанат айни инқироз ёқасида турган таҳликали сонияларда фитна ўйинини бошлаган эди.


    Хонбаччанинг разил ниятда ўйланган режаси Жалолиддин эркига мутлақ тўғри келмаса-да, бари бир у аллақандай илинждан умидвор эди.


    Қанчадан-қанча обод шаҳарлар хароб бўлди. Улкан салтанат ҳалокат ёқасига етиб келганди. Жалолиддин-чи? Қачон уни таслим этади? Мутлақ ғолиблик нашидасини қачон суради? Қачон?


    Илинжу умиди не унинг асли? Ё отасидан сўнг буюк дорулсалтанат барпо этиб, жумлаи жаҳон алқаган буюк Искандар Зулқарнайнга тенглашишмиди?


    Бу чоғ ботинида ёлқинланаётган кўнгил тўлғамаларини у ҳали тоғу тошларга ўйиб ёздиражак. Бу ёзиқларни у шу заифанинг нозик ва инжа бармоқлари ила ёздиражак! Ё Раб! Шуҳрат ва шаҳват уни қай ҳолга солмиш? У икки уммон ишқига ғарқ бўлган йиртқичга айланиб қолмадими?


    – Хўш? – чақчайган нигоҳини Хон Султонга қадаган Жўжи саволига жавоб кутиб, ижирғанди.


    – Шаҳзода Салоҳиддин! – Хон Султон мунг тўла кўзини Жўжига қадаб, – бул дилгирлик мени қайғуга солмиш! – деди оғриниб.


    – Шаҳзода меним таъминотим остида бўлгай. Сен эса мактуб бит, магар оғанг Жалолиддин бизим шартимизга кўнса, шаҳзоданинг бирор тукига ҳам зарар етмагай. Илло, Жалолиддин биз бирлан ҳамкор бўлса, кенг Хуросон тағин анинг ҳукминда бўлғай, санинг эса кўзингдан нам, дилингдан ғам кетгай. Бошинг асло хам бўлмагай.


    Хон Султон ногаҳон титраб, кўзини бир нуқтага қадаган кўйида узоқ турди.


    – Хўш? – бетоқат жавоб кутди хонбачча.


    Ниҳоят, Хон Султоннинг бармоқлари қалам тутди.

  


  
    53. Муҳораба тадориги


    Ануштегинийлар давомчиси Жалолиддин бу бир фитна ўйини эканини англаб етганди. Бу ошкора разил ўйин Жўжи учун ғалабалик нашидасини суришнинг ягона йўли эди, холос. Ва шу йўсинда Жўжи ёғий деб атагани – Хоразмшоҳларнинг ўз қуролини ўзларига қарши ишлатмоқ учун макр майдонида шайтон нағмасини чалиш билан машғул эди.


    Жалолиддин беҳудуд даштлари бузрук қуёш нурларидан тавоб олган юрт – Хуросон томон тобора олдинга силжиди.


    Кунни жанговар ҳушёрлик билан бошлаган Элдегиз хос лашкарларни бир чизиққа тизиб чиққанди. Маҳоратини оширмоқ учун ҳарб машғулоти билан банд бўлган лашкарларнинг ола-тасири бутун даштни ларзага солди.


    Ҳалаж қабиласи сардори Сайфуддин Иғроқ, Балх волийси Аъзам Малик, яна бир туман афғонлар етакчиси Музаффар Малик ҳамда қарлуқлар сардори Ҳасан Қарлуқ Жалолиддин атрофида бирлашди. Уларнинг ҳар бирида ўттиз минг лашкар бор эди.


    Хуросоннинг нақ қовурғасида жойлашган Валиён бу кун ҳузур нелигини унутди.


    – Қалъа жангга шай турсин!


    Бу барчага жўнатилган фармон эди.


    Султон Жалолиддин ҳарб салоҳияти ва маҳоратини ошириб, шахсан ўзи ҳарбий машғулотларга раҳнамолик қилди. Саркарда бўлажак жанг бошланишида пиёдаларга дам бериб, асп юриш қилган шатранжбоз каби ноёб ҳарб усулини қўллади.

  


  
    54. Навбатдаги машварат


    У Қандаҳор ғалабасидан сўнг лашкарбошиларини тўртинчи бор ҳарбий машваратга чақирди.


    – Бу гал ёғий кўзи қонга тўлгани аниқдир. Жангу жадал тинкамизни қуритгани ҳам рост! Аммо Ватан учун жон фидо қилмоқ, шаънини қўримоқ йигит учун шарафдур! – у теран боққучи кўзларини лашкарбошиларига қадади. Барча сукут ичида эди.


    – Аларнинг ҳужумини ёппасига бир ҳамла бирлан муҳосара этиб, даф қилгаймиз. – Бу қатъият билан айтилган қарор, жанговар буйруқ эди аслида.


    Султон лашкарлари орасида темирдек қаттиқ ва мустаҳкам интизом ўрнатди. Қўмондон қўшинни беш қисмга бўлди.


    – Қўшин беш поғонага бўлиниб ҳаракат қилғай! Ҳарос – махсус қисмдир, – таъкид этди саркарда.


    Ўртага ҳўкиз терисига чизилган ҳарб харитаси ёзилган эди. Барча харитага кўз тикиб, султоннинг дедикларига қулоқ осганди. Хоразмшоҳ харитага яқинлашди, у шамширининг учи билан бир нуқтани нуқиб, гапида давом қилди:


    – Йигирма минг нафар сара лашкар бул нуқтада жойлашгай, алар энг илғор қурол-аслаҳа – манжаниқ, найза ва камонлар билан таъминлангай.


    Саркарда харитадан ўмганини кўтарди. У қиличини қинига солмай, қўлида тутган кўйи лашкарбошисига буюрди:


    – Қандаҳор жангидин сўнг қўлга киритилган манжаниқлар ҳам Ҳарос – махсус қисм ихтиёрига топширилсун!


    – Уқдим, шаҳаншоҳим! – лашкарбоши Элдегиз Хоразмшоҳга бошини қуйи эгиб, таъзим бажо келтирди.


    Султон ерга ёзилган харитани бир айланиб чиққач, яна атрофдагиларга юзланди:


    – Аванғор – бул илғор қисм – муҳим қисм саналур!


    – Уқдим, онҳазратлари!


    – Аъло! – деди Cултон миннатдор оҳангда Элдегизга қараб, кейин гапида давом этди, – алар қўшинларни тўлдириб, қувватлаб тургай.


    Манғулой – қўшиннинг марказ қисми ҳисобланиб, бу қисм йигирма минг қўшиндан иборат эди.


    – Маълумингиз, Манғулой марказ қисм ҳисоблангуси!


    – Шундоқдур. – Султон фикрини тасдиқлади атрофидагилар.


    – Бул қисмни бошқармоқ учун янги саркор тайин этмоқ жоиздур!


    У лашкарбошиларига қаради. Улар сукут сақлаб туришар, аммо бу сукутларида «Ким тайин этилур?» деган савол яширин эди. Кимсадан сас чиқмагач, Султон юриб бориб Элдегизнинг ёнида тўхтади.


    – Оғабеги!


    – Буюринг, онҳазратим! Амрингизга мунтазир қулингиз сизни тинглагай! – деди.


    – Бул масалада сенинг фикринг менинг учун муҳимдур!


    – Маъқул кўрсангиз, шаҳаншоҳим, Аминалмулкни тавсия этгум!


    Султон атрофдаги лашкарбошиларига савол назари билан боқди.


    – Маъқул! – Оғабегининг тавсиясини маъқуллади қолганлар.


    Чиндан бу лойиқ тавсия эди. Аминалмулк ҳарб санъатини мукаммал билган баҳодир, мард кимса эди.


    – Маъқул! – Cултон яна харита ёнида тўхтаб, барчага қарата деди:


    – Захирадаги йигирма минг сарбоз «манғулой»га қўшилгай! Аминалмулк!


    – Амрингизга мунтазирман, шаҳаншоҳим!


    – Ҳушёр бўлгайсан!


    – Фикрингизни уқдим, шаҳаншоҳим!


    – Илло, саваш майдонида мўғулларнинг сўл томонидан ҳамлага ўтиб, кейин Ҳаросга қўшилгайсизлар!


    – Уқдим, илло дедикларингиз қулоғимга қўрғошин мисол ўрнашмиш!


    Султон тағин қиличини харитага олиб борди. У шамшир учини бу гал қизил чизиқлар билан белгиланган қисмга нуқиди:


    – Тўртинчи қисм пиёдалардан ташкил топгандир. Алар Манғулойга қўшилиб, қалъа атрофидан қувилган ёғийларга қарши ҳужумга ўтмоғи даркордур!..


    Султон ўмганини харитадан кўтариб, кейин Музаффар Маликни даъват этди:


    – Музаффар Малик!


    – Буюринг, шаҳаншоҳим!


    – Аларға сен сардор бўлгайсан!


    – Онҳазратим, шараф туйдим!


    Cултон миннатдор бош силкиди.


    Бешинчи қисми Хос лашкар, деб аталди. Султон Жалолиддиннинг шахсан ўзи ушбу қисмга қўмондонлик қилмоқни зиммасига олди.


    Шаҳаншоҳ лашкарбошиларига яна амр этди:


    – Мудофаада собит туринг! Ёғий ҳужуми даф этилиб, аларнинг кучи буткул қирқилгач, қалъа атрофидан қувилган мўғулларга ёппасига ҳамлага ўтгаймиз. – Мўғулларнинг ҳарбий маҳоратидан хабардор бўлган султон тағин лашкарбоши ва сарбозларига уқтирди: – Атайлаб чекинаётган мўғулларнинг ҳийласига ҳушёр бўлгайсизлар. Ўнг томондан Ҳарос, сўл томондан Аминалмулк, яъни аванғор ташланурлар. Кейин Манғулой, кейин пиёдалар... Ғанимлар қалъа атрофидан қувилгач, пистирмага туширилур. Якунида маним қўшиним – Хос лашкар ҳамлага ўтгай.

  


  
    55. Меҳржон


    Оғабеги Элдегиз уйқудан турган чоғ Хуросон шамоллари уммон тўлқинлари каби тинмай «ув» тортар эди. Барча оёққа қалққан, фақат бешикда тебраниб ётган митти шаҳзода Муҳаммадгина шаҳаншоҳ отаси ва унинг шавкатли оғабеги Элдегиз буйруғига парво қилмай, мурғак уйқусида ором олиб ётарди.


    Тебранган чигал дунё ва ингранган дарё ортида яшар эканмиз, биз тафаккур қилиб яшамоққа маҳкум этилганимизни англаймиз. Бу каби мудҳиш ўйлар далли хаёлимизда қўналға бўлган чоғ қон иси анқиган ўлим манзараси кўз ўнгимизда намоён бўлади. Тақдирида нелар битилганидан бехабар сарбоз от чоптириб, саваш майдонига киради. Яна кўз ўнгимизда ўлим манзараси чизилади. Бу майдон икки қутбга бўлингандир. Шаксиз бу қутбнинг бири мағлуб бўлгай, иккинчиси эса муқаррар ғолиб келгай!


    Меҳржон ўмганини кўтармай китоб ўқиш билан машғул эди. У «Мустафо» сўзининг маъносини чақди. Ичида «танлаб олинган» дея таржима этди. Кейин «Мужтабо» сўзи «саралаб олинган» деган маъно беришини англади. «Муртазо» сўзи тили учида беомон айланди. Бу сўз «рози бўлган» маъносини англатар эди.


    Меҳржон овоз чиқармай сўзланди. У дунёи дун жумбоқларини қизалоқ тафаккури ила англамоқда эди.


    Бу худди шундай бўлганди. Магар икки дарё оралиғида қад кўтарган юртга от чоптириб кирган Қутайба ибн Муслим Ислом нури ва Муҳаммадий суннатини олиб кирмаганида, Мовароуннаҳр носаро муҳитда қолиб кетарди.


    Илло, Қодир Муртазо Ҳақ мужтабо-ю мустафо зот қўлига Каломуллоҳни бежиз тутқазмагандир. Танлаб олинган – Муҳаммад Мустафо эса умматларига бу улуғ муждани омон етказган эди. Энди Каломи Илоҳия то қиёмат қадар бузилмай сақланиб, авлодлар қўлида ўқиб ардоқланар эди.


    Меҳржон Каломуллоҳнинг кейинги саҳифасини варақлади.


    – Хон Жаҳоним!


    Чўчиб ортига қайрилган Меҳржон нозик бармоқларини кўйлагининг ёқасига олиб бориб:


    – Туфу, туфу, – деб қўйди.


    – Маъзур тутгайсиз!


    Меҳржон Каломни ёпди. Сўнг қўзғалиб ўрнидан турди.


    – Китоб мутолаа қилмоқ билан машғулмидингиз?


    – Товба, товба, табиийки шундай!


    Бека Хон Жаҳонни бемаврид безовта қилганидан хижолат чекиб, қуллуқда эгилган бошини кўтармай сўзланди.


    – Хон Жаҳоним, сизни бемаврид безовта қилганимдан хижолатдаман. Аммо бир нимани айтмасам бўлмас!


    – Нима эмиш?


    – Волидамиз Ойчечак Султонбегим сизни ҳузурига чорламиш!


    – Шундоқму?


    – Шундоқдур.


    Хон Жаҳон бекачининг ёнига етиб келди. Бошига қўндирилган тиллақош қимматбаҳо дуру маржон, ҳамда лаълу ёқут билан безалган. Бу тошлар қуёш жилоларида янаям товланиб, бекачини мафтун қилди. Тиллақошнинг ортига ҳарир газмол тортилиб, унинг ичида Хон Жаҳоннинг узун ва қалин сочлари юрганида солланиб кетарди.

  


  
    56. Волида Ойчечакнинг ҳадиги


    Ичкарида волида Ойчечак мотамсаро ҳолда ўтирар эди. Кеча у бир туш кўрмиш эди. Ўнгида ором олмаган жони тушида ҳам безовта бўлди.


    Атроф сув қуйилган каби жимжит. Шунда жуда олисда қорайган бир шарпага кўзи тушди. Бора-бора кўланка яқинлашиб, кўз ўнгида яққол намоён бўлди. Жориялар қайнонаси Туркон Хотунни алвон барқут тўшалган кўшкида кўтариб, унинг томон яқинлашди. Ажабо, ҳозиргина гирдикапалак бўлиб, уни алқаб алвон кўшкда кўтариб келаётган жориялар бирдан қайга ғойиб кетди?


    Улар ола-тасир ичида жон ташвишига тушиб, дуч келган тарафга қоча бошлаган эди.


    Ерда чўнқайиб ўтириб қолган Турконнинг устида эса қирғий чаппар уриб учарди. Қуш ваҳшат уруғини сочиб, ёқимсиз овоз чиқарар, тинмай қанот қоққанча Хотун кўнглига мислсиз қутқу солиб, тепасида айланаверарди. Ниҳоят, у чангалини чўзди. Қирғий бир зарби билан Хотуннинг кўзини ўйиб олди-да, кейин шиддат билан самога кўтарилди. Қақшаб қолган малика қалтироқ қўлларини кўзига олиб борди. Унинг қўллари қон эди. У савдойи каби сочларини юлиб, уввос тортиб йиғлай бошлади. Сўнг далли-девона бўлиб ўзини шу қисматга дучор этган қирғийни тиним билмай қарғади, саросар дашт кезинди. Унинг кулфати мислсиз эди. Савдойи Туркон дашт қўйнида туйқус Ойчечакка дуч келди. Энди унинг ўзи-да қирғийга айланиб, аламини Ойчечакдан олмоқчи бўлди. Аммо шукрки, аллақайдан етиб келган халоскор уни Туркон чангалидан қутқариб қолди. Бу – Дашт устида от сурган халоскор, яловбардор Жалолиддин эди.


    – Волидам! – Меҳржон ўйлар исканжасида мотамсаро ўтирган момосига таъзим қилди.


    Ойчечак Султонбегим нигоҳини неварасига бурди.


    – Яқинлаш, яқинлаш, Меҳржон!


    Меҳржон момосига яқинлашди.


    Бу қиз Султон Жалолиддин фарзандлари ичида айрича чиқди. У ақлли, тақводор ва чунон меҳрибон қиз эди. Шунинг учун Жалолиддин уни ўз исми билан атамай, Меҳржон деб чақирар эди.


    Хон Жаҳон момосининг ўзига чўзилган қўлларини кўзига суртиб ўпди. Волида набирасини маҳкам қучиб, бағрига босди. Кейин ёнидаги ўриндиққа ишора этиб:


    – Ўтир, жоним! – деди. Унинг овозида бир хазинлик бор эди.


    Ё Худо! Нечун дунё зумда ўзгармиш? Нечун жаннат бўлиб кўринган гўша жаҳаннам ўтида ёнмиш? Чархи дунё кўз ўнгида терс айланса-я? Туркон Хотуннинг аччиқ қисмати, Хон Султоннинг мўғул ихтиёридаги мунгли ҳаёти! Хоразмшоҳ шаҳзодаларнинг қаттол қўлидаги қонли заволи-чи? Шавкатли хожаси Хоразмшоҳнинг ғариб қисмати! Ғариб заволи! Невараси Салоҳиддининг ўғирланиши. Буларнинг барчаси Ойчечак Султонбегим қўнглида жаҳаннам оташини қўзғади. У гулхан ичида беаёв ёнди, олов тағин оташ баркашида унга ўт тутди. Бир неча кун илгари у Меҳржоннинг «жаҳаннам олови қачон сўнадур?» деган саволига жавоб тополмай қийналиб кетганди.


    Бугун унга ўғли Жалолиддин Хон Султоннинг ҳасратли номаси – Жўжи билан ҳамкорликка ундовчи мактуби ҳақида гапирган эди.


    Султон синглисининг мактубини жавобсиз қолдирди. Зеро, душман билан ҳамкорлик қилмоқ давомий Ануштегиний Хоразмшоҳ – Жалолиддиннинг озод эркига мутлақ бегона эди.


    Ойчечакнинг кўз ўнгидан севикли невараси Салоҳиддин ҳеч кетмас эди. Волиданинг жони қонаб, вужуди титради.


    Меҳржон курсини волиданинг ёнига яна яқинроқ суриб ўтирди.


    Ойчечак Султонбегим эса бежирим сандиқча қопқасини очиб, ичидан атрофига яшил зумрад кўз қадалиб, гуллари ёқут билан безалган тиллақошни унинг қўлига тутди.


    – Бу сенга!


    – На гўзал!


    – Буни тўйимиз куни шавкатли бобонг Муҳаммад Хоразмшоҳ менга ҳадя қилганди. Ани энди мен сенга ҳадя этгум. Аммо мен учун қийматли бўлган бул ҳадяни бошингдан туширмай таққин, қизим.


    – Ташаккурлар! – Меҳржон тиллақошни қўлига олгач, унга қадалган ёнар тошларга узоқ тикилиб қолди.


    Волида намли кўзларини артди. Меҳржон момосининг кўнгил тўлғамаларини қалб кўзи билан кўриб, юрак ҳарорати билан ҳис эта бошлади.


    Кейинги кунларда Ойчечак Султонбегим тез-тез дилгир ҳолга тушадиган бўлган. Бундай кезларда у неварасини ёнига чорлаб, уни эркалатиб суярди, шунда ўксик кўнгли бир оз таскин топар эди.


    – Бек онам!


    – Гапир, ёниқ чироғим!


    У ўрнидан турди-да, момосининг билагига қўлларини олиб бориб, уни ўзига қараб тортди:


    – Бек онам, салот айтмоқ фурсати етди.


    Меҳржоннинг овози бу чоғ уни саждага чорлагувчи бир маёқ бўлиб жилоланди.


    Ойчечак Султонбегим унга мунг тўла кўзларини қадади. Кўнгиллар фақат салот ичида таскин топгучи ягона бу чорлов уни ҳушёр торттирди. Унга чиндан қўллов даркор эди.

  


  
    57. Жанг арафаси


    Ануштегинийлар ақлу зако уммонидан баҳраманд бўлган Жалолиддин Муҳаммад Хоразмшоҳ арслонлари орасидаги шер эди. У бир зарб билан ўлжасини енгиб, уни йўқлиқ қаърига улоқтира оларди. У ғаним кўнглига даҳшат ва ваҳшат уруғини сочиб, сорлочин каби беаёв ўлжасига ташланар эди.


    Саваш майдонида жон ташвишидан мутлақ йироқ бўлган баҳодир, аслида қўрқув нималигини билмайдиган, мудом ғолиб чиққувчи шер каби эди. Зотан, у мужодала майдонида мардонавор ҳалок бўлмоқ эр учун шараф эканлигини биларди. Бу ҳикматни у донишмандлардан эшитгани йўқ, билъакс жангу жадалда бу янглиғ қаҳрамонликни кўп бора синаган эди.


    – Оллоҳнинг ўзи бизни қўригувчидир! – ҳайқирди у жангу жадал майдонида. Сўнг саваш майдонида беомон от сурган боболари каби уруш тўлқинлари ичра кўринмай кетди...


    Ваҳший Чингиз тўдаларига қарши мислсиз кураш чоғида осмон денгизида дафъатан ҳарб юлдузи чарақлаб чиқди. Бу Жалолиддин Мангуберди номли юлдуз эди. Бу порлоқ юлдуз зулмат ичида адашганларга йўл кўрсатувчи бир маёқ бўлиб порлади.


    Валиён қалъаси мудофаага шай эди. Чор тарафи тошдан қад кўтарган осмонўпар миноралар билан ўралган қалъа қўриқчилари уйқу билмай туну кун кузатув билан машғул турар эди. Тонг отиб, қоронғиликка хотима ясалди. Қўриқчи шеригини туртди:


    – Оғам, боқ! Бир кўланка кўрингандай!


    Шериги минорадан туриб олисларга боқди.


    – Гапинг чин!


    Улар типирчилаб қолишди...


    Қўриқчи лашкар бойўғли тилида тинмай нола қилди.


    Бу жанговор ҳушёрликка чақирув эди. Барча оёққа қалқди. Ҳув олисда Чингизий галаларнинг шарпаси кўринган эди.


    – Қалъа чор тарафи гулханлар билан ёритилсун! – амр этди Жалолиддин.


    Бу амал қалъа мудофаага шай турганидан далолат эди. Саркарда оғабегига тайинлади:


    – Аввалинда Ҳарос мудофаада тургай. Тўплар жангга шайлансин! Аларни аванғор қувватлагай. – У яна сарбозларига юзланди: – Қолганлар меним буйруғимга шай турсинлар.


    Талотўп ҳукм сурди. Мўғул отларининг залворли дупури ҳамда ноғораларнинг жанговар садолари Валиён атрофини ўз забтига олди. Мўғуллар қалъанинг чор тарафини ўраб олишди.


    Оғабеги Элдегиз саркарда Жалолиддин буйруғини кутмоқда эди.


    Ниҳоят, Чингизий галалар жангга киришди.


    – Ҳарос, шай туринг! Тўплар отилсин!


    Тиним билмай тўплар отилди. Қалъа атрофи беомон жанг майдонига айланди. Хуросон замини тўплар овозидан ларзага келди. Қурбонлар кўп, яраланганлар эса саноқсиз эди.


    Кун шомга оғар маҳал ғанимлар шашти пасайиб қолди. Тун атрофни қора чиммати билан ўраган пайт улар бир йўла тинчиб қолишди. Мўғуллар қалъа атрофидаги ялангликда гулхан ёқиб, ўтов тикишди ва эртанги жангга куч тўпламоқ учун уйқуга кетишди. Валиён қалъаси учун олиб борилаётган жанг чиндан беомон кечди ва икки томон лашкарларини ҳолдан тойдирди…


    Султон фавқулодда ҳарбий машварат чақириб, жанг тадбири ҳамда муҳим чоралар юзасидан кенгашиб олди. Саркарда лашкарларига келажакка фақат ишонч ва умид билан боқмоқ даркорлигини уқтирди. Унинг маънавий даҳоси ва руҳий қуввати пойида тизилган сонсиз қўшинига таянч ва қўллов бўлиб турди.


    Жанг майдонида тезкор ҳаракат қилмоқ муҳим эди. Ғанимлар ҳужумини даф этиб, жанговар ҳамла қўллаш лозимлигини тушуниб етган саркарда лашкарбошиларига юзланди:


    – Кучингизни бир муштингизга йиғинг, туғни қўлдан бой берманг. Илло, эртанги саваш беомон кечиши муқаррардир. Аввалинда тағин ҳарослар қалъа мудофаасида бўлгай, аларни ёрдамчи қанот – аванғор қўллаб тургай... Пиёдалар қўлига оқ байроқлар тутилсин. Алар белги берувчи куч. Аларнинг ишораси бул урушда чунон аҳамиятга эгаким, захирадаги маним хос лашкарларим аларнинг ишораларига қараб ҳаракатда бўлгайлар. Илло, муштимиздаги куч ёппасига ташланур. Худо бизни қўлласин! Илло, Ўзи қўлласа, бир зарбимиз билан ғанимларни қалъа атрофидан қувиб, пистирмага туширгаймиз.


    Бу амр барчани оёққа турғазди.

  


  
    58. Қиёмат жанги эди


    Мўғулларнинг бу галги хуружи чунон шиддатли эди. Бу хуруж Жалолиддин қалқони билан тўсилди. Султон қўшини мўғуллар устига ёпирилди.


    Тўғридан Ҳарос жангга киришди. Ғанимлар кўнглига қутқу солиб ҳайқирган лашкарлар тобора олдинга ҳаракат қилдилар. Манжаниқлардан отилган тўплар оташи ёғийни ўз домига тортди. Бу каби сиқувга дош бера олмаган мўғуллар ноилож ортга чекина бошлади.


    Саркарда амр этди:


    – Энди ёғийнинг ўн қанотига аванғор ҳужумга ўтсин!


    – Олға!


    – Олға!


    – Олға!


    Cаркарда ёғийнинг чап қанотига Манғулойни ташлади. Манғулой лашкарбошиси Аминал Мулк сарбозларига қараб ҳайқирди:


    – Оғалар! Олдинга олға!


    – Олға, олға!


    Якунида Жалолиддин бошлиқ Хос лашкарлар шиддат билан жангга киришди.


    Бу жанг чиндан беомон кечди. Жалолиддин лашкарлари мўғулларга қақшатқич зарба берди. Қалъа атрофидан қувилган Чингизий босқинчилар буткул янчиб ташланди. Жалолиддин чиндан худди от чоптириб, Мовароуннаҳрга шиддат билан кирган Қутайбани эслатар эди. Мана шу шиддатли юриши билан у Чингизхонни таҳликага солди.


    Зафар қучган Жалолиддин туғни баланд кўтарди. Бу ғалаба ғаним устидан қозонилган йирик ғалаба эди.


    Жалолиддин навбатдаги зафаридан хабар топган Чингизхон лашкарбошиларига қаҳрини сочди.


    – Қирқ беш минг лашкар анинг ортидан жўнатилсун!


    Жалолиддин қозонган мислсиз ғалаба ва шуҳрат сарҳадсиз Хуросон оша ёйилди. Ҳукмдор Хуросоннинг қуйруғига етиб қолганди.


    Ғазна яқинига келиб тўхтаган Ҳукмдор бир муҳлатга қўшинга дам бермоққа жазм этди. Аммо унинг ортидан Чингизхон галалари ҳам етиб келган эди.

  


  
    59. Парвон жанги ёхуд Мангуберди


    Кузнинг хомуш хазонлари рўйи заминга соврилиб тушди. Панжшир дарёсини ортда қолдирган мўғуллар Ғазна томон илгарилайди. Хуросон даштлари эса кечки кузак этагида маъюс уҳ тортар эди.


    Ҳукмдор ҳарб маҳоратини такомиллаштириб, ноёб усулни қўллади. Бу жангда Султон қўшинларини тўрт қисмга ажратди.


    Байроқдор пиёдалар йўл бошловчи, уларнинг кетидан қўлларида ноғора тутган бир гуруҳ лашкар – жарчи ва ишоратчи сифатида тайин этилди.


    Тўғридан Хос лашкар ҳужумга ўтмоғи даркор эди. Бу қўшинга Ҳукмдорнинг ўзи сардорлик қилди.


    Ўнг қанотга Аванғор, душманнинг чап қанотига эса Манғулой ташланмоғи лозим эди. Уларни қувватлаб, тўлдириб турмоқ учун Ҳарос ҳаракат қиладиган бўлди.


    Султон Жалолиддин пойида тизилган ҳисобсиз қўшин олдига келиб тўхтади. У от устида ўнг қўлини озод кўтариб, ҳисобсиз лашкарига қараб ҳайқирди:


    – Жангга фақат зафар қучмоқ учун киришинг. Енгилмоқ бизга асло тажалли бўлмас. Биз зафар қозонайлик! Ва бу зафаримиз Чингизхонга юборилган бир мужда бўлсин. Ва бу мужда уни беомон ёқсин!


    Султон от чоптириб, бир доира ҳосил қилгач, яна қўшин олдида тўхтаб ҳайқирди:


    – Жиҳод! Жиҳод! Жиҳод!


    – Жиҳод! – унга жўр бўлди ҳисобсиз қўшин.


    Қўшин олдинга силжиди. Сардор ноёб жанговар усул қўллаб, муҳорабалар тарихида илк бор қарчиғай отлар қаноти остида, пиёда жанг қилишни йўлга қўйди.


    – Иътасамту Биллаҳи! – ҳайқирди у қўшинига.


    – Иътасамту Биллаҳи! – «Фақат Оллоҳдан мадад кутгаймиз!» – унга жўр бўлди ҳисобсиз сарбозлари.


    Дунёни остин–устин қилувчи лашкарлар ҳайқириғи ғанимлар дилига таҳлика солиб, биринчи одимларини олдинга ташлади.


    Ҳисобсиз лашкар ҳайқириғи Хуросон осмонига ўрлади...


    Фақат Оллоҳдан паноҳ сўраган сарбозлар Ануштегинийлар туғини кўтарган ҳукмдор кетидан олдинга интилдилар. Сарбозларни қаноти остига олган отлар ҳам худди улар каби Оллоҳнинг мадади билан ўқдек учиб борар эди. Ёвқурлар зарб билан босқинчилар қанотини ёриб ўтди. Саросимага тушган мўғуллар ортга чекинди.


    – Олдинга! – амр этди саркарда.


    Мислсиз жасорат кўрсатган қўшин беҳисоб ғанимни ер тишлатди. Устма-уст жиддий зарбага учраган босқинчилар саросимага тушиб, тумтарақай қоча бошлади. Сонсиз қурбонлар эса ер қучиб ётар эди.


    Ушбу йирик тўқнашувда ҳам беқиёс шуҳрат қозонган Жалолиддин номи оламга танилди. Шундан буён унинг номи икки дарё оралиғидаги юрт – Мовароуннаҳрда Жалолиддин Мангуберди дея янграй бошлади. Бу зафар чиндан мислсиз йирик ғалаба эди. Бу омонсиз кечган жангда Жалолиддиннинг зарби босқинчиларни тўфондай тўзғитиб ташлади. Ушбу беқиёс саваш эса муҳораба тарихида «Парвон жанги» дея шуҳрат қозонди.


    Қўлга киритилган ўлжа ҳам ҳисобсиз эди. Бойлик ва шуҳратга ўч лашкарбошилар орасидаги низо авж олиб, оқибатида Сайфуддин Иғроқ, Аъзам Малик ҳамда Музаффар Малик қўшинни ташлаб кетишди. Фақат Ҳирот волийси Аминалмулк лашкарлари билан Жалолиддинга кўмакка шай турар эди.


    Кўзи қонга тўлган Чингизхон Мангубердига бас келмоқ учун белига саркардалик камарини боғлаб, шахсан ўзи майдонга чиқмоққа азм этди.

  


  
    60. Беомон қатл


    Қаҳри қўзиган Чингиз амр этди:


    – Султонбаччани ҳузуримга келтиринг. Менинг айрича ҳисобим бордур! Менким –Улуғ Чингизхон неларга қодирлигимни ҳануз кўрсатганим йўқ! Энди Жалолиддин менинг неларга қодирлигимни ўз кўзлари билан кўриб қўйсин.


    Кўзлари жавдираган, худди оҳуники каби ҳайратли нигоҳлари бор ва баайни оҳу каби беозор болакай унинг ҳузурига олиб келинди.


    Бу – шаҳзода Салоҳиддин эди.


    Ё, ҳу! Шамол бир зум эсмоқдан тўхтаб қолди. Қуш ҳам бир лазҳа қанот қоқмасдан ғафлатда қотди. Осмон ҳайратланиб уҳ тортди. Қуёш жамолини яширди. Ё ҳу! Замин даҳшатдан тўлғанди.


    Қўлга тушмас қасоскор ёвқурдан беомон интиқом олмоқ фурсати мана энди, ниҳоят, етиб келганини англаган қисиқкўз хон, гўё тобора пастга эниб, ўлжасини таъқиб этиб келаётган йиртқич бўри ҳамласини қўллади.


    – Аввалинда анинг меш қорнини пешобли ордобга тўлдиргайсизлар. Якунида ўзим ордобда қалқиб турган ва потирлаган юрагини мўғул қўлларим билан суғуриб олгум!


    Ажал рақси, эҳтимол, ҳали-ҳамон олисларда кўринмас, бироқ қаттол рақси ҳукмини ўтказмоққа киришгани рост эди.


    Кўзи қисиқ бир сарбоз пақир тўла сувга ун ва бир коса ҳароми Чингиз пешобини аралаштириб, сўнг шаҳзоданинг ёнига иршайиб келди.


    – Ҳолингга қумурсқалар йиғлагай, султонвачча! Қани бери кел, сени пешоб қўшилган ордоб билан обдан сийлагум, – деди у.


    Беомон қистов ва қийноқ энди таъсирини кўрсатди. Мурғак вужудида исён, бўғизида ғулу-талваса ғолиб чиқди. Бироқ не ажаб, не тонгким, унинг қўл-оёғи боғлиқ эди. Қурбонликка олиб келинган чорасиз, кўзлари кўзмунчоқ қўзичоқ мисол у фақат нажот истаб боқаётган сарсон нигоҳларини ҳар ён тентиратди. Бироқ унинг мўлтираган нигоҳлари қаттолларнинг мараз намойишли нигоҳларига тўқнаш келди... Далли хаёли-ла идрок этдики, улар шафқатдан йироқ. Кўрдики, малъун тиши ўзига беомон, чунон қайралмоқда...


    Бояқиш шаҳзода бу гал нажот истаб, кўкка термулди. Осмон равоқларида парда кўтарилди. У тиниқ кўрган эди ўшанда: яловбардор падари бузруквори султон Жалолиддин туғни боши узра баланд кўтариб, от чоптириб келаётир эди...


    Шаҳзода яна ордоб ичмоққа мажбурланди. Шунда унинг хаёллари тўзғиб кетди. Мана, онаизори унинг томон шошиб, шамолда сузиб келаётир. Аттанг, кейин ортда «болам-болам»лаб қолиб кетди у.


    Пақир тўла ордоб ярмига етганда шаҳзода қайт қила бошлади. Лекин шунга қарамай, у яна ичмоққа мажбурланди. Шаҳзода яна қайт қила бошлади...


    Чингизхон дафъатан қинидан ўткир қиличини суғуриб олди. Сўнг митти шаҳзоданинг кўнглига ғулу солмоқ учун, қиличини ҳавода ўйнатиб, унга яқинлаша борди. Қилич дами ҳавони кесиб, олтин тиғ офтобда ярақлаб кетди ва шаҳзоданинг кўзлари ҳеч вақони кўрмай қолди.


    Хон бир зарб билан шаҳзодага тиғ қадаб, кўксини ёрди. Ваҳший Чингиз болакайнинг қайноқ вужудидан юрагини қўли билан суғуриб оларкан, ҳали ҳовури кўтарилмаган мурғак юрак унинг совуқ ва қонсираган қўлини иситгани рост эди. Ҳақ рост! Қайноқ вужуддан эндигина ваҳшийларча суғуриб олинган митти юрак атрофга қонлар сочиб, потирлади ва талваса ичида қаттолнинг қўлидан ерга оғиб тушди. Бу каби қаттол манзарани ҳали кўрмаган бошқа мўғуллар-да даҳшат ичида қотганди...


    Чингиз ерда потирлаган шаҳзода юрагига камон санчиб, ҳавода муаллақ айлантирди, кейин қай бир сарбозга қараб:


    – Ани барчага кўрсатгайсизлар. Алар мени неларга қодир эканлигимни ўз кўзлари билан кўргайлар! – дея амр этди.


    Бу султон Жалолиддинга қаратилган ваҳмли мужда эди. Митти шаҳзоданинг кўксига қадалган тиғ аслида Жалолиддинга қадалган тиғ эди. У шу йўл билан Мангубердини даҳшат комига улоқтирмоқ истагида ёнди. Бу ваҳшийлик бутун Мовароуннаҳр аҳлини ларзага солганди.


    Найзага санчилган митти юракни намойишкорона кўтарган сарбоз кўчалар оралаб кетди. Замин эса мурғак вужуд қонига тўлганди. Бағри қип-қизил, бироқ юраксиз жасаддан ҳали ҳам қайноқ қон оқаётир эди. Шаҳзоданинг кўзлари нолон – очиқ, қорачиғида даҳшатли сукунат қотиб қолганди. Бераҳм, ваҳший Чингиз жонсиз жасадни тап тортмай босиб, тўғрига илгарилади. Кетидан сарбозлари эргашди.


    Бу беаёв қатл султон Жалолиддин қулоғига етиб борди.


    Бу даҳшатдан огоҳ бўлган ер ўпирилиб кетмади. Магар замини қонаган Дашт мангу сукутда қолди. Осмон магар ўқчиб-ўқчиб қон қусди. Жайҳун исён кўтарди. Яна само қақшаб йиғлади. Бир ҳикмат чунон қайтарилди. Исми нима эди?


    «Осмон узоқ, ер қаттиқ», магар «Ҳар Фиръавнга бир Мусо бор» эди. Яна осмон ўқчиб-ўқчиб қон қусди... Даштнинг бўғзи тутунга тўлиб, бағри ҳамон қонаб ётарди.

  


  
    61. Қасос ўти


    Бу шафқатсиз қатл Султон Жалолиддин Хоразмшоҳ кўнглида тарқамас ғам-алам қўзғади.


    У жигарбандига омонлик тилагани рост эди, магар шўр пешонасига дилбанди жувонмарг кетганди.


    У хаёлан жонсарак чопиб, ҳув замин узра бағри қонаб ётган ўғлини бориб кўтарди, шунда жонсиз жасаддан ҳамон қон сизиб оқаётганига кўзи тушди. У қонни тўхтатмоқ истаб, дилбандини авайлаб тиззасига қўйди ва устидаги либосини жонсарак ечиб, ўғлининг қонаётган бағрига босди. Ўзидан шифо истаб, кўкка термулиб дуо ўқиди ва ўқиган дуосининг ижобатини кутиб, тағин фарзанди-аржумандига қаради. Лекин ҳеч вақо ўзгаргани йўқ: жигарбандининг мўлтироқ кўзлари эса кўкка қараб мангу қотиб қолган. Кўкси очиқ, юраксиз танадан ҳамон қон оқар эди.


    Жалолиддин ҳозиргина уни кўтарган қўлларига қаради, бироқ қўллари қуруқ эди. У қалтироқ қўлларини юзига олиб борди. Вайронкор кечинма бу гал унинг кўзларидан қайноқ ёшларни оқизди. У сизилиб чиқаётган алам ва ҳасрат ёшларини артиб, атрофга боқди, яна кўз ўнгида ўғлининг қонаб ётган жасади намоён бўла бошлади. У тағин ўғлини ердан олиб, бағрига босгиси келди. Лекин шаҳзоданинг жасади ерга жипс, қон аралаш қотиб қолганди. Шунда у ер тимдалаб, алам билан, аввалига елкалари силкиниб-силкиниб, овоз чиқармай йиғлади. Кейин худди шер каби наъра тортди. Шу тоб елкасига кимдир қўл қўйди, шунда у бурилиб қаради. Бу синглиси Хон Султон эди. У гўё тақвосини бағрига босган каби, бир қўли кўксида, иккинчи қўлида оппоқ ҳарир рўмолига ўралган шамшир тутиб, акасига қараб йиғларди. Муштипар сингил ҳамон оғасига қараган кўйи алам ва ҳасратини кўксига жойлаб, кўзидан ёшларини оқизмоқда эди. Ниҳоят, Хон Султон кўз ёшларини сидириб:


    – Ал қасосул минал Ҳақ! – деди. Унинг айтганлари Жалолиддин қулоғи остида муаллақ жаранглаб турди.


    Жалолиддин жунбишга келиб ўрнидан турди. Хон Султон ерга жипс қотиб қолган жиянини бағрига босмоқ истаб, унга томон энгашди. Жиянини ўзига тортди, лекин орзу ва армонларини қонталаш митти вужудига жо қилиб, гўё ўксиниб ётган жасадни ер қўйиб юборгиси келмасди. Хон Султон ер тимдалади ва унинг оҳи кўкка ўрлади. Жалолиддин муштипар синглиси тутган қилични ерга қўйиб, уни турмоққа ундади.


    Хон Султон бемажол ўрнидан туриб, шўр пешонасини оғасининг елкасига қўйиб, ёниб йиғлай бошлади. Магар Султон муштипар синглисини юпатмоққа бирор жўяли сўз тополмади. Алҳол, вужудида қони жўш урди ва бу аянчли шиддат томирларига қуйилиб, гўё шарқираб оқди.


    Бу қандайин ҳис эди вужудини жунбишга келтирган?


    Жалолиддин боя синглиси тутган қилични ердан олди. У шу он туйқус йиғи овозини эшитиб, ортига бурилиб қаради. Ҳув нарида савдойи момоси Туркон сочини юлиб, уввос тортиб йиғлаётганди.


    У тағин жунбишга келди. Кўз олдида шаҳид кетган инилари шамолларда сузиб, нажот истаб, кўкка қараб уча бошлади.


    Падари бузрукворининг заволи уни ўтдан олиб, оташга солди.


    Жон қуши бу гал талваса ичра бўғизида потирлай бошлади ва якунида ғолиб чиқиб, ташқарига отилиб чиқди.


    Бу галги жунбиш уни мангу сергаклантирди... Султон Жалолиддин Хоразмшоҳ нажот истаб атрофга боқди. Хон Султон ҳам ғойиб эди. Момоси Туркон ҳам йўқ.


    Фарзанди-аржуманди шамол каби учиб кетганди. Хаёллари тўзғиб кетди...


    У қўлларини юзига босди, кўзларини юмиб, фурсат ўтгач тағин очди. Чиндан ҳеч зоғ йўқ, атрофда фақат ўлик сукунат ҳукмрон эди.


    – «Ал қасосул минал Ҳақ!» – Хон Султон тилидан чиққан бу нидо қулоқларига қўрғошин бўлиб қуйилган эди.


    Жалолиддин ор-номус, шаън ва Ватан ҳимояси йўлида барчасидан воз кечди, барчасидан жудо бўлди. Сўнгги Хоразмшоҳ вужудида бир туйғу мутлақ ғолиб чиқди: бу ғанимидан беомон ўч олмоқ, қасос туйғуси эди...

  


  
    62. Дарғазаб Чингиз


    Минг икки юз йигирма биринчи милодийнинг кузги шамоли Ҳинд замини узра баргу хазонларни совуриб изғиди. Умрининг сўнгги кеч кузини шу хазонрезги кузакда қаршилаган волида ғафлат ичида қолди. Невараси Салоҳиддининг ваҳший Чингиз қўлидаги қатли уни омон қўймади. Кеча сипоҳсолор олиб келган хабар Ойчечакни баттар исканжага олди. «Парвон жанги»да мағлуб бўлган қўшинидан дарғазаб бўлган Чингиз оёққа турган эди.


    Бухорони бир зарбида яксон этиб, Самарқанднинг кулини буткул кўкка совурган Чингиз йўлида танҳо Жалолиддин тўғаноқ бўлган эди. Мовароуннаҳрни бир зарби билан эгалламоқни режалаган хон энди бош ғаними Жалолиддинни йўқотиш пайига тушди. У Хоразм истилосини чеккага суриб, сўнгги Хоразмшоҳни мағлуб этмоққа жазм этди.


    Чингиз Афғон заминига кўз тикди. У ҳисобсиз лашкари билан Бомиёнга етиб келгач, қўшинга бир оз ҳордиқ берди. Сўнг Бомиён орқали Қобулга йўл солди. Унинг асл муддаоси Ғазнага ўтиб, Жалолиддин билан тўқнашиш эди.

  


  
    63. Азоб комида


    Дафъатан оғриқ азобидан уйғониб кетган Меҳржон ётган жойида тўлғанди. Боши лўқиллаб оғрирди, лаби эса иситма оташидан қуруқшаб кетганди. Унинг аъзойи бадани гўё ўт ичида беомон ёнарди. У ўрнидан турди. Токчада милт-милт ёниқ шам атрофга инжа зиё таратар эди. У ётоғини пайпаслаб, кимнидир ахтарди.


    Кейинги кунларда волида Ойчечак Меҳржондан ажралгиси келмай, мудом ўзи билан бирга олиб юрарди. Ҳатто ётоқда ҳам бирга ухлашар эди.


    Меҳржон пайпаслаб кўрдики, момоси жойида йўқ. У овоз чиқарди:


    – Қаердасиз, Бек Онам?!


    Нариги ошёнада тунни бедор ўтказган волида Ойчечак ётоққа етиб келди.


    – Сенми, Меҳржон?!


    – Мен!


    – Нечук уйғоқсан?


    – Товим йўқ!


    Волида жонсарак унинг ёнига етиб келди, сўнг қўлларини пешонасига олиб бориб:


    – Иситманг борга ўхшайдур! – деди.


    – Ҳа, бошим лўқиллаб кетяпти, сув ичгим келаётир! – қулт этиб ютунган Меҳржон чанқоқ лабларини ялади.


    – Бекалар! – чақирди Ойчечак Султонбегим.


    Эшик очилиб, ичкарига бекачи Хадича кирди.


    – Cув олиб келинг!


    Фурсат ўтиб бекачи сув кўтариб кирди. Хадича Меҳржоннинг иситмали бошини ёстиқдан кўтариб, унга сув ичирди. Меҳржон сувдан ютоқиб ичгач, бошини яна беҳол ёстиққа ташлади.


    – Меҳржон! – деди волида.


    Меҳржон момосига қаради. У қизалоқнинг пешонасига қўлини олиб бориб сўзланди:


    – Иситманг бор сенинг.– Сўнг бекасига ўгирилиб, – тезда ҳаким чақиринг! – дея буюрди.


    Бекачи чиқиб кетди. Волида тағин Меҳржоннинг оташ ўтида куяётган пешонасига қўлини олиб борди. Унинг кафти қизиб кетганди.

  


  
    64. Қасдлашув


    Бомиёнда тўхтаб, кейин Кобулга йўл солган Чингиз Султон Жалолиддин Ҳинд соҳиллари атрофида эканидан хабар топди. Унинг тиши чунон қаттиқ қайралган эди.


    Хон ётоқ ўтовида ором оларди. Мудом отаси билан бирга бўлган Тўлийхон ўтов ичида ёлғиз эди. Эшик оғаси хуфялар хонга муҳим маълумот олиб келганидан хабардор этди.


    Уйқуни тарк этган хон хуфяни ҳузурига чорлади:


    – Улуғ Хон, Жалолиддин Ғазнада қўним топмиш! –дея маълумот берди у.


    – Маъқул! – деди Чингиз кибр ичида лабини буриб. – Энди уни шу қўлларим билан бўғизлагум!


    – Яна бир суюнчили хабар бордур! – деди хуфя хонини севинтирмоққа шошилиб.


    Хон савол назари билан унга тикилди.


    – Парвон жангидан сўнг Жалолиддин лашкарбошилари ўлжа талашиб, тарқалиб кетмиш!


    – Аъло! – Чингизхон илкис ўрнидан туриб кетди.


    Бу чиндан севинмоққа арзигулик хуш хабар эди. У лашкарбошиларини ҳузурига чорлаб, қурултой чақирди... Чингиз Синд бўйида кутилаётган жангга катта куч ташлади.


    Парвон жангидан сўнг ўлжа талашиб, тарқаб кетган лашкарларни шу қисқа фурсат ичида жамламоқ ғоят мушкул эди. Саркарда бу галги саваш беаёв кечишини биларди. У бу жангга пухта тадорик кўрмоқ лозимлигини биларди. Бироқ муттасил жанглар лашкар тинкасини қуритгани аниқ эди. Хоразмшоҳ қўшинларига бир оз танаффус бермоқ даркорлигини англади. Ниҳоят қисқа танаффусдан сўнг лашкарлар тағин жангга тайёргарлик кўра бошлади.


    Сипоҳсолор олиб келган хабар уни ҳушёр торттирди. Ёвқур Жалолиддин Мангубердига бас келмоқ учун Чингизнинг шахсан ўзи унинг йўлига пешвоз чиққанди.

  


  
    65. Кўпдан кутилган жанг


    Жуда олисларда бир шарпа элас-элас кўзга ташлана бошлади. Бу ҳисобсиз мўғул лашкарлари шарпаси эди. Хон кўп сонли лашкарлари қуршовида тобора эниб, Синд дарёси томон яқинлашмоқда эди.


    Жалолиддин ҳарбий машварат чақириб, бунда кутилажак жанг тадорикларини муҳокама этди. Шунга кўра лашкарлар мудофаага шай турди.


    Ниҳоят, мўғуллар Синд дарёсига етиб келди.


    Синд дарёси бўйида кўпдан кутилган тўқнашув содир бўлди. Ва бу жанг беаёв кечди. Мўғуллар ўлим манзарасини қон қатраларида чизиб, ажал рақсини намоён этишди. Улар манжаниқлар воситасида Жалолиддин қўшинини йўқ қилмоққа қасд этгандек, тинимсиз тўплардан ўқ ота бошлади. Бунинг устига кечки кузак аёзи кўринганни совуқ чангали билан чимдиб оларди.


    Лашкарлар курашга мардонавор бел боғлаб, душман зарбасини қайтариб турди. Аммо жанг қурбонсиз бўлмаслиги барчага аён: шаҳидлар сонсиз эди.


    Душман қўли баланд кела бошлади. Жанг қилавериб силласи қуриган лашкар нафас ростламоққа тараддуд кўрди. Аммо неча фурсатки тиним билмай ёғаётган ёмғир уларни баттар ҳолдан тойдирди. Кечқурун ёмғир ҳам, жангчилар ҳам тиниб қолишди...


    Навбатдаги тонг отган эди. Эрта тонгдан жанг қўзийдиган мўғуллар, бу саҳар нечундир тинчиб қолганди. Аслида улар Чингиз томонидан ўйлаб топилган янги ҳийла ва найрангни қай йўсинда қўлламоқ лозимлиги ҳақида тинимсиз машқ қилмоқ билан машғул эдилар...


    Айни пешин маҳали улар яна Жалолиддин лашкарлари устига ҳамлага ўтишди.


    Чингизхон бир туман лашкарини пистирмага қўйганди. Айни шу қўшин Синд жанги тақдирини ҳал қилиши лозим эди.


    – Яхшиямки, туннинг борлиги, бўлмасам бу башибузиқлар тиним билмай жанг қилишади, – деди сарбоз шеригига.


    – Ер ютсун буларни, – деди бошқаси ғудраниб.


    Шомдан сўнг зулмат қоронғилик Синд бўйига тўсатдан бостириб кирди. Икки томон лашкарлари эртанги жангга куч йиғмоқ учун омонат чайлалари томон қайтишди.


    Мўғуллар тинчиган эди, аммо шарқдан қўзғалган дайди шамол ўз ҳукмини ўтказди. Соҳил бўйи ваҳима ичида, осмон денгизида эса хира милтиллаган юлдузлар томон ёпирилаётган булутлар милт-милт ёнган ёғдуни тўсиб, кўк юзи баттар тундлашди.


    Ярадор Қосим оромини унутган эди. У қўлини латтада боғлаб, ётоғига узалди. Лекин кўзига уйқу келмади. Тиним билмай лўқиллаб оғриётган яраси уни бедорликка мубтало этган. У оғриқ азобига чидамай ўрнидан турди, сўнг ўтов ичидан ташқарига чиқди.


    Асов тўлқинлар қирғоққа урилган маҳал, бу туртки далли девона шамолларнинг сабрини тошириб, муттасил ув тортмоққа ундар эди.

  


  
    66. Қақшатқич ўйлар исканжасида


    Уфқ узра оташ ловуллади. Олов тилчалар битта-битта йиғиштирилажак пайт яқинлашиб, уфқ четида қуёшнинг сўнгги нурлари ичкарига қамалди. Жалолиддин ўтовдан ташқарига чиқиб, атрофга боқди.


    Саваш майдонида тортган азоби, ҳамда атрофида кечган мусибат воқеалар уни омон қўймади. Бухоро! Бухоро ўт ичида ловуллаб ёнди. Самарқанднинг кули кўкка совурилди. Бухоро-ю Самарқанд аёвсиз маҳв этилди. Момоси Туркон эса қаттол қаршисида таслим бўлди. Хоразмшоҳ шаҳзодалар беомон қатл этилди. Синглиси Хон Султон аччиқ қисматга гирифтор бўлди. Қиблагоҳи Муҳаммадни кўммоқ учун ҳудудсиз Мовароуннаҳр заминидан бир қарич ер, ўрамоқ учун бир қарич бўз топилмади.


    Жалолиддин жигарбанди Салоҳиддиннинг қаттол қўлидаги қонли заволини кўз олдига келтирди...


    Бу кўргуликлар чиндан даҳшатли ҳодисалар эди. Султоннинг мушти аёвсиз тугилди. Изтироб ичида тўлғанган ҳукмдор оиласи шаънини қўримоқ ҳасратида беомон ёнди. «Кўриб-билиб туриб, аҳли оиламни ёвуз хон қўлига топшириб қўймасман». Унинг нигоҳлари милт-милт ёниб, сўнг кўк юзида кўринмай кетган юлдузни ахтарар эди.


    Султон ўтов ичига қайтди.


    Ташдор Жамолиддин Фаррух жовонда турган ёниқ шам липпиллаганидан ўтов эшиги оҳиста очилганини пайқади. Ичкарига сассиз кирган ҳожиб ул-кабир Хонберди Сарухон таъзим қилиб, султон қаршисида тўхтади.


    – Яқинлаш!


    Хонберди яқинлашиб, яна қуллуқда бош эгди.


    – Ёғий қўли бу гал баланд келаётгани аёндир! – деди ҳукмдор.


    – Буни кўрмоқлик азобдур!


    – Буни кўрмоқлик чиндан азобдур! Момом Туркон маҳв этилди. Шаҳзода иниларимни Чингиз қатл этди. Синглим Хон Султон аччиқ қисматга гирифтор бўлди. Буюк Мовароуннаҳр султони бўлмиш падарим эса бевақт завол топди. Жигарбандим Салоҳиддиннинг қаттол қўлидаги даҳшатли заволи мени тинч қўймаётир! – Султон ўтирган жойидан туриб, ўтов ичини бир айланиб чиқди. У ортига, ўзига муштоқ тикилиб турган Жамолиддин ҳамда Хонбердига қараб яна сўзлади:


    – Бу кўргулик, бу мусибат, бу кулфат кўнглимда оташ ўтини қўзғаб, борлиғимни вайрон этса-да, ман ожиз ғамларга бўйсунмасман!


    Султон қайтиб жойига чўкди.


    – Cарухон!


    – Буюринг, шаҳаншоҳим!


    – Волидамга етказгайсан!


    – Қулоғим сиздадур.


    – Кўриб-билиб туриб мен аҳли оиламни ёғий қўлига топшириб қўймасман! Маълум, бу гал ёғий қўли баланд чиқмоқда!


    – Маълумдур!


    – Омон чиқмоқлик душвордур. Аммо охирига қадар мардонавор курашгаймиз!


    – Бунга шубҳа йўқдур.


    – Ватаним ҳамда оиламни қўримоқлик менинг зиммамга тажалли этилгандур. Волидамга етказгайсан, мен аларни душманим қўлига тутқазиб қўймагайман.


    – Уқдим, шаҳаншоҳим!


    – Тадорик кўрилсин. Эрта тонгда аҳли оилам Синд дарёсига ғарқ қилинсин!


    Ё ҳу! Бу қандайин қарор эди?!


    Ё ҳу! Шамол нечун бу қарорни эшитиб, эсмоқдан тўхтаб қолмиш?!


    Нечун осмон ҳасратдан уҳ тортмиш?!


    Бу қаролиғ кечада нечун Ой жамолини яширмиш?!


    Нечун юлдуз ғурбатда пастга оғиб тушмиш?!


    Ўтов ичи бир фурсат сукут ичида қолди. Атрофни зариф нурлари билан ёритаётган шамлар ёғдусида султоннинг аламли юзига тикилиб қолган ташдор ва ҳожиб ул-кабир сукут қилмоқликдан бошқа чора топмади. Ўтов ичига чўккан ўлик сукунатни ҳукмдор бузди.


    – Волидамга етказгайсан. Бу тун алар билан видолашгани киргайман!


    – Уқдим, шаҳаншоҳим!

  


  
    67. Видолашув


    Ойчечак Султонбегим буткул оромини унутди. У хуфтонни ўқиб бўлгач, ҳукмдор ўғлини муштоқ бўлиб кута бошлади. Жангнинг кутилмиш оқибатлари уни ҳам қаттиқ қайғуга солганди.


    Ойчечак Султонбегим тўридаги жавон ичидан шам олди. Буни хонтахта устида ёнаётганига тутиб, олов туташтирди. Атроф чандон ёришиб кетди.


    У юриб бориб, ўтовнинг поёнида тўхтади. Сўнг ортига қайтиб, хонтахта устида зиё таратаётган шамга тикилган кўйи узоқ туриб қолди.


    Фурсатлар ўтгач, ўтовга Жалолиддин кириб келди.


    Кенг ўтов ичи шамлар ёғдусида чароғон эса-да, Меҳржонга қўрқинчли кўринди. У момосининг биқинига сурилиб ўтирди.


    Жалолиддин кўкрагида безовта тепаётган юрагига қўлини олиб бориб, яширин нидо этди: «Ё Раҳмон! Ё Раҳим! Кўкрагимни безовта тепкилаётган юрагимни тинчлантир. Ғорат-ҳарорат жисмимни совут! Озурда-зинда кўнглимни овут! Тилимга саловат, илкимга қувват бер, қувват!»


    Ҳукмдор елкасига дунё андуҳини орқалаган волидаси томон қадам босди.


    – Ҳақнинг ҳукми муқаррар эрур. Бу ҳукмга бўйсунмоқ даркор! – деди волида Ойчечак.


    Жалолиддин ўйланиб қолди. Англадики, кулфат ғамдан минг чандон оғирроқ экан. Вақт ўтиб танангдаги яра битиб кетарку-я, лекин кўнгилдаги жароҳат тарқалмас офат эди. Аммо Султон кулфатдан ҳикмат излаб яшамоқни ўрганди. Вақт буюк ҳакам эди.


    Кўз ўнггида кечаётган воқеалар сўнгги Хоразмшоҳни мангу бедорликка маҳкум этганди. У барчасидан айрилган эди. Бу мислсиз мусибат, бу ҳалокат, бу аччиқ қисмат уни азоб комига улоқтирганди. Унда биргина туйғу мутлақ ғолиб эди. Юрагини бир ўт ўртарди. Бу беаёв ўртов – қасос ўти эди аслида. Бу шаъни ва Ватанини ҳимоя қилиб, ғанимидан беомон интиқом олиш туйғуси эди. У шу қасос гулханида пишиб, тобланди. Томирларида муттасил жўш урган Хоразмшоҳлар қони уни қасос олмоққа муттасил ундар эди.


    Ойчечак Султонбегим ўғлидан кўз узмай тикилиб қолди, биқинида эса севимли қизи Хон Жаҳон отасига мунг тўла кўзларини қадаб, сукут ичида унсиз титрарди. Султоннинг туйқус кўнгли бузилди.


    – Меҳржон! – деди ўзига тикилиб турган қизига қараб.


    – Лаббай, отажон!


    – Бери кел, қизим!– Cултон ўксиниб, ўзига яқинлашаётган қизи томон қадам босди.


    Меҳржон отасига таъзим қилиб тўхтади.


    – Кел, қизим! – Султон уни бағрига босиб, қучоқлади.


    Меҳржон отасининг кийимини ҳидлаб, жимиб қолди. Бу унга жуда таниш ва ардоқли ҳид эди. Бу шундайин ҳид эдики, буни фақат ўзи ҳидлаб, ўзи ҳис эта оларди.


    – Чарчабсиз, толиқибсиз! – деди куюнчак қиз отасига мустар боқиб.


    – Мани қўй, она қизим! Ўзинг соғайиб қолдингми?


    – Шукр. Хийла тузалиб қолдим.


    – Она қизим! – Ҳукмдорнинг кўнгли тағин бузилди.


    Жалолиддиннинг бўғизида жон қуши талваса қила бошлади. Шунда у талвасасини енгмоқ учун оғриниб ютинди. Талотўп бўғзидан ортга қайтди, бироқ ичкарига қайтган бу талваса кўзларида ўкинч ва алам ёшлари бўлиб потирлаб ташқари чиқди. Аросат аросида кезинган далли хаёли эса кўнгилнинг балосида қўним топди. Не оқшомким, ҳар тун шу бўлгай такрор: ҳар оқшом азобда тўлғаниб, не кулфатким, яна дардга кўмилиб уйғонмиш! Нечун ҳали юзида шўри қотиб улгурмаган алам ёшлари устига тағин ситам ёшлари тўкилмиш? Нечун битмаган яраси устига тағин туз сочилмиш? Султон қаърида ҳали ҳеч тортмаган, ҳали тафаккури англамаган унга мутлақ ёт аллақандай бир ситам уни сиқиб келаётганини ҳис этди. Сим-сим силқиган бу оташ оғриқ эмас, аммо бутун борлиғини куйдиргулик, оташзабаржон ўт эди. Бу беаёв олов уни оташида жизғанак қилиб куйдирди.


    Орзу ва армонларини митти вужудига жо қилиб жим турган Меҳржон ортиқ дош бера олмади. Уларнинг бошига тушган кулфату мусибат шундай қудратли эдики, у болани эрта улғайтириб, донишмандга айлантирганди. Ҳатто шу қизалоқ-да ғурбат бошларига не кулфат, не савдо тушганини митти тасаввури билан теран ҳис этиб турарди. Меҳржон чорасизликдан мум тишлаб қолган эди.


    Бироқ бу ҳол узоқ давом этмади, Меҳржон аввалига овоз чиқармай, кейин ҳўнграб, ўксиб-ўртаниб, отасини қучоқлаган кўйи қақшаб йиғлай бошлади.


    Бу кўргуликка Султон ортиқ дош беролмади. Ахир фарзанд деганлари отанинг қўри-қуввати ва онанинг жигари-холидан бино бўлган эмасми?!


    Султон зулфизар, сожида қизига қараб дедики:


    – Йиғлама, она қизим! Сени бари бир жаннат боғларида омон кўргайман!


    – Мен эсам мудом дуода юргайман... – деди Меҳржон аламли ёшларини қўллари билан артиб.


    – Мудом дуода юришингни билурман! Сени Оллоҳ сожида этиб яратмиш.


    Улар яна жимиб қолишди. Орага ўлик сукунат чўкди. Меҳржон отасини яна-да маҳкам қучиб деди:


    – Cизни яна қучоқлай бир бор, энди бошқа кўрмоқлик душвор.


    Бу ҳол Жалолиддинда вайронкор кечинма қўзғади. Унинг вайрон кўнгли тағин бузилди. У қизини маҳкам қучиб, унсиз йиғларди.


    Кейинги пайтлар шундай кечганди: тун зулмат пардасин беаёв тортган, тонг эса дард ичида тўлғаниб отган. Аммо бу дилсиёҳ оқшомдан энди омон чиқмоқлик душвор эди.


    Жалолиддин волидаси билан видолашув онлари етиб келганини англади. Султон юриб бориб, онасининг ёнида тўхтади:


    – Бир кун келгай ва бу келажак муборак кунни Роббимдан тажалли этишини ўтиниб сўрагайман! Бизни жаннат боғларида кўриштирсин!


    – Мен ҳам буни ўтиниб сўрагайман!


    Ойчечак Султонбегим ўғлининг қўлларини ушлади, сўнг унга қараб:


    – Бундан асло ўкинмагайман! Бизнинг бу сафаримиз Мовароуннаҳр аҳлига ибратли сабоқ бўлғай! Ва келгуси авлодлар, илло, фахр ила бизни ёд этгай.


    – Бунга асло шубҳа қилмагум.


    – Биздан кейин асло ўкинма! Асло ғанимингга бошингни эгма! – деди у. Сўнг ўғлини маҳкам қучиб бағрига босди.


    Султон англадики, волидаси аламини ичига ютиб, унсиз йиғламоқда эди. Ойчечакнинг бутун вужудини асабий титроқ ўраб олган, елкалари дир-дир титрарди.


    Ниҳоят, Ойчечак Султонбегим ўзини қўлга олди.


    – Бошинг тошдан бўлгай! Сени Оллоҳнинг ҳифзи ҳимоясига топширгум! Сендай зурриёдни менга ато этгани учун Яратганга беадад шукрлар айтмоқдаман. Ватан корига яраган фарзандни Роббим ўзи қўллагай. Ёдингда тут, Жалолиддин, кетаётиб, ортингга ўгирилма! Муҳри Худо – Фатвойи Аъло! Бор энди, аҳли аёлларинг ва фарзанду аржумандларинг билан видолаш.


    Султон оғир-вазмин қадамлар билан ўтов поёнида тўхтади, бироқ ортига ўгирилмади...


    Ўтов эшигидан чиққан ҳукмдорнинг қулоғига ҳасратли йиғи келиб урилди. Бу Меҳржоннинг алам ва ситамга тўлиқ фиғони эди. У отасининг кетидан нолон қақшаб қолганди.

  


  
    68. Ҳасратли тун


    Тунги изғирин шамоли тўхтаб, атрофни зим-зиё қоронғулик буткул чулғаган. Ғира-шира милтиллаган ёғду ҳам кўринмай кетди. Бу зулмат кечани таҳлика ичра бедор ўтказган Ойчечак Султонбегим Таҳажжудни ўқимоқ учун юзини Муқаддас Каъбага бурди.


    Ойчечак бекачига юзланди:


    – Барчани огоҳ эт!


    – Барчасини уқдим, маликам!


    Орадан чорак соат ўтиб, Жалолиддин хонадони сўнгги сафарга отланди.


    Тун бўйи мижжа қоқмай чиққан Ойчечак Султонбегимни аритиб бўлмас азоб ва хўрлик адойи тамом қилган эди. Ҳасратли туннинг адоғи ҳеч кўринмас эди. У бекачи тутган шамни қўлига олди. Бекачи шошиб ўтовдан чиқиб кетди.


    Кўзлари уйқусизликдан киртайган Ойчечак туйқус титраб кетди ва бу титроқни гўё босмоқчидек бўлиб, бармоқларини лабларига олиб борди. Бироқ унинг титроғи босилмади.


    У ҳаяжонини яширмоқ учун юзини хиёл тескари бурди. Кўзига туйқус қуйилиб келган кўзёшларини енглари билан артди.


    – Бегим онам, йиғлаётирсизми?


    – Йўқ, жоним болам! – У шундай деб шаҳзода Музаффарни қучди.


    – Унда нечун кўзларингиз нам?


    – Ўзим, шундай...


    Шаҳзода жимиб қолди.


    – Бегим онам?


    – Гапир, жоним.


    – Сиздан бир нима сўрасам майлими?


    – Cўра, – деди унга тикилиб турган Ойчечак гўё ўзига ўзи гапираётгандек.


    – Отам биз билан видолашгани ростму?


    Ойчечак унга ялт этиб қаради, невараси эса берган саволига жавоб кутиб, ундан кўзини узмай турар эди.


    Ойчечак қулт этиб ютинди.


    – Бегим онам, нечун сукутдасиз?


    Ниҳоят, момоси ўзини қўлга олди:


    – Бизнинг бошқа чорамиз йўқдир!


    Ойчечак Султонбегим ортиқ чидаб туролмади, икки кўзидан икки чашма қуйилиб оқди. Унинг қайғуси мислсиз эди.


    – Йиғламанг, – деди митти шаҳзоданинг кўнгли алланечук бузилиб. Аммо у ўзини қандай тасодиф кутаётганидан мутлақ бехабар эди...


    Малика неварасини бағрига босар экан, иложсизликдан бошини ҳиссиз ва руҳсиз чайқади. Бунда адоғи йўқ дард ва ҳасрат яширин эди. Эҳтимол у норасида невараси ҳали вояга етмай сўлишини билиб, унсиз наъра тортаётганди. Мана, унинг оҳуники каби беозор нигоҳлари ўзига нажот истаб тикилмоқда! Беозор ёниб турган кўзлари унга илтижо билан боқмоқда. Аммо шаксиз, шу норасида бола-да улкан қайғуни митти вужудига қамаб, момоси сингари унсиз йиғлаётгани аниқ эди.

  


  
    69. Атроф ёришиб бормоқда эди...


    Тонг ёришган чоғ Жалолиддин хонадони аҳли араваларга чиқди. Улар хос навкарлар қуршовида Синд қирғоғига етиб келишди.


    Ойчечак Султонбегим аравадан пастга энди. У хос навкарга амр этди:


    – Мендан сўнг невараларим – шаҳзодаларга навбат. Сўнг Жалолиддиннинг аҳли аёллари...


    У невараларини бир-бир бағрига босиб, олдинга йўналди. Шарқдан эсган шамол Ойчечакнинг ғорат-ҳарорат вужудини совутгандек эди. Унинг рўмоли шамолда ҳилпирарди. У қирғоққа етган чоғ навкар арқонга осиғлиғ оғир темирни унинг белига жипс боғлаб чиқди. Кейин Султоннинг оиласи битта-битта қирғоқ бўйига келтирилди. Сўнг ҳар бирининг белига ботмон-даҳсар темир боғланди.


    Малика олдинга силжиди. Қарангки, сувнинг совуқ ҳарорати унинг ғорат-ҳарорат жисмини жунжиктирмади. Йўқ, асло, унинг ҳарорат жисми сувнинг совуқлигини мутлақ ҳис этмас эди. У қўрқув билмасди. Қўрқув уни тарк этган эди. Волида сув ичига кириб бориб тўхтади, аммо ортига бурилиб қарамади.


    Атроф ёришиб кетаётганди. Тонг ҳарир пардаларини иқлимга қаричлаб ташлади. У нолон кўзларини кўкка қаратди.


    – Еткургин малоик бир завқу зилол, беозор оқ қуш мисоли ўлай. Йўллагин малоик бир шавқу ҳилол, юрагимни байроқдек илай. Сўнг қурбон ўлай! Мен қурбон ўлай!


    Волиданинг пичирлаган лаблари қимтинди. У бир қадам олдинга силжиди. Кейин тағин тонгнинг ҳарир пардалари тортилган самога кўзларини тикди.


    – Эй Оллоҳнинг сабоҳдаги оқсуяк малоиклари, бизнинг бу мунгли сафаримизни ҳусни қабул айланг! Илло бизнинг бу сафаримиз мовароуннаҳрликларга ибрат бўлсин. Қолганларга сабру жалил тилайман... Аларга ёруғ кунлар тажалли этилишини Оллоҳдан сўрагайман... Бир кун барча сўнгги манзилига қараб йўл олгай. Шу манзилига кетар маҳал бандаларига Оллоҳ фақат чиройли қазо ато этсин...


    Ойчечак олдинга силжиди. Сув унинг болдирини кўмди. У тағин силжиди. Энди шаффоф сув тиллари унинг тиззаларини ўрай бошлади. У яна олдинга силжиди. Белини кўмган сув тобора тепасига йўналиб, елкалари томон ўрлай бошлади.


    Ё, ҳу! Унинг оёғи ердан узилиб, сув ичида муаллақ қалқий бошлади ва аллақандай куч уни ўз комига тортаётганини ҳис этди. Малика калима қайтариб, сўнгги бор нафас олди. Сув тиллари энди унинг томоғини ўрай бошлаган эди. Ўлимини тик қарши олган малика самога боқди. Осмон равоқларида хожаси Алоуддин Муҳаммаднинг суврати намоён бўлиб, атрофи ёришиб кетмоқда эди унинг...

  


  
    70. Синд кечуви


    Тонг чоғи Синд дарёсига чўккан жигарларининг суврати ва сийрати кўз олдида намоён бўлган Жалолиддин таҳлика ичидан саваш майдонига отилиб чиққан эди. У кулфатдан ҳикматлар излаб, ғанимларини даф этмоқ учун қиличини қайраб, жанг майдонига отланди. От сурган Жалолиддин лашкарлари қаршисида тўхтади.


    – Шаън ва Ватан учун беомон курашиб, қурбон ўлмоқлик йигит учун шарафдур!


    У шундай деб сарбозларига қараб ҳайқираркан, зум ўтмай саваш майдонида кўринмай кетди.


    Ҳисобсиз душман ҳамласи шиддатли эди. Аммо ҳаёт найранглари унинг темирдек мустаҳкам иродасини қайирмоққа ожиз қолди. Унинг руҳий қуввати ва маънавий даҳоси олдида ҳаёт қўрқинчлари йўқлик манзилига буткул чекинган эди. У қўрқувсиз шер каби эди. Унинг ўзи ғанимлари учун бир қўрқинч эди. У ҳаммасидан ажралган эди. Унда фақат азиз юрти Мовароуннаҳрни балога гирифтор этган ғанимидан қасос олмоқ туйғусигина муқаррар қолган эди.


    Мўғуллар ҳужуми чиндан шиддатли эди. Улар жўнатган олов сели кўпнинг ёстиғини қуритди. Манжаниқлардан тинимсиз отилаётган ўқлар Синд бўйида жаҳаннам оловини ёққанди.


    – Сўнгги қонимиз қолгунга қадар курашгаймиз. Кейин озод ўлгаймиз!


    Саркарда лашкарларини аёвсиз жангга чорлади.


    Улар душман ҳужумини қайтариб туришди. Бу гал чиндан Чингизийларнинг қўли баланд кела бошлади. Беомон жанг чоғи у ғанимига таслим бўлишдан кўра музаффарлик туғини қучиб, озод ўлмоқни афзал кўрди. Саркарда жангда омон қолган бир туман лашкарига қараб хитоб этди:


    – Ғанимга асир тушгандан кўра, Синд тўлқинларига қўшилиб, озод ўлмоқ шарафдир! Ўлсак, озод ўлайлик!


    Жалолиддин бир ҳовуч лашкарлари билан ёғий қуршовини ёриб чиқди ва отда елдек учиб, ўзини дарёга ташлади.


    У тўлқинларни қучиб, олдинга қараб суза бошлади. Сув унинг оташ-ҳарорат жисмини совутгандек бўлди. Унга эргашган сарбозлари ҳам беомон сузишда давом этди. Тўлқинлари тўлғанган Синд мавжлана бошлади. Жалолиддин ортига бурилиб қаради.


    Дарё қирғоғида Чингизхон бошлиқ кўзи қисиқ қонхўрлар тўдаси ҳангу манг унга тикилиб қолишган эди.


    Қўлга тушмас қасоскор қиёмат қадар ғаними – Чингизхонга қараб муштини дўлайтирди.


    Жалолиддин Синд қирғоғида ҳамон нест бўлиб ўзига тикилиб қолган хонга қараб хитоб этди:


    – Кекирдагингни бекорга чўзма, менга бари бир кучинг етмагай! Қиличингни қайрама бўлак, мени таслим этолмагайсан!


    Жалолиддин унга қараб тағин муштини дўлайтирди, сўнг яна ва яна олдинга қараб суза бошлади. У сузмас эди, билъакс муамбар тўлқинлар сувдан қайиқ ясашган эди. Биллур сув ёбонидаги Жалолиддинни авайлаган тўлқинлар гўё эшкак эшиб бормоқда эди...


    Чингиз Синд қирғоғида донг қотди. Доғда қолган лашкарлари эса ҳайратдан ёқа ушлашган эди. Мангубердининг маънавий даҳоси ва руҳий қуввати нақадар беқиёс эканига амин бўлган Чингизхон ёнида турган ўғиллари ва лашкарларига қараб хитоб қилди:


    – Отадан бундай ўғил туғилғонини ҳали кўрмағон эдим. Ота ўғил асли шундай бўлмоғи даркор!

  


  
    71. Жайҳун эпкинлари


    Мангуберди икки офат оташини ёриб, омон чиққан эди. Бу офатнинг бири – мўғул номли жаҳаннам олови бўлса, иккинчиси сув ўпқони эди. У икки офат қуршовини ёриб чиқиб, муқаддас манзил сари одимлаганди.


    Жалолиддин Синд дарёсининг нариги соҳилига чиқиб, кейин чўл бағрига сингиб кетди. Муаррихлар Мангуберди кечиб ўтган манзилни «От сакратти» деб аташди. Дарё кечгач, заҳмат-машаққат чекиб у паноҳ топган саҳро – «Чўли Жалолий» номини олди...


    ...Бой берилган дорулсалтанани қайта тикламоқ илинжида Мовароуннаҳрни тарк этиб, дарёлар кечган ва кимсасиз чўлларда сарсон кезинган ҳукмдор Ҳинд ўлкасини ошён тутди. Мангуберди Ҳинд юртида ўз номига кумуш ва мис тангалар зарб эттирди. Унинг номи хутбага қўшиб ўқилди.


    Мовароуннаҳр хаёлини бир лаҳза-да тарк этмаган султон Ироқ томон юриш қилиб, араб ўлкаларида ҳукмфармолик қилаётган иниси Ғиёсиддин Пиршоҳ ҳамкорлигида бирлашган улкан давлат барпо этди. Аммо Ватанидан айри тушмоқлик унинг пешонасида эди. Пешонадаги бу битиклар ўзининг тилсим ёлқинларини кўрсатиб, уни Ватан номли беқиёс гўшага хаёлан ва муттасил етаклар эди.


    Ватан, Она юрт, Мовароуннаҳр!


    Ватан соғинчи ва юрт жамоли бузруквори Муҳаммад Хоразмшоҳ сингари Жалолиддиннинг-да орзуси эди. У шу муқаддас орзу, шу муаззам хаёл билан энтикди. Димоғига мусаффо, муздек эпкин келиб урилди. Бу юрт шамоли – Жайҳун эпкинлари эди. Бу эпкинларга Муҳаммад Хоразмшоҳ чалган уд садолари қўшилиб оқди.


    Магар юрак куймас, куй яратилмас!


    Инжа жило, зариф оҳанг уни ўзига муттасил тортди. Ўшанда Жалолиддин Жайҳун қайиридан пастга эниб қаради ва ажойиб манзарага кўзи тушди. Тепадан Жайҳун бўйлари ва жимирлаган сувлари қуёшнинг инжа ва зариф нурларида биллур шиша каби ярақлаб, унинг кўзини қамаштирди. Ана, Она Жайҳун сувлари таралиб-таралиб, мавжланиб-мавжланиб, қирғоқларини майин, биллур тиллари билан силаб, ялаб ўтмоқда. Мана, матлуби унут хотираси боз-қайта ёлқинланаётган Муҳаммад Хоразмшоҳ қирғоқ бўйида ўтирган кўйи чолғуга кўнгил қўйиб, берилиб чалади. Оҳанрабо куй ва ажойиб манзарага соме бўлган Жалолиддин ўйланиб қолди. Шунда жон томирига инжа оҳанг жилоси қуйилиб оқди. Саждага бош қўйган маҳал инсон қалби нақадар сокин бўлса, Хоразмшоҳ турган Жайҳун қайири шу қадар осойишта эди. Ана, жуда олислардан елиб-шошиб келган дилтортар юрт шамоллари Хоразмшоҳнинг серсоқол юзини силаб ўтмоқда. Мана, пойида сув ҳам куйга ҳамоҳанг, жўр бўлиб тобора мавжланиб, Жайҳун соҳилларини тиллари билан ялаб, сийпаб ўтяпти. Ана, неча кунлардан буён хомуш тортган қуёш яна кўкда чирой кўрсатиб, боз-қайта зариф нурларини жўнатди. Олисларда эса бир гала қушлар Хоразмшоҳ томон учиб келаётир.


    Шоҳ эса ҳамон мароқ билан куй чалар эди. Ва, эҳтимол, ўзи чалаётган куйнинг оқимида ўзи-да оқар эди. Бунда барчаси уйғун эди: ҳам сув зилол, ҳам само беғубор, ҳам борлиқ ғоят фусункор. Ҳам Жайҳун эпкинларида бир ҳикмат бор. Оҳанрабо куй эса шаксиз бетакрор эди.


    Хоразмшоҳ Жайҳун тўлқинлари мавжига қараб, жаранг ва жозибага тўлуғ овозда мунгли қўшиқ хиргойи қиларди:


    Жудодирман мулкимдин,


    Руҳ жудо бўлур тандин,


    Оташида ёндим ман,


    Ёнди рўзи қиёмат,


    Сен тўлқин огоҳ бундин,


    Қирғоғингдин оғасен,


    Дард бўлиб қайғу бўлиб


    Кўз ёшларим соғасен...


    ...Замонлар оша неча юртларни бирлаштириб, неча ғанимларини зир титратган улуғ Хоразмшоҳлар салтанатининг сўнгги, еттинчи вориси Жайҳун ортидаги юртни озод кўрмоқни, бу ўлкада музаффарият туғини ўрнатмоқни нечанчи бор орзулаб, олисларга қараб ўйланиб қолди.


    Не-не салтанатларни кунпаякун этиб, не-не халқларни сўнгги норасидага қадар қиличдан ўтказган энг қаҳрли хоқонни-да кўп бора доғда қолдирган Жалолиддин бу гал ўйлар исканжасида сукутда эди. Унинг бу сукутини дарё кўрди. Дунё кўрди, саҳро кўрди. Соғинч ичида димоғига келиб урилган Жайҳун эпкинлари эса уни беқиёс, чаман ичра бўстон аталмиш юртга – Улуғ Ватанига муттасил етаклар эди.


    Шу сонияда хаёлидан нелар кечганини танҳо Яратган билгувчидир. Эҳтимол, султон мана шу сонияда, айнан шу сукут ичида кечмишининг ҳар бир лаҳзасини қайта яшаб ўтгандир. Эҳтимол, Мовароуннаҳрга соғинган тилаги Самарқанду Гурганжда ушалмагани уни чексиз армонлар гирдобига ғарқ қилгандир.


    Эҳтимол, юрт хаёли, беқиёс Ватан соғинчи уни Жайҳун қирғоғига хаёлан етаклагандир!


    Эҳтимол, Яратганга сўнгги бор ҳамдлар айтиб, яна қайта оёққа қалққандир!..


    Ҳар не бўлганда ҳам ҳали Хоразмшоҳлар қони шу тан ичида тиним билмай оқишда давом этарди. Илло, шаън ва Ватан йўлида у кўрсатган буюк жасорат бетимсол ва бетакрор эди. Шундан буён бу улуғ матонат садолари икки дарё оралиғидаги маҳобатли юртда Мангуберди бўлиб, Жалолиддин Мангуберди бўлиб, асрлар оша ҳамон янграмоқдадир.

  


  
    Сўнгсўз ўрнида


    Неча асрлик аёвсиз истибдодга дебоча бўлган мўғуллар босқинига қарши кураш аслида Жалолиддин Мангуберди жасорати билан якун топган эмасди. Ишончли манбаларнинг шоҳидлик беришича, Жалолиддиннинг мўғуллар томонидан асир олиниб, сўнгра беном-бенишон кетган жияни, синглиси Хон Султоннинг фарзанди аржуманди – Маҳмуд Қуттузнинг дараги орадан йиллар ўтиб, мамлуклар султонлиги – Қоҳирадан чиқди. Ҳали норасида пайтида қул қилиб сотилган Маҳмуд асли туркий ғуломлардан бўлган, Мисрнинг илк мамлук султони амир Муизиддин Ойбек раҳнамолигида мансаб пиллапояларидан кўтарилиб, Миср нойиби даражасига етишган эди. Ойбек ўлимидан сўнг (1257) қўшинлар отабеги даражасида султонликдаги барча тизгинларни ўз қўлида жамлагач, Маҳмуд Қуттуз 1259 йилда Миср тахтини тўла-тўкис эгаллади.


    Бу вақтда мўғуллар Шомни (Сурия) эгаллаб, Мисрга таҳдид қилмоқда эди. Айни таҳликали замонда ўзаро рақобатда бўлган кучларни бирлаштира олган Қуттуз қўшинлари 1260 йил кузида Айн Жолут ёнида мўғуллар билан тўқнаш келди. Аёвсиз савашдан музаффарият яловини баланд тутиб чиққан султон Малик Музаффар («Зафарбардор шоҳ») дея алқанди. Бу ғалаба маъжусий мўғуллар истилосига тўғаноқ бўлган, уларнинг Ислом юртларига бундан буёнги юришларига амалда барҳам берган улуғ ҳодиса эди. Миср мамлуклар султонлиги тахтида лоақал тўлиқ бир йил ҳам ўтирмасдан, бутун араб юртларини қаҳрли мўғул тўдаларининг аёвсиз истибдодидан сақлаб қола билган Малик Музаффар Қуттузнинг бу ўлкаларда шу кунларга қадар афсонавий бир халоскор ўлароқ мадҳ этилиши шу боис бежиз эмасдир.


    Эҳтимол, Қуттуз ўз киндик қони тўкилган юртдан олисларда бўлса-да, хусусан, тоғаси Жалолиддин Мангуберди қалбига туккан Мовароуннаҳр учун интиқом қарорини шу тариқа амалга ошира олгандир... Эҳтимол, у Хоразмшоҳлар қонини қийратиш интиқомсиз қолмаслигини шу тариқа исботлай олгандир. Аммо, ҳар не бўлганда ҳам, Хоразмшоҳлар фожиаси ҳали ниҳоясига етган эмасди. Айн Жолут ёнидаги зафар шарафига шикор ва зиёфат уюштирилар экан, Малик Музаффар Қуттуз айни зиёфат чоғи қаттол фитна қурбони бўлди – у ўз лашкарбошилари томонидан ўлдирилди. Фитна бошида турган бош хиёнаткор эса қипчоқ асилли Бийбарс эди. Даври даврон дорулсалтананинг, Помиру Тиёншонгача, Форс кўрфазидан Фурот ва Дажла дарёлари қадар ўз таъсирини ёйган Хоразмшоҳлар салтанатининг бошини еган фитнакор қипчоқларнинг яна бир насли бу сулоланинг, эҳтимолки, энг сўнгги вакилини шу тариқа маҳв этган эди. Малик Музаффар Қуттуз қисматининг баёни эса энди бошқа ҳикоядир...

